
Tã îgĩ-îgĩ ꞌbạ̃súrú Ị́bũrũ kâ drí
Ị́bũrũ

Tã ꞌẽꞌá zị̃lâ nị̃lị́ sị́sị́ rî
Wárãgã nô íîgĩ krístõ ꞌbá gólĩyî õjílã Yúdạ̃ yí kâ ꞌbạ̃súrú ãzâ ꞌbá yî drí rĩꞌá zị̃lâ Ị́bũrũ rî ꞌbá yî drí. Gõꞌdá krístõ ꞌbá ãzâ

ꞌbá yî gólĩyî lãfálé gõ ĩyî trá vólé kpá tã lãꞌbí ĩyíkâ sị́sị́ ạ̃kû rî kâ ꞌẽlé. Wárãgã nô îgĩ ꞌbá lâ kĩ, Yésũ ãâꞌdô tótó ĩꞌdî õjílã
gólâ âꞌdô-âꞌdô Ôvârí kâ âꞌdá ꞌbá ãmâ drí ndrĩ ífí sĩ rî ĩꞌdî, Ôvârí lôꞌbã ngá ndrĩ Yésũ sĩ. Gõꞌdá gólâ rî íyíkâ zãâ bạ̃dị̃
Ôvârí rî mvá ró. Yésũ ârî tã átá lâ Ôvârí kâ lâŋõ gólâ rî ꞌẽ ꞌbá rî sĩ. Ĩtí rî gõꞌdá rî, gólâ rĩꞌá tã ậngũ ꞌbá yî drị̃lị́, gõꞌdá kpá
mãlãyíkã yî drị̃lị́ ndrĩ, gõꞌdá kpá Músạ̃ drị̃lị́. Õjílã ndrĩ gólĩyî tã Yésũ kâ lẽ ꞌbá rî, ópâ gólĩyî trá tã õnjí ꞌásĩ, ũrị̃ ꞌásĩ,
gõꞌdá kpá õdrã ꞌásĩ. Yésũ ĩꞌdî õjílã tã êdé ꞌbá ãmâ lãfálé sĩ Ôvârí bê, õzõ drị̃-ꞌbá gólâ drị̃-ꞌbá ãzí drị̃lị́ ndrĩ rî kâtí rî. Gólâ
rî gógó ífífí lâ drã õzõ drị̃ tĩ ꞌbá kâtí, tãlâ Ôvârí ãâyê ró tã õnjí ãmákâ bê.
Wárãgã nô îgĩ ꞌbá lâ lôngô ĩyî ạ́ꞌbị́yạ́ yî gólĩyî rĩ ꞌbá zãâ tã lẽlẽ sĩ Ôvârí ꞌá bũúũ õdrã gólĩyíkâ rî tú rî tã lâ yî ĩꞌdî

kápĩtã 11 ꞌá. Gõꞌdá kápĩtã 12 ꞌá rî, gólâ âꞌdâ õjílã Ị́bũrũ kâ drí kĩ, gólĩyî õtrõ kpá tã ꞌdî ĩꞌdî ꞌẽlé, gõꞌdá rĩzó zãâ tã lẽlẽ sĩ,
gõꞌdá lị̃fị́ ꞌbãlé Yésũ drị̃ị̂, gõꞌdá kpá rĩlí tị́tị́ ró lâŋõ ꞌásĩ ndrĩ.

Tã Ôvârí rî mvá Yésũ drí âꞌdózó ãmbã bê gạ̃rạ̃ lậvũlị́ kôrô rî

1 1Ámâ rû-lẽ-ãzí yî, ạ̃kû ró nã ꞌbá yî sĩ rî, Ôvârí âtâ tã ãmâ ạ́ꞌbị́yạ́ yî drí tã ậngũ ꞌbá íyíkâ rî ꞌbá yî sị́lị́. Gólâ âtâ tã trá
gólĩyî drí ĩtí ândâlâ dũû lạ́tị̂ dũû ngĩíngî ãzâ ꞌbá yî ꞌásĩ. 2Gõꞌdá ndrô nõ ꞌbá yî sĩ rî, gólâ âꞌdâ tã trá ãmâ drí íyî mvá

sĩ. Ĩtí rî, gólâ njĩ íyî mvá trá âꞌdólé ngá-tị̂ ndrĩ lị́pị̂ ró. Mvá lâ sĩ, gólâ ꞌbã ngá-tị̂ ndrĩ ãngó nõ ꞌá nõ ꞌbá yî nĩ. 3Ôvârí rî
mvá rĩꞌá té õzõ Ôvârí rî gógó kâtí ãmâ drí Ôvârí rî âꞌdô nị̃zó dódó. Ĩtí rî, Ôvârí rî mvá rĩꞌá Ôvârí rî sũsũ âꞌdáꞌá ãmâ drí
ngbángbá. Úlị́ mvá ꞌdĩ kâ rĩꞌá cú mbârâkã bê ngá-tị̂ ndrĩ ậtị̃lị́ gạ́gạ́, tãlâ ngá ãngó nõ kâ rî ꞌbá yî õrî ró tãndí ró lôsĩ Ôvârí
kâ ꞌẽlé dódó. Ôvârí rî mvá drã trá, ãꞌdô ró bê lạ́tị̂ õjílã jĩzó tã õnjí ĩyíkâ ꞌásĩ rî njị̃zó, tãlâ gólĩyî ãꞌdô ró bê ngbángbá
Ôvârí rî lị̃fị́ drị̃ ꞌá. ꞌDĩî vósĩ rî, drílâ rĩzó vũdrị́ võ drị́-ãcê kâ ꞌálâ, Ôvârí gólâ âꞌdó ꞌbá mbârâkã ãkĩ bê rî drị́-ágó drị̃ lâ ꞌálâ.

Tã ãmbã Ôvârí rî mvá kâ drí âꞌdózó gạ̃rạ̃ ãmbã mãlãyíkã yí kâ drị̃ị̂ sĩ rî
4Ôvârí rî mvá drí rĩrĩ vũdrị́ Ôvârí lạ̃gạ́tị́ ĩtí ꞌdĩ ꞌá rî, Ôvârí âꞌdâ tã trá kĩ, íyî mvá ãâꞌdô ãmbá ró kôrô ãmbã mãlãyíkã

íyíkâ rî ꞌbá yí kâ drị̃ị̂ sĩ. Gõꞌdá ãrõ Ôvârí yî lãfálé ꞌá íyî mvá bê rî rĩꞌá lậnjị̃-lậnjị̃ ró kôrô ãrõ gólâkâ mãlãyíkã gólâkâ rî
ꞌbá yí bê rî drị̃ị̂ sĩ. 5Nĩ ndrê drẽ, Ôvârí zị́ mãlãyíkã íyíkâ rî ꞌbá yî ãzãkã lâ kô ãlô íyî mvá ró. Gõꞌdá rî, gólâ âtâ tã trá
Yésũ rî tãsĩ kĩ,
“Nî rĩꞌá ámâ mvá ĩꞌdî. Ãndrõ nô, õjílã âꞌdô tã nị̃ꞌá kĩ, mâ rĩꞌá ánî átá ꞌî.”1

Lôngó 2.7
Gõꞌdá Ôvârí âtá úlị́ nõ ꞌbá yî kô mãlãyíkã ãzãkã tãsĩ kĩ,
“Mâ ĩꞌdî átá lâ ꞌî, gõꞌdá gólâ ĩꞌdî ámâ mvá ꞌî.”

2 Sãmõwélẽ 7.14
6Ôvârí ꞌê bê ꞌẽꞌá íyî mvá ãlôwá ꞌdĩ âjólé ãngó nõ ꞌá rî, gólâ âtâ tã kĩ,
“ꞌDõvó mãlãyíkã ámákâ ndrĩ ị̃ị̂njị̃ gólâ.”

Lôngó 97.7
7Nõô ꞌbá yî rĩꞌá úlị́ Ôvârí kâ îgĩlí trá mãlãyíkã íyíkâ rî ꞌbá yî tãsĩ rî yî ĩꞌdî,
“Ôvârí ꞌbã mãlãyíkã íyíkâ rî ꞌbá yî lôsĩ ꞌẽ ꞌbá íyíkâ rî ró rĩꞌá tã íyíkâ ꞌẽlé ꞌwãâꞌwâ,

õzõ kạ̃gũmạ́ạ̃ drí vị̃rị̃ kpị̃ kpị̃ rî kâtí lôsĩ Ôvârí kâ ꞌẽrẽ ꞌá,
gõꞌdá kpá õzõ lạ̃sị́ lãndrâ drí âꞌdórẽ rî kâtí.”

Lôngó 104.4
8Gõꞌdá íîgĩ trá búkũ Ôvârí kâ ꞌá gólâ rî mvá rî tãsĩ kĩ,
“Ãwô Ôvârí, nî Ôvârí ꞌî. Kũmũ áníkâ âꞌdô rĩꞌá zãâ gbạ́dú ní drí ãngó áníkâ nõ rũzó tã mbị̂ ꞌẽꞌẽ sĩ.
9Gõꞌdá nî rĩꞌá cú tã mbị̂mbị̂ rî ꞌbá yî lôvó bê ní ꞌá, gõꞌdá nî rĩꞌá cú ĩtí tã ányâ ró rî ꞌbá yî lôvó lâ ãkó ní ꞌá.
Tãlâ tã ꞌdî tãsĩ rî, Ôvârí, Kúmú áníkâ ró rî, ꞌbã nî âꞌdólé ãyĩkõ bê ãmbá,

tãlâ gólâ njĩ nî nĩ âꞌdólé ãmbã bê lậvũlị́ gạ̃rạ̃ ãmbã ánî ãzí-ãzí yí kâ rî drị̃ị̂ sĩ.”2
Lôngó 45.6-7

10Gõꞌdá íîgĩ kpá trá búkũ Ôvârí kâ ꞌá gólâ rî mvá rî tãsĩ kĩ,
“Ôvârí, tã ómvó ngá ꞌásĩ rî, ní ꞌbã ãngó nõ nĩ.
Gõꞌdá ánî nyãányâ drí kpá ꞌbũû ꞌbãzó.
11–12Ngá ꞌdĩ ꞌbá yî âꞌdô rû îzãꞌá ndẽlé ndrĩ ngbá,

gõꞌdá nî rî gógó âꞌdô rĩꞌá zãâ gbạ́dú ạ̃dũkũ ãkó.
Ní âꞌdô ngá-tị̂ ãngó nõ kâ rî ꞌbá yî vũꞌá vólé õzõ õjílã drí ítá lị́rị́kũ âtĩrĩ vũlị́ vólé gõꞌdá ngĩî lâ sõzó ĩꞌdî rî kâtí.

11.5 Úlị́ nõ ꞌbá yî âꞌdâ tã trá kĩ, Ôvârí ꞌbã íyî mvá Yésũ trá rĩlí Kúmú ạ́ngị́ ró ãngó nõ drị̃lị́ ndrĩ.
21.9 Vérẽsĩ nô ꞌá, Yésũ rî ãzí-ãzí yî rĩꞌá mãlãyíkã yî ĩꞌdî õjílã mvá yí bê.



2 Ị́bũrũ 1–2
Gõꞌdá ĩtí rî, nî rî gógó âꞌdô rĩꞌá zãâ rû ôjá ãkó ãlôwálâ.”

Lôngó 102.25-27
13Gõꞌdá Ôvârí âtá tã nô kô mãlãyíkã ãzãkã drí kĩ,
“Ní rî ámâ gãrã drị̃ ꞌá ámâ drị́-ágó drị̃ị̂,

gõꞌdá má âꞌdô ánî ạ̃jú-ꞌbá-ãzí yî ꞌbãꞌá ánî pá zẽlé ꞌá.”
Lôngó 110.1

Gõꞌdá gólâ âtâ tã rî ꞌdĩ ꞌbá yî trá cé íyî mvá drí.
14Gõꞌdá mãlãyíkã ndrĩ rĩꞌá ĩyî cé gólĩyî rĩ ꞌbá tã ꞌẽlé Ôvârí drí rî ĩꞌdî. Ôvârí âjô gólĩyî õjílã gólĩyî drílâ ꞌbãꞌá pãlâ ĩyî tã

õnjí ĩyíkâ rî ꞌbá yî ꞌásĩ rî ậmúlị́.
Tã drị́-mbílí sõsõ kâ õjílã lị̃fị́ ꞌdíyî pãpã Ôvârí kâ tã lâ gãgã

dó rî tãsĩ rî

2 1Âꞌdô ãmbã Yésũ kâ âꞌdózó gạ̃rạ̃ lậvũlị́ kôrô rî tãsĩ rî, ãmâ lị̃fị́ õmbâ ãmâ rú, tãlâ tã gólĩyî îmbálé trá ãmâ drí rî yî
ârízó bê dódó ꞌẽlé. Õzõ mã õꞌê trá ĩtí rî, îcá kô ãmâ âdózó kũlị́ mãnísĩ vólé lạ́tị̂ pạ̃tị́ị̃ Ôvârí kâ rî ꞌásĩ. 2Áâꞌdâ trá ãmâ

drí kĩ, tã ꞌbãꞌbã gólĩyî Ôvârí drí îmbálé ãmâ drí ꞌẽlé mãlãyíkã yî sĩ rî rĩꞌá cú ĩtí drị̃ vẽ ãkó ꞌá lâ tã pạ̃tị́ị̃ ró. Gõꞌdá mã nị̃
trá kĩ, õzõ õjílã ãzâ õꞌbã tã lâ kô drị̃ ꞌá ꞌẽlé yã rî, lâŋõ tã ârîmâkô kâ âꞌdô gólâ rî ûsúꞌá. 3Bê trá ĩtí rî, lâŋõ âꞌdô kpá ãmâ
ûsúꞌá trá lậvũlị́ kôrô, õzõ mã õnjâ trá ꞌdíyî pãpã ạ́ngị́ Ôvârí drí âfẽlé trá ãmâ drí Yésũ rî õdrã sĩ rî rú rî. Kúmú ãmákâ
Yésũ rî gógó âꞌdô nĩ sị́sị́ tã âtálé ꞌdíyî pãpã rî ꞌdĩ tãsĩ. Gólĩyî tã lâ ârí ꞌbá trá gólâ sị́lị́ sĩ rî, drí ĩyî tã ꞌdî âꞌdázó ãmâ drí tã
pạ̃tị́ị̃ ró. 4Ôvârí rî gógó âꞌdâ tã kpá ãmâ drí kĩ, tã âtî-âtî ꞌdĩ ãâꞌdô rĩꞌá pạ̃tị́ị̃, tãlâ tã lârâkô Yésũ yî drí ꞌẽlé trá lãjóꞌbá
gólâkâ rî ꞌbá yí bê rî ꞌbá yî sĩ. Ôvârí ꞌbã gólĩyî drí tã lârâkô ꞌdĩ ꞌbá yî ꞌẽlé âꞌdólé lãmbé tã tã âtî-âtî íyíkâ ꞌdĩ kâ âꞌdálé kĩ,
ãâꞌdô rĩꞌá pạ̃tị́ị̃ rî ró. Gólâ âfẽ mbârâkã drílĩyî tã tị̂ drí ậꞌdị́zó drílâ sĩ ꞌdî ꞌbá yî ꞌẽzó gõꞌdá kpá mbârâkã lôsĩ gólâkâ ꞌẽzó rî
bê Líndrí Tãndí íyíkâ sĩ, âꞌdô tã gólâkâ lẽlé rî vó ró.

Tã Yésũ drí âꞌdózó õjílã mvá ró rî
5Ôvârí njĩí mãlãyíkã kô âꞌdólé drị́-ãcê bê ãngó óꞌdí3 yí drí ꞌẽꞌá ꞌbãlâ rî drị̃lị́. 6Gõꞌdá võ ãzâ bê rĩꞌá búkũ Ôvârí kâ ꞌá

gólâ õjílã ãzâ drí tã îgĩzó trá tã õjílã mvá drí lậnjị̃zó lậnjị̃ Ôvârí rî lị̃fị́ drị̃ ꞌá rî tãsĩ. Tã rî îgĩlí búkũ rî ꞌdĩ ꞌá rî kĩ,
“Ngá õjílã mvá ꞌbã ꞌbá âꞌdólé lậnjị̃-lậnjị̃ ró nî Ôvârí rî lị̃fị́ drị̃ ꞌá rî íyíkâ ãꞌdô ngá ꞌî yã?
Ngã gõꞌdá ní rî vó lâ yî ndrẽlé dódó ãꞌdô tãsĩ yã?
Âꞌdó kô tã õjílã drí rĩꞌá ꞌẽlâ rî sĩ.
7Gõꞌdá ní ꞌbã ãmbã gólĩyíkâ rî âꞌdólé rõô,

gõꞌdá rĩzó gólĩyî ị̂njị̃lị́.
Ãmbã mãlãyíkã yí kâ lậvũ trá gạ̃rạ̃ ãmbã gólĩyíkâ rî drị̃ị̂ sĩ cé fínyáwá ĩtí.
8Gõꞌdá nĩngá sĩ, ní ꞌbã ngá-tị̂ ãmbá nõ ꞌbá yî trá ndrĩ gólĩyî zẽlé.”

Lôngó 8.4-6
Gõꞌdá Ôvârí ꞌbã ngá-tị̂ ãmbá nõ ꞌbá yî bê ndrĩ gólĩyî zẽlé rî, gólâ âyé tã ãzãkã kô ꞌbãlé âꞌdólé gólĩyî zẽlé. Gõꞌdá lé ĩtí rî,
ngbãângbânõ, mã ndré drẽ õjílã mvá kô ngá-tị̂ ãngó nõ kâ rî ꞌbá yî ꞌbãlé âꞌdólé ĩyî zẽlé. 9Ngá gólâ ãmâ drí ndrẽlé rî
íyíkâ Yésũ ĩꞌdî gólâ tíbê ngá ãngó nõ kâ ndrĩ rî ꞌbá yî ꞌbãlé âꞌdólé yí zẽlé. Gõꞌdá ndrô dã gólâ drí âꞌdózó ị̃nyạ́kú drị̃ị̂ rî sĩ
rî, Ôvârí ꞌbã ãmbã gólâkâ rî âꞌdólé ãmbã mãlãyíkã íyíkâ rî ꞌbá yí kâ rî zẽlé. Gõꞌdá ngbãângbânõ rî, ãmbã gólâkâ lậvũ trá
gạ̃rạ̃ âꞌdólé rõô. Ôvârí ꞌbã lậnjị̃ trá drị̃ lâ kúmú ró ĩtí, tãlâ gólâ ûsû lâŋõ trá gõzó kpá drãlé tã õnjí ãmákâ rî ꞌbá yî tãsĩ.
Gõꞌdá tãlâ pị̃pị̂sị́lị́ tãndĩ Ôvârí kâ ãmâ õjílã drí rî sĩ rî, Yésũ drí drãzó õjílã ndrĩ rî ꞌbá yî võ lâ ꞌá, tãlâ lâŋõ tã õnjí
gólĩyíkâ rî kâ njị̃lị́.

10Ôvârí lôꞌbã ngá-tị̂ ãmbá ndrĩ nô ꞌbá yî nĩ, gõꞌdá ngá-tị̂ ãmbá drílâ lôꞌbãlé ꞌdĩ rĩꞌá ndrĩ ꞌdó gólâ drí gõꞌdá tã gólâkâ
ꞌẽlé cé ĩꞌdî. Gõꞌdá Yésũ njị̃ lạ́tị̂ bê trá õjílã íyíkâ pãzó íyî õdrã sĩ rî, trá rĩꞌá tã mbị̂ ꞌî kĩ, Ôvârí ꞌbã Yésũ trá tã íyíkâ ꞌdíyî
pãpã kâ ndẽlé lâŋõ gólâ ꞌdẽ ꞌbá Yésũ rî gógó drị̃ị̂ rî sĩ. ꞌDíyî pãpã ꞌdî sĩ rî, gólâ ꞌbã õjílã dũû trá âꞌdólé õjílã íyíkâ ró, tãlâ
ị́ị̂njị̃ ró bê kpá gólĩyî. 11Yésũ gólâ rĩ ꞌbá ãmâ õjílã ꞌbãlé âꞌdólé tãndí ró mbị̂mbị̂, gõꞌdá ãmâ rî gógó ãlôlâ gólĩyî gólâ drí
rĩꞌá ꞌbãlâ âꞌdólé tãndí ró mbị̂mbị̂ ꞌdĩ rĩꞌá ĩyî ndrĩ ꞌdó ngá ãlô ꞌî gólâ bê. Gõꞌdá ãmâ átá rĩꞌá ãlô Ôvârí ĩꞌdî. Tã rî ꞌdĩ tãsĩ rî,
Yésũ rĩꞌá ãnyĩ ãkó ãmâ zị̃zó íyî ậdrúpị̃ yî ró gõꞌdá kpá íyî îzó yî ró. 12Yésũ õtírĩ tã âtá rû îzã gólâ ꞌẽ ꞌbá ꞌdẽlé gólâ drị̃ị̂ rî
tãsĩ rî, gólâ zị̂ ãmâ trá íyî ậdrúpị̃ yî ró íyî îzó yí bê. Gólâ âtâ tã Ôvârí drí Dạ̃wúdị̃ tị́ kĩ,
“Má âꞌdô tã áníkâ pẽꞌá ámâ ậdrúpị̃ yî drí ámâ îzó yí bê.
Õjílã áníkâ drí rû êꞌbérẽ ꞌá rãtáã ꞌẽlé rî, mã âꞌdô ánî lûyị́ꞌá kpãkã ãlô.”

Lôngó 22.22
13Gõꞌdá gólâ âtâ tã ꞌdî kpá Ĩsáyã tị́ Ôvârí rî tãsĩ kĩ nĩ rî,
“Gõꞌdá má fẽ ámâ nyãányâ ní drị́gạ́.
Mâ rĩꞌá nõ, ꞌdĩyímvá Ôvârí kâ âfẽlé trá má drí ậdrúpị̃ ró gõꞌdá îzó ró rî ꞌbá yí bê.”

Ĩsáyã 8.17-18
14Gõꞌdá ꞌdĩyímvá rî ꞌdĩ ꞌbá yî rĩꞌá ĩyî õjílã mvá ró cú rúꞌbạ́ ị̃nyạ́kú bê. Bê trá ĩtí rî, Yésũ rî gógó nyãányâ lâ drí âꞌdózó

kpá õjílã mvá ró gólĩyí kâtí, tãlâ gólâ ĩîcâ ró bê drãlé gólĩyî tãsĩ. Lạ́tị̂ ãlô gólâ drí tã trõzó Sãtánã gólâ âꞌdó ꞌbá cú fãfã

32.5 Ôvârí âꞌdô õjílã pãꞌá tã õnjí ꞌásĩ gólĩyî drí âꞌdózó õjílã óꞌdí ró. Gõꞌdá gólâ âꞌdô ãngó nõ êdéꞌá âꞌdólé ãngó óꞌdí tã õnjí ãkó rî ró.



Ị́bũrũ 2–4 3
bê õjílã fũzó rî drị́gạ́ sĩ gólâ rî pẽzó rî, cé rĩꞌá gólâ drí drãzó tã õnjí õjílã kâ rî ꞌbá yî tãsĩ. 15Õdrã gólâkâ sĩ, gólâ înjî
õjílã gólĩyî ômbélé trá rạ̃gị́ị̃ ró ndrô ndrô rî ꞌbá yî trá ũrị̃ gólĩyíkâ õdrã kâ rî ꞌásĩ. 16Mã nị̃ trá kĩ, Yésũ pá mãlãyíkã ĩꞌdî
kô. Gólâ pâ ãmâ gólĩyî tã lẽ ꞌbá trá gólâ ꞌá õzõ Ãbãrãyámã drí tã lẽrẽ kâtí rî ꞌbá yî ĩꞌdî. 17 Ĩtí rî, îcâ trá Yésũ drí âꞌdólé
õzõ íyî ậdrúpị̃ yî íyî îzó yí bê kâtí tã ꞌásĩ ndrĩ tãlâ tã nô ꞌbá yî tãsĩ, tãlâ gólâ ĩîcâ ró bê âꞌdólé tã êdé ꞌbá ró õjílã lãfálé ꞌá
Ôvârí bê õzõ drị̃-ꞌbá ạ́ngị́ ngá lị̃ ꞌbá fẽlé Ôvârí drí rî ꞌbá yí kâ tí. Gólâ fẽ íyî nyãányâ trá õdrã sĩ gólĩyî pãlé tã õnjí
gólĩyíkâ ꞌásĩ. Gõꞌdá õdrã gólâkâ sĩ rî, Ôvârí âyê tã õnjí ãmákâ rî ꞌbá yî trá, gõꞌdá mã ãꞌdô ró lóꞌbó ãlô ꞌá Ôvârí bê.
18Gõꞌdá gólâ âꞌdô îcáꞌá kpá õjílã gólĩyî ûjũlị́ tã õnjí ꞌẽlé rî ꞌbá yî pãlé, tãlâ tã ꞌdíyî ûjũ-ûjũ kâ tã õnjí ꞌẽlé rî trị̃ gólâ trá
rõô kpị̃ị̂. Ĩtí rî, gólâ îcâ trá õjílã ꞌbãlé rĩlí gạ́gạ́ tã lẽlẽ gólĩyíkâ ꞌá kậyị̂ ódrí gólĩyî ûjũzó tã õnjí ꞌẽlé rî sĩ.

Tã gólâ îcázó Yésũ rî ị̂njị̃lị́ gạ̃rạ̃ Músạ̃ drị̃ị̂ sĩ rî

3 1Ãnî ndrĩ, ámâ ậdrúpị̃ yî ámâ îzó yí bê gólĩyî Ôvârí drí zị̃lị́ trá õjílã íyíkâ ró rî ꞌbá yî, ꞌdõvó ãnî ndrĩ, nĩ ị̂sũ tã Yésũ
rî tãsĩ. Ôvârí âjô gólâ trá ãmâ drí tã êdé ꞌbá ró ãmâ lãfálé yí bê gõꞌdá kpá gólâ ãmâ drí tã lẽzó ꞌá lâ rî ró. 2Yésũ rî

trá tã Ôvârí kâ ꞌẽlé pị̃pị̂sị́lị́ ãlô sĩ, õzõ ãmâ ạ́ꞌbị́yạ́ Músạ̃ drí rĩrĩ tã Ôvârí drí âtálé drílâ rî ꞌẽlé lậvũlị́ kôrô rî kâtí. 3Gõꞌdá
rĩꞌá îcâ-îcâ ró Yésũ rî ị̂njị̃lị́ rõô gạ̃rạ̃ Músạ̃ drị̃ị̂ sĩ. Nĩ ndrê drẽ, Músạ̃ rĩꞌá cé õjílã ãlô õjílã Ôvârí kâ lãfálé rî ĩꞌdî. Gõꞌdá
Yésũ rĩꞌá gólâ õjílã ꞌbã ꞌbá âꞌdólé õjílã Ôvârí kâ ró rî ĩꞌdî. Tã ꞌdî tãsĩ rî, rĩꞌá mbị̂ Yésũ rî ị̂njị̃lị́ gạ̃rạ̃ Músạ̃ drị̃ị̂ sĩ. 4Nĩ ndrê
drẽ, ꞌbạ̃súrú cé tị̂tị̂ tãsĩ rî, ạ́ꞌbị́yạ́ bê rĩꞌá ꞌbạ̃súrú rî ꞌdĩ ꞌbá yî lôfõ ꞌbá ró, gõꞌdá Ôvârí ꞌbã ạ́ꞌbị́yạ́ rî ꞌdĩ ꞌbá yî nĩ ndrĩ. 5Õjílã
Ôvârí kâ rî ꞌbá yî lãfálé ꞌásĩ rî, Músạ̃ rî trá rĩꞌá tã Ôvârí kâ ꞌẽlé pị̃pị̂sị́lị́ ãlô sĩ rû ị̂ꞌbũ ꞌbá Ôvârí kâ ró, gõꞌdá tã ꞌẽꞌẽ gólâkâ
úlị́ drílâ âtálé trá rî ꞌbá yí bê rî trá tã Ôvârí drí ꞌẽꞌá ꞌẽlâ Yésũ sĩ rî âꞌdálé. 6 Ĩtí rî, Yésũ Krístõ rî íyíkâ tã Ôvârí kâ ꞌẽlé
kárá mvá lâ ró, cú drị́-ãcê bê õjílã Ôvârí kâ drị̃lị́ rî ró. Gõꞌdá ãmâ nyãányâ gólĩyî tã lẽ ꞌbá Yésũ ꞌá rî ꞌbá yî rĩꞌá ĩyî õjílã
Ôvârí kâ ꞌdĩ ĩꞌdî, õzõ mã ũrû Yésũ gạ́gạ́ kárá gõꞌdá lị̃fị́ ꞌbãzó drị̃ lâ pị̃pị̂sị́lị́ ãlô sĩ rî.

Drị́-mbílí sõsõ tã njãnjã tã Ôvârí kâ rú rî tãsĩ
7 Ĩtí rî, tã pạ̃tị́ị̃ ârîmâkô õjílã kâ tãsĩ rî rĩꞌá tã Líndrí Tãndí Ôvârí kâ drí âtálé trá nõô ꞌbá yî ĩꞌdî,
“Ãndrõ nô rî, ꞌdõvó nĩ ârî úlị́ Ôvârí kâ âtálé ãnî drí rî ꞌbá yî dódó.
8Ãnî drị̃ ãâmbâ âmbâ kô, õzõ ãnî ạ́ꞌbị́yạ́ yî drị̃ drí âmbárẽ trá sị́sị́ kậyị̂ drílĩyî rû jãzó Ôvârí rú rî sĩ rî kâtí.
Gólĩyî ûjũ Ôvârí trá võ ãgângbêlẽ ꞌãꞌí ró rî ꞌá ârîmâkô sĩ,

tãlâ nị̃zó lâ bê kĩ, ngãtá gólâ âꞌdô rĩꞌá zãâ gólĩyî lôvó bê yã rî.
9Ôvârí kĩ nĩ rî, ‘Ãnî ạ́ꞌbị́yạ́ yî rî bê võ ꞌãꞌí ꞌdĩ ꞌá ndrô nyâꞌdî-rị̃ sĩ rî,

gólĩyî ndrê tã lârâkô ãmbá má drí ꞌẽlé gólĩyî pãzó rî ꞌbá yî kpálé rî,
gólĩyî rî trá ámâ ûjũlị́ ârîmâkô sĩ.

10Tã ꞌdî tãsĩ rî, mâ trá õmbã ró gólĩyí bê kậyị̂ rî ꞌdĩ ꞌbá yî sĩ.
Má âtâ úlị́ gólĩyî drí kĩ, gólĩyî jâ rû trá má rú ândâlâ dũû,

gõꞌdá gólĩyî gã trá dó tã ámákâ ârílí ꞌẽlé.
11Tã ꞌdî tãsĩ rî, má drí ngãzó lãtrítrí îtrílí gólĩyî drí õmbã sĩ kĩ,

gólĩyî îcá kô fĩlí võ má drí lẽlé trá fẽlé gólĩyî drí rĩzó ạ̃ꞌdị́ ró nã ꞌá ãlôlâ.’ ”
Lôngó 95.7-11

12Gõꞌdá ĩtí rî, ámâ ậdrúpị̃ yî ámâ îzó yí bê, nĩ rî lị̃fị́ lõmbâ sĩ, tãlâ nĩ õzó rĩî cú ĩtí tã lẽlẽ Ôvârí ꞌá rî ãkó ãnî pị̃pị̂sị́lị́ ꞌá.
Nĩ ꞌbã ãnî pị̃pị̂sị́lị́ kô âꞌdólé ísá drị̃ ró ãnî ꞌbãlé ũgúlị́ jãlé Ôvârí gólâ pạ̃tị́ị̃ rĩ ꞌbá zãâ kárá rî drí. 13 Ĩtí rî, nĩ lôsõ bê-rî
mbârâkã ĩꞌdî ãnî ꞌásĩ ãkí ãkó kậyị̂ ãnî drí rĩzó ãngó nõ ꞌá rî vósĩ cé, tãlâ ãnî drí rĩzó bê tã lẽlẽ sĩ tã Ôvârí kâ rî ꞌá. Nĩ ậmû
ãnî ãnî lãfálé ꞌásĩ kậyị̂ vósĩ cé, tãlâ óõzó kô õjílã ãzãkã ãnî lãfálé ꞌásĩ rî âdó tã õnjí ꞌẽlé gõꞌdá rû jãlé Ôvârí rú gõzó
âꞌdólé pị̃pị̂sị́lị́ õnjí bê. 14Ãmâ ndrĩ rĩꞌá ngá ãlô ró Yésũ Krístõ bê, õzõ mã ũrû tã lẽlẽ ãmákâ ꞌbãlé trá sị́sị́ gólâ ꞌá nã
njírí-njírí rĩzó zãâ ngá ãlô ró gólâ bê rî. 15Nĩ ị̂sũ tã búkũ Ôvârí kâ drí âtálé ãnî drí õzõ nõô rî kâtí rî,
“Ãndrõ nô rî, ꞌdõvó nĩ ârî úlị́ Ôvârí kâ âtálé ãnî drí rî ꞌbá yî dódó.
Ãnî drị̃ ãâmbâ âmbâ kô, õzõ ãnî ạ́ꞌbị́yạ́ yî drị̃ drí âmbárẽ trá sị́sị́ kậyị̂ drílĩyî rû jãzó Ôvârí rú rî sĩ rî kâtí.”

Lôngó 95.7-8
16Ãꞌdî ârî úlị́ Ôvârí kâ nĩ gõꞌdá rû jãzó kpá gólâ rú rî nĩ yã? Rĩꞌá õjílã ndrĩ gólĩyî Músạ̃ drí lôfõlé ꞌbạ̃drị̃ Mạ́sị̃rị̃ kâ ꞌásĩ

vólé rî ꞌbá yî ĩꞌdî. 17Ôvârí trá õmbã ró ndrô nyâꞌdî-rị̃ rî ãꞌdî yí bê yã? Gólâ trá õmbã ró õjílã gólĩyî tã õnjí ꞌbá ró gõꞌdá
ôdrã ꞌbá võ gólâ ꞌãꞌí ró ꞌdĩ ꞌá ꞌdĩ ꞌbá yí bê. 18Ôvârí âtâ úlị́ lãtrítrí sĩ kĩ, gólĩyî îcá kô ãlôwálâ fĩlí ꞌbạ̃drị̃ gólâ yí drí lẽꞌá fẽlâ
gólĩyî drí võ gólĩyíkâ rĩzó ạ̃ꞌdị́ ró rî ꞌá lâ rî ꞌá rî, ãꞌdî yî drí yã? Gólâ âtâ úlị́ ꞌdĩ ꞌbá yî lãtrítrí sĩ õjílã gólĩyî gã ꞌbá dó tã
gólâkâ ârílí rî ꞌbá yî drí. 19Bê ĩtí rî, mã ndrê trá kĩ, gólâ âyé gólĩyî kô fĩlí ꞌbạ̃drị̃ rî ꞌdĩ ꞌálâ, gõꞌdá gólâ âyé gólĩyî kpá kô
rĩlí pị̃pị̂sị́lị́ ạ̃ꞌdị́ sĩ gólâ bê, tãlâ gólĩyî gã dó tã lẽlé úlị́ gólâkâ rî ꞌbá yî ꞌá.

Tã õjílã Ôvârí kâ drí nĩzó rĩlí ạ̃ꞌdị́ ró võ Ôvârí drí êdélé
trá rî ꞌálâ rî

4 1 ꞌDõvó mã nị̃ trá kĩ nĩ rî, pạ̃tị́ị̃ Ôvârí ꞌbã tã trá kĩ, mã âꞌdô fĩꞌá võ gólâ yí drí ꞌẽꞌá fẽlâ ãmâ drí rĩzó ꞌá lâ pị̃pị̂sị́lị́ ạ̃ꞌdị́
sĩ rî ꞌá. Bê trá ĩtí rî, ꞌdõvó ãmâ lị̃fị́ õmbâ ãmâ rú tã Ôvârí kâ ꞌẽlé mbị̂mbị̂, tãlâ tã ãzâ õzó kô âꞌdólé ãmâ êdrẽlé fĩfĩ

ãmákâ tã ạ̃ꞌdị́ Ôvârí kâ ꞌdĩ ndrẽlé rî ꞌásĩ. 2Nĩ ârî drẽ, óngî tã âtî-âtî tãndí Ôvârí kâ trá ãmâ drí té õzõ ngĩrĩ lâ trá ãmâ
ạ́ꞌbị́yạ́ yî drí rî kâtí. Gõꞌdá tã âtî-âtî ꞌdĩ pá gólĩyî kô, tãlâ gólĩyî ârî cé ĩyî bị́ sĩ cú ĩtí tã lẽ ãkó ꞌá lâ. 3Gõꞌdá ãmâ gólĩyî

tã lâ lẽ ꞌbá trá pị̃pị̂sị́lị́ ãlô sĩ rî ꞌbá yî, îcâ trá fĩlí võ ạ̃ꞌdị́ Ôvârí kâ fẽlé ãmâ drí rî ꞌá. Õzõ ngã mã õꞌê tã rî gógó ꞌdĩ ĩtí
kôꞌdáwá rî, âꞌdô âꞌdóꞌá trá õzõ Ôvârí drí âtálé trá rî kâtí. Gólâ kĩ,
“Mâ trá õmbã ró õjílã ꞌdî ꞌbá yí bê.
Nĩngá sĩ rî, má ꞌbã tã trá lãtrítrí ró kĩ,
‘Pạ̃tị́ị̃ ró, gólĩyî îcá kô ãlôwálâ fĩlí võ gólâ ámákâ ạ̃ꞌdị́ ró rî ꞌálâ.’ ”

Lôngó 95.11
Gõꞌdá õzõ kpálé Ôvârí ẽêdê võ ạ̃ꞌdị́ rî ꞌdĩ gólĩyî drí ạ̃kû ró kậyị̂ gólâ drí ãngó nõ ꞌbãzó rî sĩ rî, gólâ âꞌdô gólĩyî lôgáꞌá ĩtí.
4Gõꞌdá tã îgĩ Ôvârí kâ âtâ tã kpá kậyị̂ njị̂-drị̃-lâ-rị̃ lôvô-lôvô kâ rî tãsĩ kĩ nĩ rî,
“Kậyị̂ njị̂-drị̃-lâ-rị̃ tú rî, Ôvârí drí lôvózó lôsĩ íyíkâ ngá ãngó nõ kâ rî ꞌbá yî lôꞌbã-lôꞌbã rî kâ tãsĩ.”

Tã Ómvó Ngá 2.2
5Gõꞌdá Ôvârí âtâ tã trá tã îgĩ-îgĩ sĩ kĩ, “Gólĩyî îcá kô ãlôwálâ fĩlí võ ámákâ ạ̃ꞌdị́ ró rî ꞌálâ lôvólé.” 6Drẽ zãâ rĩꞌá tã

pạ̃tị́ị̃ ró kĩ, õjílã ũrûkậ ꞌbá yî âꞌdô fĩꞌá võ ạ̃ꞌdị́ Ôvârí kâ rî ꞌálâ lôvólé gólâ bê. Gõꞌdá õjílã gólĩyî sị́sị́ ꞌdíyî pãpã Ôvârí kâ tã
lâ ârí ꞌbá trá rî ꞌbá yî fí kô võ ạ̃ꞌdị́ Ôvârí kâ rî ꞌálâ, tãlâ gólĩyî ꞌé tã Ôvârí kâ drílĩyî ârílí trá ꞌdĩ kô. 7Gõꞌdá âꞌdô bê trá ĩtí
rî, Ôvârí drí kậyị̂ ãzâ ꞌbãzó õjílã drí fĩzó võ ạ̃ꞌdị́ gólâkâ ꞌdĩ ꞌálâ, gõꞌdá kậyị̂ rî ꞌdĩ ĩꞌdî rĩꞌá ãndrõ nô. Gólâ pẽ tã Dạ̃wúdị̃
sị́lị́ kậyị̂ zị̃lị́ ãndrõ nô fĩfĩ õjílã íyíkâ kâ võ ạ̃ꞌdị́ íyíkâ rî kâ ꞌálâ rî kâ tãsĩ kĩ,
“Ãndrõ, nĩ ârî tã gólâ Ôvârí drí âtálé rî, nĩ ꞌbã ãnî drị̃ kô âmbálé âmbâ tã gólâkâ rî sĩ.”

Lôngó 95.7-8
8Mã nị̃ trá kĩ nĩ rî, võ Yásõwã drí õjílã Ôvârí kâ âjízó ꞌá lâ rî âꞌdó kô võ ạ̃ꞌdị́ gólâ Ôvârí drí tã lâ âtálé trá rî ĩꞌdî, tãlâ
Ôvârí âtâ tã ꞌdî trá kậyị̂ ãzâ ngĩî tãsĩ. 9 ꞌDĩî âꞌdâ tã pạ̃tị́ị̃ ꞌî kĩ, võ ạ̃ꞌdị́ pạ̃tị́ị̃ õjílã Ôvârí kâ drí rî bê ạ̃tị́ ꞌálâ. 10Õjílã ãzãkã
gólâ fĩ ꞌbá võ ạ̃ꞌdị́ Ôvârí kâ rĩzó rî ꞌá rî îcâ trá lôvólé lôsĩ íyíkâ rî ꞌásĩ, nyé õzõ Ôvârí drí lôvórẽ lôsĩ íyíkâ ngá lôꞌbã-lôꞌbã
kâ ꞌásĩ rî kâtí. 11 ꞌDõvó mã njû kílíkpâ ró tã gólĩyî ãmâ drí îcáꞌá ꞌẽlâ rî ꞌbá yî rú, ãꞌdô ró bê fĩzó võ ạ̃ꞌdị́ Ôvârí kâ ꞌdĩ ꞌálâ,
tãlâ tã tã ạ̃ꞌdị́ ꞌdĩ kâ õzó ãmâ lậvũû tã lẽlẽ ãkõ ãmákâ drí sĩ kô, õzõ tã tã ạ̃ꞌdị́ ꞌdĩ kâ drí ãmâ ạ́ꞌbị́yạ́ yî lậvũrị̃ kôrô rî kâtí.

12Ãnî lị̃fị́ õmbâ ãnî rú tã ꞌdî tãsĩ, tãlâ úlị́ Ôvârí kâ rî ꞌbá yî rĩꞌá õzõ lị́gú cĩcĩ néné rî kâtí, tãlâ õsĩ ró bê ãmâ ĩnyĩrĩkõ
ãkpẽrẽ trậ fĩzó kạ̃ạ́lũ dị̃ ãmâ pị̃pị̂sị́lị́ ꞌá. Úlị́ ꞌdĩ fî kạ̃ạ́lũ dị̃ ꞌdî tãlâ tã ị̂sũ ãmâ ꞌá gõꞌdá kpá tã ãmâ pị̃pị̂sị́lị́ ꞌá rî ꞌbá yí bê
ậnjúlị́ nị̃lị́ dódó tã lâ kĩzó mbị̂mbị̂. 13 Îcá kô tã ãzãkã ãngó nõ ꞌá rî lậpị́zó Ôvârí rî lị̃fị́ drị̃ ꞌásĩ. Gólâ ndrê tã trá ndrĩ. Ạ́tị̃
bê rĩꞌá hûwậ gólâ drí rĩzó tã õjílã kâ ndrẽlé ndrĩ kôrô ꞌá lâ sĩ dódó. Gólâ rĩꞌá gólâ ãmâ drí ꞌẽꞌá âdrélé tã ãmákâ ngĩlí
ândrá lâ ꞌá rî ĩꞌdî.

Tã Yésũ drí ꞌbãzó tã êdé ꞌbá ró ãmâ lãfálé ꞌá Ôvârí bê rî
14Gõꞌdá õjílã ãzâ bê gólâ tã êdé ꞌbá ró Ôvârí ândrá ãmâ pãzó õzõ drị̃-ꞌbá ạ́ngị́ ngá lị̃ ꞌbá Ôvârí drí rî ꞌbá yí kâ rî kâtí.

Rú lâ rĩꞌá Yésũ, Ôvârí rî mvá. Gólâ ngâ trá gõlé ꞌbũû ꞌálâ rĩlí Ôvârí lạ̃gạ́tị́ tã ngĩlí Ôvârí drí tã ãmákâ ꞌẽlé rî ꞌbá yî tãsĩ.
Ãꞌdô bê trá ĩtí rî, ꞌdõvó mã njû gạ́gạ́ tã lẽlẽ ãmákâ sĩ Yésũ rî gógó rú. 15Nĩ ndrê drẽ, Yésũ tã êdé ꞌbá ạ́ngị́ ró ãmâ lãfálé
ꞌásĩ Ôvârí bê rî nị̃ ãmâ trá dódó. Gólâ nị̃ âꞌdô-âꞌdô ãmákâ âꞌdózó mbârâkã ãkó tã õnjí gãlé dó rî kpá trá. Gõꞌdá gólâ rĩꞌá
njãâ ãmâ pãlé. Kậyị̂ gólâ drí âꞌdózó drẽ bê õjílã mvá ró ãngó nõ ꞌá rî sĩ rî, Sãtánã ûjũ gólâ kpị̃ị̂ tã õnjí ꞌẽlé tã cé tị̂tị̂ gólâ
Sãtánã drí ãmâ ûjũzó ꞌá lâ tã õnjí ꞌẽlé rî sĩ. Gõꞌdá gólâ ꞌé tã õnjí kô ãlôwálâ.4 16Yésũ bê rĩꞌá kárá ãmâ tã ngĩlí Ôvârí drí.
ꞌDõvó ĩtí rî, mã rî ngị́rị̃-ngị́rị̃ ró lị̃fị́ ꞌbãꞌbã pạ̃tị́ị̃ rî sĩ Yésũ drị̃ị̂, tãlâ ãmâ drí fĩzó bê võ gólâ Ôvârí drí rĩzó ꞌá lâ pị̃pị̂sị́lị́
tãndĩ sĩ õjílã íyíkâ tãsĩ nã ꞌá, tãlâ gólâ õndrê ró bê ãmâ ĩzã kậyị̂ gólĩyî Sãtánã drí rĩzó ãmâ ûjũlị́ tã õnjí ꞌẽlé rî sĩ, gõꞌdá
gólâ ạ̃ậmû ró ãmâ mbârâkã gólâ ãmâ drí âꞌdózó ĩzã lâ bê tã trõzó vólé tã ûjũ-ûjũ ꞌdî drị́gạ́ sĩ rî sĩ.

5 1 Ĩtí, drị̃-ꞌbá ạ́ngị́ gólĩyî rĩ ꞌbá kõrõnyã lị̃lị́ fẽlé Ôvârí drí rî ꞌbá yî ãlô-ãlô, õjílã Ĩsĩrãꞌélẽ kâ rî íyîngá njĩlâ nĩ ãzí-ãzí lâ
yî lãfálé sĩ õzõ Ôvârí drí lẽlé rî kâtí. Lôsĩ ãmbá njĩlí trá ꞌdĩ kâ rĩꞌá nĩlí âdrélé Ôvârí ândrá tã êdé ꞌbá ró õjílã Ĩsĩrãꞌélẽ

kâ rî ꞌbá yî lãfálé Ôvârí bê, tãlâ gólâ õrî ró bê ngá fẽfẽ õjílã Ĩsĩrãꞌélẽ kâ ꞌdĩ ꞌbá yî drị́gạ́ sĩ rî fẽlé Ôvârí drí, gõꞌdá kpá rĩꞌá
kõrõnyã lị̃lị́ tãlâ tã õnjí õjílã kâ tãsĩ. 2Gólâ rî nyãányâ rĩꞌá cú ĩtí mbârâkã ãkó tã ndrĩ Ôvârí drí lôꞌbãlé ãmâ drí ꞌẽlé rî ꞌbá
yî ꞌẽzó. Tã rî ꞌdĩ tãsĩ rî, gólâ îcâ trá tã Ôvârí kâ âꞌdálé tã lĩkpã sĩ õjílã gólĩyî rĩ ꞌbá tã õnjí ꞌẽlé tã ị̂sũ ãkó kĩꞌá nĩ rî, ngãtá
tã ꞌdî ꞌbá yî rĩꞌá tã õnjí ꞌî yã rî ꞌbá yî drí. 3Gõꞌdá kpá tãlâ mbârâkã ãkõ gólâkâ tã õnjí gãzó dó rî tãsĩ rî, îcâ trá gólâ drí
kõrõnyã lị̃lị́ zãlé fẽlé Ôvârí drí, tãlâ tã õnjí gólâ rî nyãányâ kâ tãsĩ gõꞌdá kpá tã õnjí õjílã ãzâ ꞌbá yí kâ rî bê.

4Õjílã njĩí ĩyî nyãányâ nĩ kô âꞌdólé drị̃-ꞌbá ạ́ngị́ kõrõnyã lị̃ ꞌbá Ôvârí drí rî ꞌbá yí kâ, tãlâ õjílã ị̃ị̂njị̃ ró ĩyî yî bê. Cé
Ôvârí ĩꞌdî gólĩyî zĩlí âꞌdólé drị̃-ꞌbá ạ́ngị́ ꞌdĩ ró, nyé õzõ drílâ Ãrónã5 rî zĩrĩ ạ̃kû ró nã ꞌbá yî sĩ rî kâtí. 5 Ĩtí rî, Yésũ Krístõ
lôndãá õjílã kô íyî ị̂njị̃lị́ âꞌdólé tã êdé ꞌbá ró ãmâ lãfálé Ôvârí bê. ꞌDĩî võ lâ ꞌá rî, Ôvârí âtâ tã nĩ gólâ rî tãsĩ kĩ,
“Nî rĩꞌá ámâ mvá nyãányâ ꞌî.
Ãndrõ nô rî, õjílã âꞌdô nị̃ꞌá lâ kĩ, mâ rĩꞌá ánî átá ꞌî.”

Lôngó 2.7
6Gõꞌdá nĩngá sĩ, gólâ âtâ tã ãzâ kpá Yésũ drí kĩ nĩ rî,
“Ní âꞌdô ꞌbãꞌá kậyị̂ vósĩ cé tã êdé ꞌbá ró ãmâ lãfálé ꞌásĩ õjílã ámákâ bê zãâ gbạ́dú õzõ Mãlẽkĩsẽdékẽ drí rĩrĩ drị̃-ꞌbá ró

zãâ gbạ́dú rî kâtí.”6
Lôngó 110.4

44.15 Tã nô âꞌdâ tã kĩ, Yésũ cú rĩꞌá mbârâkã bê tã trõzó tã õnjí ãmákâ rî ꞌbá yî drị́gạ́ sĩ.
55.4 Ãrónã ꞌdĩ rĩꞌá Músạ̃ rî ậdrúpị̃ ró rî ĩꞌdî. Nĩ zị̂ búkũ Âfõ-âfõ kâ kápĩtã 29.
65.6 Gõꞌdá nĩ zị̂ tã Mãlẽkĩsẽdékẽ drí Ãbãrãyámã rî ûsúzó rî Tã Ómvó Ngá 14.18-20 ꞌá.



Ị́bũrũ 5–6 5
7Yésũ drẽ bê rĩꞌá nõngá ãngó nõ ꞌá rî, gólâ nị̃ tã trá kĩ, pạ̃tị́ị̃ Ôvârí cú rĩꞌá mbârâkã bê íyî pãzó õdrã ꞌásĩ. Ĩꞌdî ĩtí, gólâ

drí rĩzó rãtáã ꞌẽlé Ôvârí drí ị̃lị́ndrị̂ sĩ rõô Ôvârí rî îjílí íyî pãlé. Gõꞌdá Ôvârí ârî rãtáã gólâkâ ꞌdĩ mbârâkã fẽfẽ drílâ fĩî
ậtũzó rî sĩ, tãlâ gólâ rî gógó ꞌbã yî âꞌdólé nyé drị́-ãcê Ôvârí kâ zẽlé Ôvârí rî ị̂njị̃-ị̂njị̃ sĩ. 8Kpálé Yésũ bê trá Ôvârí rî mvá
ꞌî rî, gólâ ị̂lị̂ tã tã Ôvârí kâ ârízó ꞌẽlé rî trá rû îzã íyî ꞌẽ ꞌbá rî ꞌbá yî sĩ. 9Gólâ îcâ trá lôsĩ tãndí Ôvârí kâ ꞌẽlé dódó ngbá rû
îzã tíbê gólâ rî ꞌẽ ꞌbá rî sĩ. Gõꞌdá gólâ ndẽ lôsĩ Ôvârí kâ ꞌdĩ bê rî, gólâ drí îcázó õjílã ndrĩ gólĩyî úlị́ gólâkâ ârí ꞌbá ꞌẽlé rî
ꞌbá yî pãzó tã õnjí gólĩyíkâ rî ꞌbá yî ꞌásĩ, tãlâ gólĩyî õrî ró Ôvârí bê zãâ gbạ́dú ạ̃dũkũ ãkó. 10 ꞌDĩî ĩꞌdî rĩꞌá lạ́tị̂ gólâ Ôvârí
drí Yésũ rî ꞌbãzó âꞌdólé tã êdé ꞌbá ãmbá ró ĩyî lãfálé ꞌásĩ õjílã íyíkâ rî ꞌbá yí bê õzõ Mãlẽkĩsẽdékẽ drí âꞌdórẽ kâtí rî.

Lạ̃zị́ tã lẽ ꞌbá gólĩyî Ị́bũrũ tị̂ âtá ꞌbá rî ꞌbá yî zị̃zó mbârâkã tã lẽlẽ gólĩyíkâ kâ ꞌbãlé mbãlé rî
11Tã bê rĩꞌá dũû gólĩyî ãmâ drí ꞌẽꞌá âtálâ ãnî drí tã Yésũ kâ âꞌdózó tã êdé ꞌbá ró ãmâ lãfálé ꞌásĩ Ôvârí bê õzõ

Mãlẽkĩsẽdékẽ drí âꞌdórẽ kâtí rî tãsĩ, gõꞌdá rĩꞌá tã âmbâ-âmbâ ró tã rî ꞌdĩ ꞌbá yî ngĩzó fĩlí ãnî drị̃ị̂, tãlâ nĩ îcá kô ĩtõ lâ yî
nị̃lị́ dódó ꞌwãâꞌwâ. 12Âcálé bũúũ ãndrõ nô rî, tíkó nĩ âꞌdô îcáꞌá nĩ úlị́ Ôvârí kâ ị̂lị́lị́ dódó îcázó ãzí-ãzí îmbálé ĩꞌdî sĩ lâ.
ꞌDĩî võ lâ ꞌá rî, drẽ rĩꞌá zãâ îcâ-îcâ ró õjílã ãzâ ꞌbá yî drí tã Ôvârí kâ îmbázó ãnî drí, gõꞌdá kpá gõlé tã îtõ-îtõ tã âtî-âtî
tãndí Ôvârí kâ rî kâ îmbálé ãnî drí kpá óꞌdí. Mĩ rî rĩlí gbõ zãâ bã bê sị́lị́ ꞌá kõnõ kõnõ gõꞌdá îcázó ãꞌwá nyãlé ĩꞌdî kô ãꞌdô
tãsĩ yã? 13Õjílã rĩ ꞌbá ĩyî zãâ bã bê sị́lị́ ꞌá rî, nị̃ị́ ĩyî tã ãzãkã kô tã mbị̂ ꞌẽꞌẽ rî tãsĩ. Gólĩyî îcá kô tã nị̃lị́ kĩ, tã ángô rî ĩꞌdî
rĩꞌá tã mbị̂mbị̂ gólâ Ôvârí drí lẽlé drílĩyî ꞌẽlé rî. 14Gõꞌdá ĩtí rî, ãꞌwá bê rĩꞌá õjílã gólĩyî mbãmbã ndẽ ꞌbá trá rî ꞌbá yî drí
îcálé nyãlâ. Gólĩyî ị̂lị̂ tã trá nị̃lị́ kĩ, tã ángô rî ꞌbá yî ĩꞌdî rĩꞌá mbị̂ gõꞌdá ángô rî ꞌbá yî íyíkâ ĩꞌdî rĩꞌá ányâ lâ ró, tãlâ gólĩyî
rî ĩyî tã gólâ Ôvârí kâ rî ꞌbá yî ꞌẽlé zãâ zãâ ró ĩꞌdî.

6 1Âꞌdô bê trá ĩtí rî, ꞌdõvó ãmâ ãní bê rî õlôpê rû ạ̃tị́ ꞌálâ tã gólĩyî Ôvârí drí ꞌbãlé trá ãmâ lị̂njị́ ꞌbá trá rî yî drí nị̃lị́ rî ꞌbá
yî ꞌẽlé dódó mbị̂mbị̂. Gõꞌdá mã rî kô rĩꞌá cé tã îtõ-îtõ gólĩyî ãmâ drí ârílí trá Yésũ rî tãsĩ rî ꞌbá yî ꞌẽlé ĩꞌdî. Mã îtõ kô

kpá óꞌdí cé tã îmbálé ũgúlị́ jãlé tã õnjí ꞌásĩ gõꞌdá tã lẽlẽ ãmákâ ꞌbãlé Ôvârí ꞌá rî tãsĩ. 2Tã îtõ-îtõ gólĩyî ãmâ drí îcáꞌá nị̃lâ
dódó rî ꞌbá yî rĩꞌá ĩyî ĩꞌdî nõ: tã bãbãtízĩ kâ, gõꞌdá kpá tã drị́ ꞌbãꞌbã kâ, gõꞌdá kpá tã Ôvârí kâ õjílã lîdrî kâ õdrã ꞌásĩ rî,
gõꞌdá kpá tã Ôvârí kâ rĩzó tã õjílã kâ kĩlí, ãꞌdô ró bê lâŋõ ûsúzó zãâ gbạ́dú tã õnjí tãsĩ rî. Ĩtí rî, mã gõ kô cé tã rî ꞌdĩ ꞌbá
yî îmbálé ĩꞌdî. 3Õzõ Ôvârí õlôpê ãmâ rî, ꞌdõvó mã ꞌdê mã nĩ sị́sị́ ꞌálâ tã ãzâ ꞌbá yî Ôvârí kâ gólĩyî gólâ drí lẽlé ãmâ lị̂njị́
ꞌbá trá rî ꞌbá yî drí nị̃lị́ rî ꞌbá yî ị̂lị́lị́ ĩꞌdî ꞌẽlé.

4Ãꞌdô õjílã gólĩyî rû jã ꞌbá trá lạ́tị̂ pạ̃tị́ị̃ tã lẽlẽ kâ Yésũ ꞌá rî ꞌásĩ rî tãsĩ rî, õzõ gólĩyî õrî tã õnjí ꞌdĩ ꞌẽlé rî, áâꞌdô îcáꞌá
gólĩyî ꞌẽlé ángô tí ró tã õnjí ĩyíkâ rî ꞌbá yî âyélé vólé, tãlâ gólĩyî õꞌdê ró bê lạ́tị̂ Ôvârí kâ rî drị̃ị̂ kpá óꞌdí yã? ꞌDĩî îcá kô,
tãlâ sị́sị́ rî gólĩyî nị̃ tã pạ̃tị́ị̃ Ôvârí kâ rî trá, gõꞌdá gólĩyî âmbê tã tãndí ꞌdíyî pãpã kâ gólĩyî Ôvârí drí fẽlé gólĩyî drí Yésũ
sĩ rî trá, gõꞌdá gólĩyî ûsû mbârâkã Líndrí Tãndí Ôvârí kâ rî kâ trá, õzõ õjílã ãzâ ꞌbá yî drí ûsúlị́ trá rî kâtí, 5 gõꞌdá gólĩyî
ndrê tã kĩ ꞌbá nĩ tã Ôvârí drí âtálé rî ꞌbá yî rĩꞌá tã tãndí ꞌî rî trá ĩyî lị̃fị́ sĩ, gõꞌdá Ôvârí âꞌdâ íyî mbârâkã gólâ yí drí ꞌbãlé
õjílã drí âꞌdózó ĩꞌdí bê lâ ị̃zạ́tú rî trá gólĩyî drí, õzõ yí õtírĩ âꞌdó cé nĩ drị́-ãcê bê ãngó nõ drị̃lị́ rî. 6Kpálé bê trá ĩtí rî, ạ̃dũ
lésĩ ró rî, gólĩyî gã tã Ôvârí kâ dó. Bê trá ĩtí rî, îcá kô ngbãângbânõ gólĩyî ꞌbãlé tã õnjí ĩyíkâ rî ꞌbá yî âyélé vólé, tãlâ
gólĩyî ꞌbã Yésũ trá îpálé kpá óꞌdí fê lậlị̂-lậlị̂ drị̃ị̂ drãlé gólĩyî gãgã dó rî sĩ. ꞌDĩî rî, gólĩyî rî rĩꞌá Yésũ rî rú îzãꞌá.

7Nĩ ârî drẽ, õjílã ãzâ ꞌbá yî rĩꞌá õzõ ị̃nyạ́kú tãndí kâtí. Õzõ ôzê õtírĩ rĩî ꞌdị̃lị́ rî, ngá-ạ̃rú ꞌá lâ rî drí ngãzó âfõlé dódó ĩtí
ꞌwã ꞌbá lâ yî drí lõꞌwâ lâ yî nyãlé. Ôvârí ĩꞌdî tã tãndí ꞌẽ ꞌbá ị̃nyạ́kú ꞌdĩ drí. 8Gõꞌdá õjílã ãzâ ꞌbá yî rĩꞌá õzõ ị̃nyạ́kú õnjí
kâtí. Õzõ ạ́mvú ꞌwã ꞌbá õꞌwã ạ́mvú trá gõꞌdá cé mạ̃gbũlũ ãsõpá ró rî ꞌbá yî drí âfõzó nĩ ꞌá lâ rî, gõꞌdá ạ́mvú ꞌdĩ rĩꞌá õzõ
ạ́mvú gólâ Ôvârí drí trĩlí trá trĩtrĩ rî kâtí. Ạ̃dũkũ lâ ró rî, lạ̃sị́ âꞌdô mạ̃gbũlũ ꞌá lâ rî zãꞌá nĩ túrú-túrú ngbá vólé.

9Ámâ rû-lẽ-ãzí yî, má âtâ tã ãnî drí kpálé ĩtí rî, má nị̃ trá kĩ, tã ãníkâ rî rĩꞌá tãndí ró lậvũlị́ kôrô tã ạ́mvú mạ̃gbũlũ bê
ꞌdĩ kâ drị̃ị̂ sĩ. Nĩ âꞌdô õrẽ gólĩyî Ôvârí drí âfẽlé gólĩyî gólâ drí pãlé tã õnjí ĩyíkâ rî ꞌbá yî ꞌásĩ rî yî drí rî ûsúꞌá. 10Tã pạ̃tị́ị̃
ró, Ôvârí rî tã gólâ mbị̂mbị̂ rî ꞌẽlé ĩꞌdî kárá. Ĩtí rî, tã ꞌẽꞌẽ tãndí ãnî drí ꞌẽlé trá ạ̃kû ró gólâ drí rî já gólâ drị̃ị̂ sĩ kô. Ôvârí
rĩꞌá lõvõ ãníkâ yí drí ãnî drí rĩzó õjílã íyíkâ ậmúlị́ tã ꞌẽꞌẽ tãndí ró rî ꞌbá yî sĩ rî ndrẽꞌá. 11Gõꞌdá tã gólâ má drí lẽlé gạ̃rạ̃
ãnî drí ꞌẽlé rî, rĩꞌá ãnî drí rĩzó zãâ rĩꞌá tã Ôvârí kâ ꞌẽlé ĩtí, té bũúũ kậyị̂ ạ̃dũkũ ãníkâ ị̃nyạ́kú nõ drị̃ị̂ nõngá rî sĩ. Nĩ rî tã
ꞌdî ꞌbá yî ꞌẽlé ĩtí, tãlâ tã tãndí gólĩyî ãnî drí lị̃fị́ ꞌbãzó drị̃ lâ yî rî ꞌbá yî ûsúzó. 12Ãnî rúꞌbạ́ ũûtrậ kô tã Ôvârí kâ rî ꞌẽrẽ ꞌá.
ꞌDõvó nĩ rî bê-rî tã ꞌẽlé õzõ õjílã gólĩyî rĩ ꞌbá tã lẽlé Ôvârí ꞌá pị̃pị̂sị́lị́ ãlô sĩ kậyị̂ lâŋõ kâ ꞌá rî ꞌbá yí kâtí. Ĩtí rî, nĩ âꞌdô tã
tãndí gólĩyî Ôvârí drí tã lâ ꞌbãlé trá rî ꞌbá yî ûsúꞌá.

Tã Ôvârí drí ꞌẽzó tã yí drí ꞌbãlé trá ꞌẽꞌá ꞌẽlé rî ꞌbá yî ꞌẽlé pạ̃tị́ị̃ rî
13Ôvârí õtírĩ tã ꞌbãꞌbã ꞌbãâ õrẽ fẽzó Ãbãrãyámã drí rî, gólâ îtrî lãtrítrí trá íyî rú sĩ kĩ, yî Ôvârí ãâꞌdô tã gólĩyî yí drí tã

lâ ꞌbãlé trá rî ꞌẽꞌá pạ̃tị́ị̃. Ãmbã gólâkâ rî rĩꞌá gạ̃rạ̃ kôrô ãmbã õjílã mvá kâ rî drị̃ị̂ sĩ. Bê trá ĩtí rî, gólâ drí lãtrítrí îtrízó tã
ꞌdî ꞌbá yî ꞌẽzó Ãbãrãyámã drí íyî rú nyãányâ sĩ kĩ,

14 “Tã pạ̃tị́ị̃ ró, má âꞌdô õrẽ fẽꞌá ní drí ãmbá, ãꞌdô ró bê ní drí âꞌdózó ózõwá bê dũû.”
Tã Ómvó Ngá 22.17

15Gõꞌdá Ãbãrãyámã rî trá ndrô ndrô ró pị̃pị̂sị́lị́ ạ̃ꞌdị́ sĩ, Ôvârí õꞌê ró tã rî ꞌdĩ bê yí drí. Gõꞌdá dị̃yị́ mãní, Ãbãrãyámã drí tã
gólâ Ôvârí drí ꞌbãlé ꞌẽlé ꞌdĩ ûsúzó.

16Õzõ õjílã õlẽ trá lãtrítrí îtrílí tã-drị̃ lẽlẽ ꞌẽzó rî, lôndã ĩyî zãâ ngá gólĩyî tã lâ drí lậnjị̃lị́ lậnjị̃ gạ̃rạ̃ rî ꞌbá yî rú lâ ĩꞌdî
sị́sị́, gõꞌdá lãtrítrí rî ꞌdĩ îtrízó rú lâ sĩ. Lãtrítrí îtrílí tã-drị̃ lẽlẽ tãsĩ rî rî tã âꞌdálé kĩ, pạ̃tị́ị̃ ró, gólĩyî âꞌdô tã tã-drị̃ lẽlẽ ꞌdî kâ
ꞌẽꞌá trá. Bê ĩtí rî, tã ãzãkã gõꞌdá trá yû õjílã ãzâ ꞌbá yî drí tị̂ ânyázó tã lâ sĩ. 17Ôvârí lẽ âꞌdálâ trậ õjílã gólĩyî yí drí tã
ꞌbãzó trá tã ꞌẽzó gólĩyî drí rî yî drí kĩ, yí âꞌdô pạ̃tị́ị̃ tã gólĩyî yí drí tã lâ ꞌbãlé ꞌdĩ ꞌbá yî ꞌẽꞌá, tã ị̂sũ lâ já rû kô. Ĩtí rî, gólâ
îtrî lãtrítrí tã-drị̃ lẽlẽ ꞌẽzó ꞌdĩ kâ ĩꞌdî íyî rú sĩ. 18Gõꞌdá tã rị̃ ꞌdî ꞌbá yî tãsĩ rî, tã-drị̃ lẽlẽ gólâkâ gõꞌdá kpá lãtrítrí gólâ drí
îtrílí trá tã-drị̃ lẽlẽ ꞌdî tãsĩ rî bê, rĩꞌá ngá rû jã ꞌbá kô rî ĩꞌdî. Tãlâ tã ꞌdî ꞌbá yî âꞌdâ tã trá kĩ, Ôvârí âꞌdô pạ̃tị́ị̃ tã lâ yî ꞌẽꞌá.



6 Ị́bũrũ 6–7
Gólâ îcá kô ãmâ âdólé tã rî ꞌdĩ tãsĩ. Tã tã rî ꞌdĩ ꞌbá yí kâ sõ mbârâkã trá ãmâ gólĩyî rã ꞌbá trá gólâ ngálâ ngá pãlé tã
gólĩyî ányâ ró rî ꞌbá yî ꞌásĩ rî ꞌbá yî ꞌá rõô. Tãlâ tã gólĩyî Ôvârí kâ rị̃ ꞌdî ꞌbá yî tãsĩ rî, mã îcâ trá tã ãmâ drí rĩzó lị̃fị́ ꞌbãlé
drị̃ lâ rî ꞌbá yî rũlị́ gạ́gạ́. 19Tãlâ tã ꞌdî ꞌbá yî rî ãmâ ậtị̃lị́ tũ gạ́gạ́ Ôvârí rú, gõꞌdá rî kpá lạ́tị̂ njị̃lị́ trậ ãmâ drí fĩzó kôrô mbị̂
võ lânjã Ôvârí drí rĩzó ꞌá lâ ꞌbũû ꞌálâ nã ꞌá. Mã îcâ trá fĩlí kôrô ítá gólâ ạ́tị̃ tị́ võ lânjã rî ꞌdĩ kâ rî ũgúlị́ lésĩ, nĩꞌá kôrô
âdrélé mbị̂ Ôvârí ândrá. 20Nĩ ndrê drẽ, Yésũ câ trá tólâ sị́sị́ ãmâ drí tã êdé ꞌbá ró ãmâ lãfálé Ôvârí bê rî, rĩꞌá zãâ gbạ́dú
ĩtí õzõ Mãlẽkĩsẽdékẽ drí rĩrĩ zãâ gbạ́dú drị̃-ꞌbá ạ́ngị́ ró rî kâtí. Yésũ rĩꞌá tã ꞌdî ꞌẽꞌá ĩtí, tãlâ lạ́tị̂ njị̃lị́ trậ ãmâ drí fĩzó võ
lânjã Ôvârí kâ rî ꞌálâ.

Tã Mãlẽkĩsẽdékẽ rî tãsĩ rî

7 1Tã Mãlẽkĩsẽdékẽ kâ rĩꞌá nõtí. Mãlẽkĩsẽdékẽ rî trá kúmú ạ́ngị́ ró jạ̃rị́bạ̃ Sãlámõ kâ rî drị̃lị́, gólâ rî kpá trá drị̃-ꞌbá
ạ́ngị́ ró ngá fẽfẽ fẽlé Ôvârí gólâ ãmákâ ãmbã lâ drí lậvũlị́ kôrô rî drí. Gõꞌdá Ãbãrãyámã yî nĩnĩ ngá ĩyíkâ gólĩyî

kúmú ạ́ngị́ ạ́ngị́ ãngó nõ kâ sû rî ꞌbá yî drí ôpálé trá rî ꞌbá yî âtrõlé rî vósĩ rî, gõꞌdá Ãbãrãyámã yî õtírĩ rĩî âgõlé ạ̃wạ̃ rî
ꞌdĩ võ lâ ꞌásĩ rî, Mãlẽkĩsẽdékẽ drí gólĩyî ûsúzó gõꞌdá õrẽ fẽzó Ãbãrãyámã rî gógó drí.7 2Gõꞌdá nĩngá sĩ, Ãbãrãyámã drí
ngãzó ngá-tị̂ íyíkâ gólĩyî ĩyî drí âtrõlé âgõzó ạ̃jú ꞌásĩ rî ꞌbá yî lônyĩzó võ ꞌásĩ zãlô mûdrị́, gõꞌdá drílâ võ ãlô rî trõzó fẽlé
kôrô Mãlẽkĩsẽdékẽ drị̃-ꞌbá ngá fẽfẽ kâ rî ró rî sĩ ngá fẽfẽ ró Ôvârí drí. Rú Mãlẽkĩsẽdékẽ ꞌdĩ ĩtõ lâ kĩ, kúmú ạ́ngị́ rĩrĩ tã
mbị̂mbị̂ sĩ rî kâ. Gõꞌdá gólâ kpá rĩꞌá kúmú Sãlámõ kâ ĩꞌdî. Tã ífí lâ kĩ, kúmú tã ạ̃ꞌdị́ kâ. 3Tã îgĩ-îgĩ yûꞌdạ́wạ́ tã âꞌdálé
ãmâ drí Mãlẽkĩsẽdékẽ rî tãsĩ kĩ, ngãtá gólâ fí cú átá bê ngãtá ândrê bê ngã ózõwá bê yã rî. Tã îgĩ-îgĩ kpá yûꞌdạ́wạ́
âꞌdálâ kĩ, ngãtá útị̂ gólâ tị̃tị̃ ngã gólâ drã trá yã rî. Gõꞌdá ókĩzõ gólâ rî trá drị̃-ꞌbá gólâ tã êdé ꞌbá Ôvârí drí rî ró zãâ
gbạ́dú îtõ võ lâ ãkó gõꞌdá kpá ạ̃dũkũ lâ ãkó. Bê trá ĩtí rî, gólâ rĩꞌá õzõ Yésũ Ôvârí rî mvá gólâ rĩ ꞌbá zãâ gbạ́dú îtõ võ
ãkó gõꞌdá kpá ạ̃dũkũ ãkó tã êdé ꞌbá ró rî kâtí.

4Gõꞌdá ĩtí rî, nĩ ị̂sũ drẽ tã ãmbã Mãlẽkĩsẽdékẽ kâ gólâ lậvũ ꞌbá kôrô rî tãsĩ. Ãmâ ạ́ꞌbị́yạ́ ạ́ngị́ Ãbãrãyámã fẽ ngá-tị̂
ãlô-ãlô ngá cé tị̂tị̂ mûdrị́ ꞌásĩ tíbê drílâ ậꞌdúlị́ âgõzó ĩꞌdí bê lâ ạ̃jú võ ꞌásĩ rî ꞌbá yî ndrĩ Mãlẽkĩsẽdékẽ drí. 5Õjílã ꞌbạ̃súrú
Lạ́vị̃ kâ rî kâ gólĩyî âꞌdó ꞌbá drị̃-ꞌbá ngá fẽfẽ kâ Ôvârí drí rî ꞌbá yî tãsĩ rî, Ôvârí ꞌbã tã trá gólĩyî drí ngá ãlô-ãlô cé tị̂tị̂
mûdrị́ ꞌásĩ rî ûꞌdúlị́ õjílã ĩyíkâ Ĩsĩrãꞌélẽ kâ drị́gạ́ sĩ ngá fẽfẽ ró Ôvârí drí rî ꞌbá yî trõlé. Drị̃-ꞌbá gólĩyî ngá fẽfẽ õjílã kâ fẽ
ꞌbá Ôvârí drí ꞌdĩ ꞌbá yî gõꞌdá kpá õjílã gólĩyî ngá ꞌdĩ ꞌbá yî fẽ ꞌbá drílĩyî rî ꞌbá yí bê ãꞌdô ĩyî kpálé õrĩ ãlô ꞌásĩ Ãbãrãyámã
rî ózõwá yî ró rî, rĩꞌá tã mbị̂mbị̂ ꞌî ngá ꞌdĩ ꞌbá yî fẽzó gólĩyî drị̃-ꞌbá ngá fẽfẽ kâ ró rî ꞌbá yî drí. 6Gõꞌdá drị̃-ꞌbá ngá
fẽfẽ kâ Mãlẽkĩsẽdékẽ ꞌdĩ âꞌdó kô ꞌbạ̃súrú Lạ́vị̃ yí kâ rî ꞌásĩ kpálé ĩtí rî, gólâ trõ ngá ãlô-ãlô trá mûdrị́ ꞌásĩ cé tị̂tị̂ ạ́ꞌbị́yạ́
Ãbãrãyámã drị́gạ́ sĩ. Gõꞌdá gólâ fẽ õrẽ kpá Ãbãrãyámã gólâ Ôvârí drí tã ꞌbãzó õrẽ fẽzó drílâ rî drí. 7Ãmâ ndrĩ nị̃ trá kĩ,
pạ̃tị́ị̃ ró, õjílã gólĩyî sị́sị́-lésĩ rî ꞌbá yî rî ĩyî nĩ õrẽ fẽlé gólĩyî ạ̃dũ lésĩ rî ꞌbá yî drí. Ĩtí rî, Mãlẽkĩsẽdékẽ ꞌdĩ rĩꞌá sị́sị́-lésĩ ró
Ãbãrãyámã drí sĩ.

8Ãꞌdô drị̃-ꞌbá ngá fẽfẽ kâ gólĩyî âꞌdó ꞌbá Lạ́vị̃ kâ rî ꞌbá yî tãsĩ rî, gólĩyî rĩꞌá õjílã gólĩyî ꞌẽ ꞌbá drãlé gólĩyî ngá ûꞌdú ꞌbá
ró cé tị̂tị̂ ngá ãlô-ãlô mûdrị́ ꞌásĩ âtrõlé fẽlé ngá fẽfẽ ró Ôvârí drí rî ꞌbá yî ĩꞌdî. Gõꞌdá Mãlẽkĩsẽdékẽ rî tãsĩ rî, trá rĩꞌá ókĩzõ
drị̃-ꞌbá ngá fẽfẽ kâ gólâ rĩ ꞌbá zãâ rĩlí zãâ bạ̃dị̃ ró gólâ ngá-tị̂ ãlô-ãlô mûdrị́ ꞌásĩ gólĩyî Ãbãrãyámã drí ậꞌdúlị́ trá ꞌdĩ ꞌbá yî
trõ ꞌbá rî ĩꞌdî. 9Lạ́vị̃ ꞌdĩ rĩꞌá ạ́ꞌbị́yạ́ ró drị̃-ꞌbá ngá fẽfẽ kâ ꞌdĩ ꞌbá yí kâ ndrĩ gólĩyî ngá trõ ꞌbá trá ãlô-ãlô ĩyî drí ngá cé tị̂tị̂
mûdrị́ âtrõlé ngá fẽfẽ ró Ôvârí drí rî ꞌbá yî ꞌásĩ rî, mã âꞌdô âtáꞌá lâ kpá kĩ, Lạ́vị̃ rî gógó ꞌdĩ fẽ ngá kpá ãlô-ãlô cé tị̂tị̂ ngá
íyíkâ mûdrị́ âtrõlé ạ̃jú lésĩ rî ꞌbá yî ꞌásĩ ngá fẽfẽ ró Mãlẽkĩsẽdékẽ drị̃-ꞌbá ngá fẽfẽ kâ ꞌdĩ drí kôrô ạ́ꞌbị́yạ́ lâ Ãbãrãyámã sĩ.8
Ĩtí rî, Mãlẽkĩsẽdékẽ ꞌdĩ rĩꞌá sị́sị́-lésĩ ró kpá Lạ́vị̃ yî drí sĩ. 10Nĩ ndrê drẽ, kpálé útị́ drẽ Lạ́vị̃ rî ꞌdĩ kôꞌdáwá rî, lêndrê õzõ
gólâ trá njãâ ạ́ꞌbị́yạ́ lâ Ãbãrãyámã rî ꞌá tị̃lị́ kậyị̂ gólâ Ãbãrãyámã drí Mãlẽkĩsẽdékẽ rî ûsúzó ngá fẽzó drílâ rî sĩ rî kâtí.

11Drẽ sị́sị́, tã ngá âtrõlé fẽlé drị̃-ꞌbá ngá fẽfẽ kâ gólĩyî âꞌdó ꞌbá Lạ́vị̃ kâ rî ꞌbá yî drí ngá fẽfẽ ró Ôvârí drí rî, rĩꞌá lạ́tị̂
ânĩzó Ôvârí ngálâ tãlâ gólâ ãâyê ró õjílã bê tã õnjí ĩyíkâ rî ꞌbá yî ꞌásĩ rî ĩꞌdî. Trá rĩꞌá té ĩtí kậyị̂ gólâ Ôvârí drí tã ꞌbãꞌbã
íyíkâ rî ꞌbá yî fẽzó Músạ̃ drí tãlâ õjílã drí tã lâ yî ꞌẽzó bê rî sĩ. Gõꞌdá lạ́tị̂ rî ꞌdĩ gõꞌdá tã ꞌbãꞌbã Músạ̃ kâ ꞌẽꞌẽ lâ bê rî îcá kô
õjílã pãlé tã õnjí ĩyíkâ rî ꞌbá yî ꞌásĩ ãlôlâ. Bê trá ĩtí rî, rĩꞌá îcâ-îcâ ró Ôvârí drí drị̃-ꞌbá tã êdé ꞌbá ró ngĩíngî âjózó drị̃-ꞌbá
ngá fẽfẽ kâ ꞌdĩ ꞌbá yî võ lâ ꞌá. ꞌDĩî Yésũ ĩꞌdî. Yésũ âꞌdó kô Lạ́vị̃ rî ózõwá ꞌî õzõ Ãrónã tí, gõꞌdá gólâ rĩꞌá drị̃-ꞌbá tã êdé ꞌbá
ró âꞌdô tã Mãlẽkĩsẽdékẽ kâ vó ró.

12Nĩ ndrê drẽ, îcâ bê trá drị̃-ꞌbá ngá fẽfẽ kâ drí ngá fẽlé Ôvârí drí tã õnjí tãsĩ rî lârâkô lâ jãlé rî, ĩtí rî, îcâ kpá trá
Ôvârí drí tã drílâ ꞌbãlé trá õjílã pãzó rî jãlé. Gõꞌdá ĩtí rî, gólâ âjô Yésũ trá õjílã pãlé tã õnjí ꞌásĩ.

13–14Gõꞌdá Kúmú ãmákâ Yésũ tã lâ pẽlé trá búkũ Ôvârí kâ ꞌá ꞌdíyî pã ꞌbá ró rî tãsĩ rî, gólâ âꞌdó kô ꞌbạ̃súrú Lạ́vị̃ kâ
ꞌásĩ. ꞌBạ̃súrú gólâkâ rĩꞌá ngĩî, rĩꞌá ꞌbạ̃súrú Yúdạ̃ kâ rî ĩꞌdî.9 Músạ̃ ꞌbãlé bê tã kĩꞌá nĩ rî, ãꞌdî âꞌdô îcáꞌá nĩ âꞌdólé drị̃-ꞌbá ngá
fẽfẽ kâ ró rî nĩ yã rî tãsĩ rî, gólâ âyé õjílã ãzãkã Yúdạ̃ kâ kô âꞌdólé drị̃-ꞌbá ngá fẽfẽ kâ ró ãlôwálâ, gbõ cé õjílã Lạ́vị̃ kâ
rî ꞌbá yî ĩꞌdî.

Tã Yésũ drí âꞌdózó tã êdé ꞌbá ãmákâ ró Ôvârí bê õzõ drị̃-ꞌbá ngá fẽfẽ kâ Mãlẽkĩsẽdékẽ kâtí rî
15Ngbãângbânõ rî, mã nị̃ trá dódó rõô kĩ, Ôvârí njị̃ lạ́tị̂ óꞌdí õjílã pãzó rî trá, tã êdé ꞌbá ngĩî lâ gólâ õzõ drị̃-ꞌbá ngá

fẽfẽ kâ Mãlẽkĩsẽdékẽ kâtí rî âjózó tã êdélé ãmâ lãfálé ꞌá Ôvârí bê. Tã êdé ꞌbá rî ꞌdĩ rĩꞌá Yésũ ĩꞌdî. 16Gólâ âꞌdó kô drị̃-ꞌbá
tã êdé ꞌbá ró âꞌdô tã gólĩyî Músạ̃ drí ꞌbãlé trá rî vó ró. Âꞌdó tã âꞌdózó té ꞌbạ̃súrú mbị̂mbị̂ rî ꞌásĩ kô. Gólâ âꞌdô trá tã êdé

77.1 Nĩ zị̂ tã ạ̃jú ꞌdĩ kâ gõꞌdá kpá tã Ãbãrãyámã drí ngá lânjízó ꞌdĩ Tã Ómvó Ngá ꞌá kápĩtã 14.
87.9 Útị́ Lạ́vị̃ drẽ kô. Gõꞌdá tãlâ Ãbãrãyámã âꞌdô Lạ́vị̃ rî ạ́ꞌbị́yạ́ ꞌî, Ãbãrãyámã fẽ ngá ꞌdĩ ꞌbá yî bê Mãlẽkĩsẽdékẽ drị̃-ꞌbá ngá fẽfẽ kâ ró rî drí,
ókĩzõ ózõwá lâ yî ndrĩ ị̂njị̃ Mãlẽkĩsẽdékẽ ꞌdĩ trá ngá fẽfẽ Ãbãrãyámã drị́gạ́ ꞌdĩ sĩ.
97.13-14 Tã ậngũ ꞌbá ậngũ tã trá kĩ, ꞌdíyî pã ꞌbá ãâꞌdô âfõꞌá ꞌbạ̃súrú Yúdạ̃ kâ rî ꞌásĩ.

ꞌbá ró drị́-ãcê Ôvârí drí fẽlé gólâ drí rî sĩ, tãlâ mbârâkã gólâ ꞌá tíbê gólâ rî ꞌbã ꞌbá rĩlí zãâ gbạ́dú ạ̃dũkũ ãkó rî tãsĩ.
17Ôvârí pẽ tã gólâ rî tãsĩ kĩ nĩ rî,
“Ní âꞌdô ꞌbãꞌá kậyị̂ vósĩ cé tã êdé ꞌbá ró ãmâ lãfálé ꞌásĩ õjílã ámákâ bê zãâ gbạ́dú õzõ Mãlẽkĩsẽdékẽ drí rĩrĩ drị̃-ꞌbá ró

zãâ gbạ́dú rî kâtí.”
Lôngó 110.4

18Nĩ ndrê drẽ, Ôvârí nã lạ́tị̂ tã ꞌbãꞌbã ꞌẽꞌẽ kâ trá gãrã drị̃ị̂, tãlâ tã ꞌbãꞌbã rî ꞌdĩ ꞌbá yî rĩꞌá mbârâkã ãkó õjílã pãlé. 19Nĩ
ndrê drẽ, tã ꞌbãꞌbã gólĩyî Ôvârí drí âfẽlé Músạ̃ sĩ rî îcá ĩyî kô õjílã ãzãkã ꞌbãlé âꞌdólé tã mbị̂ ꞌbá ró. Tã ꞌdî tãsĩ rî, Ôvârí
âjô Yésũ trá lạ́tị̂ óꞌdí gólâ âꞌdó ꞌbá tãndí ró rõô lạ́tị̂ tã ꞌbãꞌbã gólĩyî âfẽlé kôrô Músạ̃ ꞌásĩ rî vó ró rî drị̃ị̂ sĩ rî njị̃lị́. Mã ꞌbã
lị̃fị́ Yésũ drị̃ị̂ lạ́tị̂ njị̃lị́ ãmâ drí cãzó ãnyî Ôvârí rú.

20Rĩꞌá tã lậnjị̃-lậnjị̃ ꞌî kĩ, Ôvârí ꞌbã Yésũ trá tã êdé ꞌbá ró ĩtí lãtrítrí sĩ. Gõꞌdá õjílã Lạ́vị̃ yí kâ ꞌdĩ ꞌbá yî âcâ ĩyî trá
âꞌdólé drị̃-ꞌbá ngá fẽfẽ kâ ró cú ĩtí lãtrítrí îtrí ãkó. 21Gõꞌdá Ôvârí îtrî lãtrítrí trá kậyị̂ gólâ drí Yésũ Krístõ rî ꞌbãzó âꞌdólé
tã êdé ꞌbá ãmákâ ró Ôvârí bê rî tú. Gólâ âtâ tã trá Yésũ rî tãsĩ kĩ, “Mâ Ôvârí Yãkóvã îtrî lãtrítrí trá tã ꞌdî tãsĩ. Má já tã
ị̂sũ ámákâ kôꞌdáwá. Má ꞌbã tã trá kĩ,
‘Ní âꞌdô ꞌbãꞌá kậyị̂ vósĩ cé tã êdé ꞌbá ró zãâ gbạ́dú ạ̃dũkũ ãkó.’ ”

Lôngó 110.4
22Lạ́tị̂ gólâ Ôvârí drí Yésũ rî ꞌbãzó tã êdé ꞌbá ró ãmâ lãfálé ꞌá yí bê rî âꞌdâ tã ãmâ drí kĩ, tã-drị̃ lẽlẽ óꞌdí drílâ ꞌbãlé trá
ãmâ lãfálé ꞌá yí bê rî rĩꞌá ĩꞌdî tãndí ró gạ̃rạ̃ tã-drị̃ lẽlẽ gólâ ạ̃kû ró rî drị̃ị̂ sĩ. Yésũ rî gógó rĩꞌá má-tị̃tị̃ ꞌî ãmâ drí, pạ̃tị́ị̃ ró
ãmâ drí nị̃lị́ kĩ, Ôvârí âꞌdô pạ̃tị́ị̃ tã gólâ drílâ ꞌbãlé tã-drị̃ lẽlẽ óꞌdí gólâkâ vó ró ꞌdĩ ꞌẽꞌá.

23Tã ãzâ bê gólâ Yésũ rî ꞌbã ꞌbá âꞌdólé íyíkâ tã êdé ꞌbá lârâkô ngĩî lâ ró drị̃-ꞌbá ngá fẽfẽ kâ rî ꞌbá yî drị̃ị̂ sĩ rî. Ạ̃kû ró
rî, drị̃-ꞌbá ngá fẽfẽ kâ ꞌdĩ ꞌbá yî bê rĩꞌá dũû. Gõꞌdá õzõ drị̃-ꞌbá ꞌdĩ ꞌbá yî ãlôlâ õdrã trá rî, ꞌdĩî lôsĩ gólâkâ âdrê trá, îcâ trá
õjílã ãzâ ꞌbãlé âꞌdólé drị̃-ꞌbá ró gólâ rî võ ꞌá, tãlâ lôsĩ ngá fẽfẽ kâ ꞌdĩ õnĩ ró bê sị́sị́ ꞌálâ. 24Gõꞌdá Yésũ rî tãsĩ rî, gólâ rî
íyíkâ zãâ lédrẽ-lédrẽ ró tã êdé ꞌbá ró ãmâ lãfálé ꞌá Ôvârí bê zãâ gbạ́dú ạ̃dũkũ ãkó. 25Bê trá ĩtí rî, gólâ îcâ trá õjílã gólĩyî
ânĩ ꞌbá âcálé ãnyî Ôvârí ngálâ kôrô yí sĩ rî ꞌbá yî pãlé ngbá zãâ gbạ́dú ạ̃dũkũ ãkó, tãlâ gólâ rĩꞌá tólâ kậyị̂ vósĩ kárá
lédrẽ-lédrẽ ró Ôvârí bê, rĩꞌá rãtáã ꞌẽlé Ôvârí drí tã êdé ꞌbá gólĩyíkâ ró tã gólĩyíkâ tãsĩ, ãꞌdô ró bê Ôvârí drí gólĩyî pãzó.

26–27 Îcâ trá ãmâ drí Yésũ rî trõzó tã êdé ꞌbá ạ́ngị́ ãmákâ ró tã ãmákâ tãsĩ ndrĩ. Nĩ ndrê drẽ, gólâ rĩꞌá tãndí ró járáꞌbítí
cú ĩtí tã õnjí ãkó yí ꞌá. Ĩtí rî, gólâ rĩꞌá ngĩî drị̃-ꞌbá ạ́ngị́ ngá lị̃ kâ Ôvârí drí gólĩyî âꞌdó ꞌbá tã õnjí ꞌbá ró rî ꞌbá yî drị̃ị̂ sĩ.
Ôvârí îngâ gólâ trá ûrû ãmbã lâ drí lậvũlị́ gạ̃rạ̃ tã ûrú ꞌálâ rî kâ drị̃ị̂ sĩ, ị̂njị̃lị́ ị̂njị̃ ãmbá lậvũlị́ kôrô. Îcâ trá drị̃-ꞌbá ạ́ngị́
ãzâ ꞌdĩ ꞌbá yî drí kõrõnyã lị̃lị́ ândálé ândâ kậyị̂ vósĩ cé, sị́sị́ lâ, tãlâ tã õnjí gólĩyî nyãányâ kâ rî ꞌbá yî tãsĩ, gõꞌdá rị̃ lâ
kpá, tãlâ tã õnjí õjílã Ĩsĩrãꞌélẽ kâ rî ꞌbá yí kâ tãsĩ ndrĩ. Gõꞌdá îcá kô Yésũ drí tã ꞌẽzó ândálé ândâ tã õnjí tãsĩ õzõ gólĩyí
kâtí. Gólâ ꞌbã cé ngá ãlô ĩꞌdî ngá fẽfẽ ró tãlâ tã õnjí tãsĩ cú ĩtí tã lâ ândá ãkó. Gólâ fẽ íyî nyãányâ ĩꞌdî drãlé ngá fẽfẽ ró
Ôvârí drí. ꞌDĩî rî îcâ trá Ôvârí drí tã õnjí õjílã kâ rî ꞌbá yî âyézó gólâ rî õdrã sĩ. 28 Pạ̃tị́ị̃ ró, tã ꞌbãꞌbã gólĩyî âfẽlé kôrô
Músạ̃ sĩ rî ꞌbá yî ꞌbã õjílã gólĩyî cú tã ậvị̃-ậvị̃ bê rî ꞌbá yî âꞌdólé drị̃-ꞌbá ạ́ngị́ drị̃-ꞌbá ngá fẽfẽ kâ rî ꞌbá yí kâ ró. Gõꞌdá
vólé drị̃ lâ ꞌásĩ rî, Ôvârí drí lãtrítrí îtrízó íyî mvá nyãányâ rî ꞌbãlé ĩꞌdî tã êdé ꞌbá ạ́ngị́ ãmákâ ró. Óꞌbã gólâ cú ĩtí tã õnjí
ãzãkã ãkó ãlôwálâ, tãlâ ãꞌdô ró bê tã êdé ꞌbá tãndí ró ãmâ lãfálé Ôvârí bê rî ꞌá lậvũlị́ gạ̃rạ̃ zãâ gbạ́dú ạ̃dũkũ ãkó.

Tã Yésũ tã êdé ꞌbá ạ́ngị́ ãmákâ ró rî tãsĩ rî

8 1Tã má drí rĩꞌá âtálâ ãnî drí Yésũ rî tãsĩ nô rĩꞌá tã ạ́ngị́ ꞌî. Kúmú ãmákâ gólâ rĩꞌá tã êdé ꞌbá ró ãmâ lãfálé ꞌá Ôvârí bê
rî, gólâ rĩꞌá õjílã lânjã ꞌî. Gólâ rî trá gõlé Ôvârí rî drị́-ágó drị̃ị̂ lésĩ ró, võ Ôvârí drí rĩzó drị́-ãcê bê ꞌbũû ꞌálâ rî ꞌá. Võ

rî ꞌdĩ rĩꞌá võ ị̂njị̃lị́ ị̂njị̃ rõô rî ĩꞌdî. 2Gólâ rî lôsĩ íyíkâ ꞌẽlé võ lânjã pạ̃tị́ị̃ Ôvârí kâ ûrú ꞌálâ rî ꞌá, Ôvârí êdê võ rî ꞌdĩ nĩ, âꞌdó
kô õjílã mvá ĩꞌdî.

3Tã gólĩyî drị̃-ꞌbá ạ́ngị́ drị̃-ꞌbá ngá fẽfẽ kâ rî ꞌbá yí kâ cé tị̂tị̂ ꞌbãlé ꞌẽlé rî, rĩꞌá ngá fẽfẽ fẽlé gõꞌdá kpá rĩꞌá kõrõnyã lị̃lị́
fẽlé Ôvârí drí. Ĩtí rî, îcâ trá Yésũ drí âꞌdólé ngá bê fẽlé Ôvârí drí tã êdé ꞌbá ạ́ngị́ ãmákâ ró tã õnjí ãmákâ tãsĩ. 4Õzõ
Yésũ ãꞌdô tíkó cé tã êdé ꞌbá gólâ rĩ ꞌbá tã ꞌẽlé ị̃nyạ́kú drị̃ị̂ nõngá rî, ĩꞌdî rî, tíkó îcá kô gólâ rî ꞌbãzó tã êdé ꞌbá ró, tãlâ
õjílã ãzâ ꞌbá yî bê gólĩyî ꞌbãlé trá âꞌdólé drị̃-ꞌbá ngá fẽfẽ kâ ró tã êdélé, gõꞌdá rĩꞌá ĩyî cú ngá bê fẽlé âꞌdô tã ꞌbãꞌbã Ôvârí
kâ rî ꞌbá yî vó ró. 5Lôsĩ drị̃-ꞌbá ꞌdĩ ꞌbá yí kâ ꞌdĩ rĩꞌá cé líndrí lôsĩ pạ̃tị́ị̃ gólâ tã êdé ꞌbá ãmákâ drí rĩꞌá ꞌẽlâ ûrú ꞌálâ rî kâ
ĩꞌdî. Tãlâ tã ꞌdî tãsĩ rî, Ôvârí ꞌbã tã Músạ̃ drí võ ꞌdî tãsĩ drị́-mbílí sõsõ sĩ. Músạ̃ drẽ ꞌẽꞌá võ gólâ Ôvârí drí ꞌẽzó rû ûsúlị́ ꞌá
lâ õjílã íyíkâ bê rî ꞌdị̃ꞌá rî, Ôvârí drí tã âtázó Músạ̃ drí drị́-mbílí sõsõ sĩ kĩ,
“Ní êdê ngá ndrĩ ꞌdî ꞌbá yî, nyé õzõ võ pạ̃tị́ị̃ ámâ ị̂njị̃zó ûrú ꞌálâ gólâ má drí âꞌdálé ní drí únị́ drị̃ ꞌálâ rî kâtí.”

Âfõ-âfõ 25.40
6Gõꞌdá nĩ ndrê drẽ, lôsĩ gólâ Ôvârí drí fẽlé Yésũ drí rî, tã lâ lậnjị̃-lậnjị̃ rõô gạ̃rạ̃ lôsĩ tíbê gólâ drí ꞌbãlé drị̃-ꞌbá ngá fẽfẽ
kâ ãzâ ꞌdĩ ꞌbá yî drí ꞌẽlé rî yî drị̃ị̂ sĩ. Nĩ ndrê drẽ, lạ́tị̂ óꞌdí gólâ Yésũ drí êdélé õjílã drí nĩzó Ôvârí ngálâ rî, rĩꞌá tãndí ró
lậvũlị́ kôrô lạ́tị̂ ạ̃kû Ôvârí kâ gólâ Músạ̃ drí âꞌdálé trá ãmâ drí rî drị̃ị̂ sĩ, tãlâ tã gólâ Ôvârí drí rĩꞌá tã lâ ꞌbãlé ꞌẽlé õjílã
íyíkâ pãzó tã lạ́tị̂ óꞌdí ꞌdĩ kâ tãsĩ rî rĩꞌá tãndí ró lậvũlị́ kôrô tã ꞌbãꞌbã gólâkâ lạ́tị̂ ạ̃kû rî kâ drị̃ị̂ sĩ.

7Nĩ ndrê drẽ, tíkó õzõ lạ́tị̂ ạ̃kû tã-drị̃ lẽlẽ sị́sị́ ꞌdĩ kâ ãꞌdô trá nyé ndrĩ tãndí ró cú ĩtí tã ãzãkã ãkó îzãlâ rî, tí îcá kô
Ôvârí drí lạ́tị̂ tã-drị̃ lẽlẽ óꞌdí kâ ãzâ ꞌẽzó. 8Gõꞌdá Ôvârí âꞌdâ tã ányâ yí drí ûsúlị́ õjílã íyíkâ tãsĩ tã-drị̃ lẽlẽ yí drí ꞌbãlé trá
gólĩyí bê rî vó ró rî úlị́ nõ ꞌbá yî sĩ.
“Ôvârí Yãkóvã âtâ tã trá kĩ nĩ rî,
‘Kậyị̂ ãâꞌdô âcáꞌá ị̃zạ́tú má drí tã-drị̃ lẽlẽ óꞌdí ꞌẽzó

õjílã ámákâ Ĩsĩrãꞌélẽ kâ rî ꞌbá yí bê.
9Tã-drị̃ lẽlẽ óꞌdí rî ꞌdĩ âꞌdó kô õzõ gólâ sị́sị́ má drí ꞌẽlé trá gólĩyî ạ́ꞌbị́yạ́ yí bê

kậyị̂ má drí gólĩyî drị́ rũrị̃ âsélé vólé ꞌbạ̃drị̃ Mạ́sị̃rị̃ kâ ꞌásĩ rî sĩ rî kâtí.

Gólĩyî ꞌdê trá ũgúlị́ drị̃ị̂ tã tã-drị̃ lẽlẽ rî ꞌdĩ ꞌbá yí kâ ꞌẽlé.
Tãlâ tã rî ꞌdĩ tãsĩ rî, má ꞌbãá lị̃fị́ gõꞌdá kô gólĩyî drị̃ị̂,

tãlâ gólĩyî vó ndrẽzó.
10Nõô rĩꞌá tã-drị̃ lẽlẽ óꞌdí má drí ꞌẽꞌá ꞌẽlâ ị̃zạ́tú õjílã Ĩsĩrãꞌélẽ kâ bê rî ĩꞌdî.
Má âꞌdô gólĩyî ꞌẽꞌá tã ꞌbãꞌbã gólĩyî má drí ꞌbãlé gólĩyî drí ꞌẽlé rî ꞌbá yî trõlé ꞌbãlé ĩyî pị̃pị̂sị́lị́ ꞌá rî ꞌbá yî nị̃lị́ dódó.
Ĩtí rî, gólĩyî âꞌdô rĩꞌá tã lâ yî ꞌẽlé tãndí ró.
Má âꞌdô âꞌdóꞌá ĩꞌdî Ôvârí gólĩyíkâ ró.
Gõꞌdá gólĩyî âꞌdô âꞌdóꞌá õjílã ámákâ ró.
11 Ĩtí rî, âꞌdó kô îcâ-îcâ ró õjílã ãzãkã õjílã ámákâ rî ꞌbá yî lãfálé sĩ drí ꞌbã-tị̂-ꞌdị̃-ãzí ĩyíkâ ró rî ꞌbá yî

ngãtá ậdrúpị̃ lâ yí bê lị̃fị́ lâ yî îmbázó Ôvârí Yãkóvã rî nị̃lị́,
tãlâ gólĩyî ndrĩ âꞌdô ámâ nị̃ꞌá,
îtõlé õjílã gólâ cú ĩtí ãmbã ãkó rî rú sĩ
cãlé bũúũ õjílã gólâ ãmbã gólâkâ drí âꞌdólé gạ̃rạ̃ ndrĩ ãzí-ãzí lâ yí kâ drị̃ị̂ sĩ rî rú.

12Má âꞌdô tã õnjí gólĩyíkâ rî ꞌbá yî âyéꞌá pị̃pị̂sị́lị́ tãndĩ ámákâ rî sĩ.
Gõꞌdá tã õnjí rî ꞌdĩ ꞌbá yî tã lâ âgá má drị̃ị̂ kô ãlôwálâ.’ ”

Yẽrẽmíyã 31.31-34
13Gõꞌdá Ôvârí zị́lị́ bê tã rî ꞌdĩ tã-drị̃ lẽlẽ óꞌdí íyíkâ ró rî, ꞌdĩî ꞌbã gõꞌdá tã-drị̃ lẽlẽ sị́sị́ gólâkâ ꞌdĩ trá âꞌdólé tã ạ̃kû tã ífí

ãkó rî ró, tãlâ ngá gólâ ạ̃kû ꞌbá trá gõꞌdá kpá tã lâ drí âzálé trá rî âꞌdô rû îzãꞌá ꞌwãâ.
Tã Ôvârí rî ị̂njị̃-ị̂njị̃ tãsĩ, âꞌdô tã-drị̃ lẽlẽ gólâkâ sị́sị́ õjílã bê rî

vó ró rî

9 1Gõꞌdá âꞌdô tã-drị̃ lẽlẽ sị́sị́ Ôvârí kâ õjílã íyíkâ Ĩsĩrãꞌélẽ kâ rî ꞌbá yí bê rî vó ró rî, Ôvârí ꞌbã tã ãzâ ꞌbá yî trá õjílã drí
ꞌẽlé, ãꞌdô ró íyî ị̂njị̃zó bê dódó mbị̂. Gõꞌdá võ ãzâ kpá bê rĩꞌá, gólâ ꞌdị̃lị́ trá Ôvârí rî ị̂njị̃zó ꞌá lâ. 2 Ĩtí rî, úꞌdị̂ gũgũ rî ꞌdĩ

trá. Gõꞌdá óõkî gũgũ rî ꞌdĩ ꞌálé lâ zãlô rị̃. Võ sị́sị́ ạ́tị̃ tị́lị́ sĩ rî, úzị̂ trá “‘võ Ôvârí kâ”’. Võ rî ꞌdĩ ꞌá rî, órã ãbélẽngówá trá
njị́rị́ âꞌdô lâ vó ró rĩꞌá îꞌĩ lâ ĩyî lámbã ró, gõꞌdá tãrãbízã kpá bê võ rî ꞌdĩ ꞌá cú ãmbãtã gólâ õrẽ ꞌbãzó trá drị̃ lâ ngá fẽfẽ ró
Ôvârí drí rî ꞌbá yí bê.10

3Võ rị̃ lâ ró gũgũ ꞌdî ꞌá rî kpá bê, ócâ lãfálé lâ võ sị́sị́ rî rú sĩ ítá bị́ sĩ kpạ̃ạ́kũ. Úzị̂ võ rị̃ ꞌdî “‘võ ngîngî lâ Ôvârí drí”’.
4Gõꞌdá võ rị̃ ꞌdî ꞌá rî, ngá bê rĩꞌá zãlô rị̃. Ãlô rî rĩꞌá tãrãbízã ꞌî, éêdê dáãbõ ꞌásĩ, rĩzó ngá ạ̃jị́ bê tũrũ-tũrũ rî ꞌbá yî zãlé drị̃
lâ ꞌá Ôvârí drí. Gõꞌdá sạ̃ndúkũ rúꞌbạ́ lâ ndrũlị́ dáãbõ sĩ kpá bê rĩꞌá, ꞌdĩî rĩꞌá cú ngá gólĩyî âꞌdô tã-drị̃ lẽlẽ Ôvârí kâ rî ꞌbá
yí bê yí ꞌá. Gõꞌdá ngá rî ꞌdĩ ꞌbá yî rĩꞌá ĩꞌdî nõ: límvó mvá dáãbõ ꞌásĩ cú ngá nyãnyã zị̃lị́ mánã rî bê ꞌá lâ, gõꞌdá pị̃drị́gú
Ãrónã kâ gólâ bị́ lôꞌbã ꞌbá fõô yí bê ạ̃kû ró rî bê, gõꞌdá kpá kúnị́ mvá kpãkãrá-kpákárâ rị̃ gólĩyî Ôvârí drí tã ꞌbãꞌbã íyíkâ
tã-drị̃ lẽlẽ sị́sị́ õjílã íyíkâ bê rî kâ rî ꞌbá yî îgĩzó drị̃ lâ ꞌá rî ꞌbá yí bê. 5Gõꞌdá sạ̃ndúkũ ꞌdî drị̃ lâ ólôpâ mãlãyíkã líndrí
ạ́ngị́ ạ́ngị́ ꞌî zãlô rị̃ tị̂ gãrã lâ rị̃ rî ꞌbá yî ꞌásĩ, tã âꞌdálé kĩ, pạ̃tị́ị̃ Ôvârí rî rû ûsúlị́ õjílã íyíkâ bê võ ꞌdî ꞌá. Mãlãyíkã líndrí ꞌdĩ
ꞌbá yî úfú lâ yî âkô rû ꞌdó gõlé sạ̃ndúkũ ꞌdî drị̃ ꞌálâ ró, gõꞌdá ꞌdĩî rĩꞌá võ gólâ Ôvârí drí rĩzó tã õnjí õjílã kâ rî ꞌbá yî âyélé
ꞌálâ rî ĩꞌdî. Gõꞌdá ngbãângbânõ rî, má lẽé kô rĩlí tã ãzâ ꞌdĩ ꞌbá yî rãlé ndrĩ gũgũ ꞌdî tãsĩ ãnî drí.

6Gõꞌdá éêdê gũgũ ꞌdî bê ngá ꞌá lâ ꞌdĩ ꞌbá yí bê ĩtí rî, drị̃-ꞌbá ngá lị̃ kâ rî ꞌbá yî rî ĩyî nĩ ĩyíkâ fĩlí cé ꞌálé lâ kĩlí trá sị́sị́ ró
rî ꞌdĩ ꞌálâ ândálé ândálé rĩꞌá tã Ôvârí rî ị̂njị̃zó rî ꞌẽlé. 7Gõꞌdá gólĩyî îcá kô fĩlí ꞌálé lâ âkílí rị̃ lâ ró rî ꞌdĩ ꞌálâ. Cé drị̃-ꞌbá
ạ́ngị́ drị̃-ꞌbá ngá lị̃ kâ rî ꞌbá yí kâ ãlô rî îcâ nĩ fĩlí ítá tị̂ âmbélé kpạ̃ạ́kũ gũgũ ꞌdî ꞌá ꞌdĩ ũgúlị́ lâ lésĩ, cãlé võ ngîngî lâ
Ôvârí drí ꞌdĩ ꞌálâ. Gõꞌdá gólâ rî fĩlí võ rî ꞌdĩ ꞌá cé ândâlâ ãlô ndrô ꞌá. Kậyị̂ gólâ drí rĩzó fĩlí ꞌdĩ sĩ rî, îcâ trá gólâ drí
kõrõnyã gólĩyî lị̃lị́ lị̃lị̃ rî ꞌbá yî ãrí lâ yî âtrõzó kpãâ fẽlé Ôvârí drí ngá fẽfẽ ró tãlâ tã õnjí íyî nyãányâ kâ rî ꞌbá yî tãsĩ,
gõꞌdá kpá tãlâ tã õnjí õjílã ãzâ ꞌbá yî drí ꞌẽlé trá cú ĩtí vó lâ nị̃zó kô rî ꞌbá yî tãsĩ. 8Tã rî ꞌdĩ ꞌbá yî sĩ rî, Líndrí Tãndí
Ôvârí kâ âꞌdâ tã ãmâ drí kĩ, lạ́tị̂ õjílã drí fĩzó ítá tị̂ ꞌdĩ ũgú ꞌálâ Ôvârí rî ûsúlị́ rî únjị̃ị́ drẽ kô kậyị̂ gólĩyî drị̃-ꞌbá ngá lị̃ kâ
ꞌdĩ ꞌbá yî drí rĩzó drẽ rĩꞌá lôsĩ ĩyíkâ ꞌẽlé gũgũ rî ꞌdĩ ꞌá rî ꞌbá yî sĩ.

9Gõꞌdá tã gũgũ ꞌdî kâ âꞌdâ tã ãmâ gólĩyî rĩ ꞌbá lédrẽ-lédrẽ ró ãndrõ nô rî ꞌbá yî drí. Tã rî ꞌdĩ ĩtõ lâ ĩꞌdî rĩꞌá nõtí.
Kõrõnyã gólĩyî ûlị́lị́ trá ûlị̂-ûlị̂ gõꞌdá kpá ngá ãzâ ꞌbá yî drị̃-ꞌbá ngá lị̃ kâ ꞌdĩ ꞌbá yî drí trõlé fẽlé Ôvârí drí rî ꞌbá yí bê îcá
kô âꞌdô-âꞌdô õjílã gólĩyî Ôvârí rî ị̂njị̃ ꞌbá kâ êdélé Ôvârí drí gólĩyî ndrẽzó bê tã mbị̂ ꞌbá ró ngbángbá yí lị̃fị́. 10Tã ngá
fẽfẽ ꞌdî ꞌbá yí kâ Ôvârí drí rî tãsĩ rî, cé rĩꞌá ngá gólĩyî nyãlé nyãnyã gõꞌdá mvũlị́ mvũmvũ gõꞌdá kpá tã gólĩyî õjílã drí
rĩꞌá trá ꞌẽlâ ĩyî ꞌbãlé âꞌdólé ngbángbá Ôvârí lị̃fị́ rî ꞌbá yî tãsĩ rî ĩꞌdî. Gólĩyî rĩꞌá cé tã gólĩyî Ôvârí drí ꞌbãlé õjílã drí ꞌẽlé ĩyî
rúꞌbạ́ sĩ rî ĩꞌdî. Gõꞌdá lãꞌbí ꞌdĩ ꞌbá yî rî trá ĩtí bũúũ kậyị̂ Ôvârí drí tã ndrĩ êdézó õjílã lãfálé ꞌá yí bê Yésũ sĩ rî sĩ.

Tã gólâ Yésũ drí ꞌẽlé trá tã êdé ꞌbá ró õjílã lãfálé ꞌá Ôvârí bê rî
11Gõꞌdá Yésũ âcâ trá ꞌdíyî pã ꞌbá ró âꞌdólé tã êdé ꞌbá ạ́ngị́ lâ ró tã êdélé ãmâ lãfálé ꞌásĩ Ôvârí bê drị̃-ꞌbá ạ́ngị́ ró,

drị̃-ꞌbá ạ́ngị́ drị̃-ꞌbá ngá lị̃ kâ rî ꞌbá yí kâ rî võ lâ ꞌá tã tãndí gólĩyî ngá pãpã kâ gólĩyî îcá ꞌbá ãmâ drí rî ꞌbá yî âfẽlé
ngbãângbânõ. Gólâ nĩ trá fĩlí võ pạ̃tị́ị̃ Ôvârí kâ rî ꞌá ꞌbũû ꞌálâ. Võ rî ꞌdĩ rĩꞌá ndrĩ nyé tãndí ró lậvũlị́ kôrô gũgũ drị̃-ꞌbá ngá
lị̃ kâ gólĩyî ị̃nyạ́kú drị̃ị̂ nõngá nõ ꞌbá yí kâ drị̃ị̂ sĩ. Võ rî ꞌdĩ âꞌdó kô ãngó nõ kâ ĩꞌdî. Õjílã ꞌdị́ võ rî ꞌdĩ ꞌdị̃ꞌdị̃ kô. 12Gõꞌdá
Yésũ fî bê võ rî ꞌdĩ ꞌá ꞌbũû ꞌálâ rî, ꞌdĩî gólâ fî trá võ rî gógó gólâ Ôvârí drí rĩzó rî ꞌdĩ ꞌá. Gólâ fî trá võ rî ꞌdĩ ꞌá cé ândâlâ

109.2 Ãmbãtã ꞌdî rĩꞌá lãmbé ró ngá nyãnyã gólâ Ôvârí drí fẽlé trá õjílã Ĩsĩrãꞌélẽ kâ rî ꞌbá yî drí ndrô drílĩyî lậmúzó võ ꞌãꞌí rî ꞌbá yî ꞌásĩ rî ꞌbá yî sĩ.

ãlô. ꞌDĩî îcâ trá ãmâ pãlé ndrĩ. Gólâ fílí bê rî, gólâ trõó ị̃ndrị̂ ãrí ngãtá ị́tị́ ãrí kô nĩꞌá fẽlâ ngá fẽfẽ ró Ôvârí drí. Gõꞌdá
gólâ fî trá íyî ãrí nyãányâ gólâ îcá ꞌbá trá Ôvârí drí ãmâ pãzó tã õnjí ãmákâ rî ꞌbá yî ꞌásĩ zãâ gbạ́dú cú ĩtí ạ̃dũkũ ãkó rî sĩ.

13Õzõ drị̃-ꞌbá ngá lị̃ kâ ꞌdĩ ꞌbá yî ũlị̂ kõrõnyã trá trõlé fẽlé ngá fẽfẽ ró Ôvârí drí rî, ꞌdĩî vósĩ rî, gólĩyî trõ ãrí lâ yî lûvị́lị́
võ Ôvârí kâ ꞌdĩ ꞌá, tãlâ Ôvârí ãâyê ró tã õnjí õjílã gólĩyî tã õnjí gólĩyíkâ drí gólĩyî ꞌbãlé âꞌdólé õnjí ró Ôvârí lị̃fị́ rî ꞌbá yí
kâ bê, gõꞌdá gólĩyî drí ófó ị́tị́ kâ gólĩyî zãlé trá Ôvârí drí rî ꞌbá yî ônjálé lị̃mvû sĩ rî lûvị́zó õjílã ꞌdî ꞌbá yî drị̃ị̂. Tã ífí tã
ꞌdî ꞌbá yí kâ kĩ, ngá rî ꞌdĩ ꞌbá yî õꞌbã ró õjílã ꞌdî ꞌbá yî bê âꞌdólé ngbángbá Ôvârí rî lị̃fị́ drị̃ ꞌá. Gõꞌdá âꞌdô bê trá kĩ, ãrí
gõꞌdá ófó ꞌdĩ ꞌbá yí bê ãâꞌdô îcáꞌá pạ̃tị́ị̃ õjílã jĩlí fínyáwá âꞌdólé ngbángbá ró ĩtí rî, 14 ꞌdõvó nĩ ꞌdê nĩ ị̂sũ tã drẽ mbârâkã
Yésũ Krístõ rî ãrí kâ tãsĩ. Lôsĩ gólâ rî ãrí kâ lậvũ kôrô ãrí kõrõnyã ꞌdî ꞌbá yí kâ rî drị̃ị̂ sĩ. Yésũ fẽ íyî nyãányâ bê drãlé
ngá fẽfẽ ró Ôvârí drí õjílã pãlé zãâ gbạ́dú ạ̃dũkũ ãkó mbârâkã Líndrí Tãndí Ôvârí kâ rî kâ sĩ rî, ꞌdĩî gólâ rî rĩꞌá ngá fẽfẽ
gólâ járáꞌbítí tãndí ró cú ĩtí tã õnjí ãzãkã ãkó yí ꞌá rî fẽꞌá ĩꞌdî Ôvârí drí, tãlâ ĩîcâ ró bê ãmâ pị̃pị̂sị́lị́ ꞌbãlé âꞌdólé ngbángbá
gõꞌdá ãmâ înjílí tã ꞌẽꞌẽ âzâ-âzâ gólĩyî rĩ ꞌbá ãmâ drị̃lị́ lạ́tị̂ õdrã kâ drị̃ị̂ rî ꞌásĩ, tãlâ pạ̃tị́ị̃ mã ĩîcâ ró bê tã Ôvârí gólâ rĩ ꞌbá
lédrẽ-lédrẽ ró ꞌdĩ kâ ꞌẽlé ĩꞌdî.

15Tãlâ tã rî ꞌdĩ tãsĩ rî, Yésũ ꞌdíyî pã ꞌbá ãmákâ ĩꞌdî rĩꞌá õjílã gólâ tã tã-drị̃ lẽlẽ óꞌdí Ôvârí bê rî kâ êdé ꞌbá ꞌî, ãꞌdô ró bê
Ôvârí drí tã tãndí ûrú ꞌálâ ạ̃dũkũ ãkó gólĩyî yí drí tã lâ yî ꞌbãlé trá rî âfẽzó gólâ sĩ cú ĩtí õjílã gólĩyî yí drí ậzị́lị́ trá âꞌdólé
íyî nyãányâ kâ ró rî ꞌbá yî drí ndrĩ. Mã îcâ trá tã tãndí ꞌdĩ ꞌbá yî trõlé ãmâ drí õzõ drị́-vó kâtí, tãlâ Yésũ drã trá õjílã drị̃
tĩlí tã õnjí gólâ gólĩyî drí ꞌẽlé trá gólĩyî drí ûjũzó trá kpị̃ị̂ tã tã-drị̃ lẽlẽ drị̃-káká Ôvârí kâ rî kâ ꞌẽlé rî sĩ rî ꞌásĩ. Tã tã-drị̃
lẽlẽ ꞌdî kâ pẽ gólĩyî trá.

16Ãꞌdô drị́-vó tãsĩ rî, õzõ õjílã ãâyê íyî tị̂-võ trá ngá íyíkâ ró rî ꞌbá yî lânjízó íyî õdrã vólé drị̃ ꞌásĩ rî, drẽ sị́sị́ ólânjí
ngá gólâkâ ꞌdĩ ꞌbá yî kôꞌdáwá áró lâ yî drí rî, áâꞌdô nị̃ꞌá lâ zãlô sị́sị́ kĩ, pạ̃tị́ị̃ õjílã rî ꞌdĩ drã trá. 17Tị̂-võ õjílã gólâ ꞌẽ ꞌbá
drãlé rî kâ âꞌdô âꞌdóꞌá cú ĩtí tã ífí ãkó drẽ gólâ ãꞌdô drẽ bê lédrẽ-lédrẽ ró rî. Óꞌé tã gólâ rî tị̂-võ kâ ꞌdĩ kô té bũúũ gólâ rî
õdrã vólé drị̃ ꞌásĩ.

18Âꞌdô bê trá ĩtí rî, õzõ ãꞌdô tã-drị̃ lẽlẽ drị̃-káká Ôvârí kâ rî tãsĩ rî, drị̃-ꞌbá ngá lị̃ kâ ꞌdĩ ꞌbá yî îcâ trá tã lâ ꞌẽlé kpá ãrí
sĩ, ꞌdĩî rî tã âꞌdálé kĩ, kõrõnyã gólâ fẽlé trá ꞌdĩ drã trá drãdrã tã õnjí õjílã kâ tãsĩ. 19Tã gólĩyî rãlé trá tã-drị̃ lẽlẽ sị́sị́ ꞌdĩ kâ
âꞌdô trá nõtí. Sị́sị́ lâ, Músạ̃ âtâ tã ndrĩ gólĩyî ꞌbãlé trá õjílã drí ꞌẽlé âꞌdô tã ꞌbãꞌbã gólĩyî Ôvârí drí ꞌbãlé trá gólâ drí rî ꞌbá
yî vó ró rî trá. ꞌDĩî vósĩ rî, gólâ drí ị́tị́ jõrã fũzó ị̃ndrị̂ bê, gõꞌdá ãrí lâ trõzó ônjálé lũmvû sĩ. Gõꞌdá nĩngá sĩ, fê zázá fê
zị̃lị́ hĩsópã rî kâ âŋõzó gõꞌdá kạ́bị̃lị́kị̃ ꞌbí îkálé kãâkâ ró rî âtrõzó ômbélé fê rî ꞌdĩ sị́lị́ õzõ sãlãngã kâtí, gõꞌdá trõzó lâ sõlé
ãrí ônjálé ꞌdĩ ꞌá gõꞌdá ângílí lûvị́lị́ búkũ tã ꞌbãꞌbã Ôvârí kâ rî ꞌbá yí kâ drị̃ị̂ sĩ gõꞌdá kpá õjílã ndrĩ tólâ nã ꞌbá yî drị̃ị̂ sĩ.
20Gólâ bê rĩꞌá ãrí ꞌdĩ lûvị́ꞌá rî, gólâ rî tã âtálé kĩ, “Nõô rĩꞌá ãrí gólâ âꞌdó ꞌbá má-tị̃tị̃ ró tã-drị̃ lẽlẽ gólâ Ôvârí drí ꞌbãlé ãnî
drí tã lâ yî ị̂njị̃lị́ ị̂njị̃ ndrĩ rî kâ ĩꞌdî.” 21Gõꞌdá Músạ̃ lûvị̂ ãrí kpá ĩꞌdî sĩ lâ gũgũ gólâ kõrõnyã ûlị̂ kâ Ôvârí drí ꞌá lâ rî ꞌdĩ
drị̃ị̂ sĩ gõꞌdá kpá ngá gólĩyî ndrĩ rĩzó lãꞌbí ꞌdãlé ĩꞌdî sĩ lâ yî Ôvârí rî ị̂njị̃lị́ rî ꞌbá yî drị̃ị̂ sĩ. 22Âꞌdô tã ꞌbãꞌbã gólĩyî Ôvârí
drí ꞌbãlé õjílã drí ꞌẽlé rî vó ró rî, îcâ trá ãꞌdô ró bê ãrí lâsózó lûvị́lị́ ngá drị̃ị̂ sĩ ndrĩ, tãlâ ngá rî ꞌdĩ ꞌbá yî ãꞌdô ró bê
ngbángbá Ôvârí lị̃fị́. Ĩtí rî, Ôvârí rî tã õnjí âyélé cé õzõ óõlâsô ãrí trá lûvị́lị́ rî.11

23Tãlâ ngá gólĩyî gũgũ Ôvârí kâ ꞌdĩ kâ ꞌdĩ ꞌbá yî rĩꞌá lãmbé tã pạ̃tị́ị̃ Ôvârí kâ ꞌbũû ꞌálâ rî ꞌbá yî âꞌdázó õjílã drí rî ĩꞌdî,
îcâ trá ngá rî ꞌdĩ ꞌbá yî ꞌbãzó âꞌdólé ngbángbá Ôvârí lị̃fị́ kõrõnyã ûlị̂-ûlị̂ sĩ. Îcâ trá ngá gólĩyî pạ̃tị́ị̃ ꞌbũû ꞌálâ rî drí âꞌdózó
tãndí ró ngbángbá. Tã ꞌdî tãsĩ rî, ngá ꞌẽꞌá fũlâ rî îcâ trá âꞌdólé tãndí ró lậvũlị́ kôrô tã tãndí kõrõnyã ꞌdî ꞌbá yí kâ rî drị̃ị̂ sĩ,
tãlâ cé rĩꞌá õjílã gólĩyî rĩ ꞌbá ngbángbá tãndí ró rî îcâ trá fĩlí ꞌbũû ꞌálâ Ôvârí ngálâ.

24Nĩ ndrê drẽ, ꞌdíyî pã ꞌbá ãmákâ Yésũ fí kô võ rî gógó tãndí gólâ õjílã drí êdélé drị̃-ꞌbá ngá lị̃ kâ rî ꞌbá yî drí rĩzó
Ôvârí rî ûsúlị́ ꞌdĩ ꞌá. Võ rî ꞌdĩ rĩꞌá cé líndrí võ gólâ pạ̃tị́ị̃ Ôvârí kâ ꞌbũû ꞌálâ rî kâ ĩꞌdî. Yésũ fî trá võ rî gógó pạ̃tị́ị̃ gólâ
Ôvârí drí rĩzó ꞌbũû ꞌálâ rî ꞌá, âdrélé Ôvârí ândrá tã ãmákâ ngĩlí Ôvârí drí. 25Drị̃-ꞌbá ạ́ngị́ drị̃-ꞌbá ngá lị̃ kâ rî ꞌbá yí kâ
íyíkâ rî îcâ nĩ fĩlí võ ngîngî lâ ró ị̃nyạ́kú nõ drị̃ị̂ Ôvârí drí rî ꞌá ndrô vósĩ cé kõrõnyã ãrí drílâ ûlị́lị́ rî bê. Gõꞌdá Yésũ fî
íyíkâ kó cé ândâlâ ãlô võ Ôvârí kâ rî ꞌá ꞌbũû ꞌálâ íyî nyãányâ fẽlé Ôvârí drí ngá fẽfẽ ró. ꞌDĩî âꞌdó kô õzõ tã drị̃-ꞌbá ngá lị̃
kâ ãzâ ꞌdĩ ꞌbá yí kâ rî tí. 26Õzõ tíkó tã Yésũ kâ ãꞌdô trá tã gólâ drílâ îcálé ândálâ ândâ õzõ drị̃-ꞌbá ngá lị̃ kâ ꞌdĩ ꞌbá yí kâtí
rî, tí âꞌdô îcáꞌá lâŋõ õdrã kâ ꞌdĩ drí Yésũ rî ꞌẽzó ândálé dũûdû îtõlé kậyị̂ gólĩyî Ôvârí drí ãngó nõ ꞌbãzó rî sĩ âcálé bũúũ
ãndrõ nô. Võ lâ ꞌdĩ ꞌá rî, ngbãângbânõ rî, kậyị̂ gólâ Ôvârí drí ꞌẽzó tã ndrĩ gólĩyî yí drí ꞌbãlé ꞌẽlé õjílã ãngó nõ kâ pãzó rî
ꞌbá yî ndẽzó rî tú, Yésũ ânĩ trá cé ândâlâ ãlô íyî nyãányâ fẽlé drãlé tãlâ lâŋõ tã õnjí kâ trõlé vólé ãmâ drị̃ị̂ sĩ.

27 Îcâ trá õjílã drí ndrĩ ôdrãzó cé ândâlâ ãlô, vó lâ ꞌásĩ rî, Ôvârí âꞌdô tã gólĩyíkâ lôndãꞌá kĩlí. 28 Ĩtí rî, Yésũ fẽ íyî
nyãányâ bê drãlé ngá fẽfẽ ró Ôvârí drí cé ândâlâ ãlô rî, ꞌdĩî rĩꞌá îcâ-îcâ ró lâŋõ tã õnjí õjílã dũû kâ rî ꞌbá yí kâ trõlé vólé.
Gõꞌdá Yésũ âꞌdô âgõꞌá ãngó nõ ꞌá kpá óꞌdí. ꞌDĩî gólâ rí kô ânĩlí íyî nyãányâ fẽlé kpá óꞌdí tãlâ tã õnjí tãsĩ, gõꞌdá gólâ rî
ânĩlí ꞌdĩ õjílã gólĩyî rĩ ꞌbá ĩyî lị̃fị́ ꞌbãꞌbã sĩ ꞌdíyî pã ꞌbá rî âgõ-âgõ ãngó nõ ꞌá rî drị̃ị̂ rî ꞌbá yî ꞌbãlé âꞌdólé õzõ yí kâtí.

Tã Yésũ drí íyî nyãányâ fẽzó õdrã sĩ îcálé tã õnjí ndrĩ õjílã kâ trõlé vólé zãâ gbạ́dú rî

10 1Tã ꞌbãꞌbã gólĩyî Ôvârí drí âfẽlé õjílã íyíkâ drí Músạ̃ sĩ rî ꞌbá yî îcá kô õjílã pãlé tã õnjí ꞌásĩ, tãlâ gólĩyî rĩꞌá cé
líndrí ꞌî tã âꞌdálé ãmâ drí cé fũyạ̃-fũyạ̃ ró tã tãndí gólĩyî Ôvârí drí tã lâ ꞌbãlé trá ꞌẽlé ãmâ drí Yésũ sĩ ị̃zạ́tú rî tãsĩ.

Tãlâ tã rî ꞌdĩ tãsĩ rî, õzõ õjílã Ĩsĩrãꞌélẽ kâ ꞌdĩ ꞌbá yî ãânĩ ĩyî trá ndrô vósĩ cé kõrõnyã âjílí lị̃lị́ ngá fẽfẽ ró Ôvârí drí âꞌdô
tã ꞌbãꞌbã gólâ Músạ̃ kâ ꞌdĩ ꞌbá yî vó ró rî, ngá fẽfẽ rî ꞌdĩ ꞌbá yî îcá kô õjílã gólĩyî ânĩ ꞌbá Ôvârí rî ị̂njị̃lị́ ĩtí ꞌdĩ ꞌbá yî
ꞌbãlé âꞌdólé járáꞌbítí tãndí ró Ôvârí lị̃fị́. 2Tíkó õzõ ngá fẽfẽ kõrõnyã ꞌdî ꞌbá yî sĩ rî ĩîcâ fí trá õjílã ꞌbãlé âꞌdólé járáꞌbítí
ngbángbá ró tã õnjí gólĩyíkâ rî ꞌbá yî ꞌásĩ rî, ĩtí rî, tíkó îcá kô drílĩyî ânĩzó kpá óꞌdí kõrõnyã bê lị̃lị́ ândálé ândâ fẽlé
Ôvârí drí tã õnjí ĩyíkâ rî tãsĩ. Tíkó gólĩyî âꞌdô îcáꞌá ngá fẽfẽ ꞌdî ꞌbá yî fẽfẽ lâ âyélé. 3Gõꞌdá âꞌdó kô õzõ ꞌdĩî kâtí, õjílã

119.22 Ôvârí ꞌê tã ꞌdî trá Yésũ rî õdrã sĩ. Nĩ zị̂ vérẽsĩ 26 kápĩtã nô ꞌá.

drí rĩlí ânĩlí ndrô vósĩ cé kõrõnyã fẽlé ngá fẽfẽ ró Ôvârí drí. Tã pạ̃tị́ị̃ ró, tã rî ꞌdĩ ꞌbã gólĩyî rĩꞌá tã ị̂sũlị́ tã õnjí ĩyíkâ rî ꞌbá
yî tãsĩ kpá óꞌdí ndrô vósĩ cé. 4Âꞌdô trá ĩtí, tãlâ îcá kô ãrí kõrõnyã ꞌdî ꞌbá yí kâ ꞌdĩ drí Ôvârí rî ꞌbãlé tã õnjí õjílã ꞌdî ꞌbá yí
kâ âyélé.

5–6 Ĩtí Yésũ Krístõ ânĩ bê rĩlí ãngó nõ ꞌá rî, gólâ âtâ tã trá kĩ nĩ rî,
“Ôvârí, ní lẽé tã kô õjílã drí kõrõnyã yî gõꞌdá ngá ãzâ ꞌbá yî õzõ ngá fẽfẽ kâtí rî ꞌbá yí bê fẽlé ní drí ánî ꞌbãlé tã õnjí

gólĩyíkâ âyélé.
Tã ꞌdî ꞌbá yî sú ní rú kô.

Gõꞌdá ní âfẽ bê-rî rúꞌbạ́ ĩꞌdî má drí rĩzó ꞌá lâ,
má drí drãzó ngá fẽfẽ ró ní drí tã õnjí õjílã kâ tãsĩ.

7Gõꞌdá má lôgõ tã ꞌdî drị̃ lâ trá kĩ,
‘Ní ndrê drẽ, Ôvârí, mâ rĩꞌá nõ.
Má ânĩ trá rĩlí njãâ tã gólĩyî ní drí lẽlé rî ꞌbá yî ꞌẽlé õjílã pãzó,

âꞌdô tã gólĩyî îgĩlí trá ámâ tãsĩ búkũ áníkâ rî ꞌá rî vó ró.’ ”
Lôngó 40.6-8

8Gõꞌdá ãꞌdô tã îgĩ-îgĩ Ôvârí kâ ꞌdĩ vó ró rî, Yésũ Krístõ âtâ tã trá sị́sị́ kĩ nĩ rî, “Ní lẽé kô õjílã drí kõrõnyã yî gõꞌdá ngá
ãzâ ꞌbá yí bê fẽlé ní drí ngá fẽfẽ ró. Kõrõnyã gólĩyî lị̃lị́ zãlé zãzã ngãtá ngá ãzâ ꞌbá yî fẽlé fẽfẽ tã õnjí trõlé rî, âꞌdó ĩyî
kô ngá gólĩyî ãyĩkõ lâ yî drí ánî cĩlí rî ĩꞌdî.” Gólâ âtâ úlị́ ĩtí lâ ꞌdĩ kâtí ꞌdĩ, õzõ ꞌdĩî ꞌbá yî ãꞌdô kpálé tã ꞌbãꞌbã gólĩyî Ôvârí
drí ꞌbãlé ãmâ drí ꞌẽlé rî ꞌbá yî ĩꞌdî rî. 9 ꞌDĩî vósĩ rî, Yésũ drí tã âtázó kpá kĩ, “Ôvârí, mâ bê rĩꞌá nõ, má ânĩ trá tã gólĩyî ní
drí ámâ lẽzó ꞌẽlâ rî ꞌẽlé.” Gõꞌdá úlị́ rî ꞌdĩ ꞌbá yî âꞌdâ tã kĩ nĩ rî, Ôvârí ndẽ tã sị́sị́ íyíkâ kõrõnyã ûlị̂ kâ tã õnjí tãsĩ rî trá,
ãꞌdô ró bê yí drí îcázó gõꞌdá tã óꞌdí ꞌẽlé ĩꞌdî õjílã pãzó tã õnjí ꞌásĩ. 10Tãlâ tã rî ꞌdĩ tãsĩ rî, Yésũ drí íyî nyãányâ fẽzó drãlé
ândâlâ ãlô ngá fẽfẽ tãndí ró Ôvârí drí âꞌdô tã Ôvârí drí lẽlé yí drí ꞌẽlé rî vó ró, tãlâ ãmâ ꞌbãlé ndrĩ âꞌdólé járáꞌbítí tãndí
ró Ôvârí lị̃fị́.

11Kậyị̂ vósĩ cé, drị̃-ꞌbá ngá lị̃ kâ rî ꞌbá yî rî ĩyî âdrélé võ Ôvârí kâ rî ꞌá ngá ꞌẽꞌẽ ĩyíkâ ꞌẽlé Ôvârí drí. Gólĩyî rî trá
kõrõnyã lârâkô ãlôlâ ꞌdĩ lị̃lị́ fẽlé ngá fẽfẽ ró Ôvârí drí tã õnjí tãsĩ ândâlâ dũû. Gõꞌdá bê lé ĩtí rî, ngá fẽfẽ rî ꞌdĩ ꞌbá yî îcá
kô tã pạ̃tị́ị̃ ró tã õnjí õjílã kâ rî ꞌbá yî trõlé vólé. 12Gõꞌdá Yésũ Krístõ tã êdé ꞌbá ró ãmâ lãfálé ꞌá Ôvârí bê õzõ drị̃-ꞌbá
ngá lị̃ kâ rî kâtí rî, fẽ íyî nyãányâ trá drãlé ngá fẽfẽ ró Ôvârí drí tã õnjí tãsĩ. Gõꞌdá ngá fẽfẽ rî ꞌdĩ îcâ trá tã õnjí ãmákâ
trõlé vólé zãâ gbạ́dú ạ̃dũkũ ãkó. ꞌDĩî vósĩ rî, gólâ rî trá vũdrị́ ꞌbũû ꞌálâ Ôvârí rî drị́-ágó drị̃ lésĩ. 13Gõꞌdá ngbãângbânõ
rî, gólâ bê rĩꞌá tólâ kậyị̂ gólâ ạ̃jú-ꞌbá-ãzí gólâkâ ndrĩ rî ꞌbá yî ꞌbãzó âꞌdólé gólâ rî pá zẽlé rî tẽlé, tãlâ gólâ drí âꞌdózó
gólĩyî drị̃lị́ drị́-ãcê bê kậkậrậ ndrĩ. 14Rĩꞌá ĩtí, tãlâ Yésũ fẽ íyî nyãányâ bê drãlé ngá fẽfẽ ró Ôvârí drí tãlâ tã õnjí tãsĩ rî,
gólâ îcâ trá õjílã íyíkâ pãlé tã õnjí gólĩyíkâ rî ꞌbá yî ꞌásĩ, ãꞌdô ró bê gólĩyî drí âꞌdózó bê járáꞌbítí mbị̂mbị̂ ró Ôvârí lị̃fị́ rĩlí
zãâ ĩtí gbạ́dú.

15Gõꞌdá Líndrí Tãndí Ôvârí kâ rî kpá úlị́ âtálé ãmâ drí lị̃fị́ drị̃ ꞌbá ró tã rî ꞌdĩ ꞌbá yî tãsĩ. Gólâ âtâ tã ậngũ ꞌbá Yẽrẽmíyã
tị́ kĩ nĩ rî,

16 “Tã-drị̃ lẽlẽ má drí ꞌẽꞌá ꞌẽlâ gólĩyí bê ị̃zạ́tú rî rĩꞌá nõtí.
Má âꞌdô tã îmbâ-îmbâ ámákâ ꞌbãꞌá rĩlí gólĩyî pị̃pị̂sị́lị́ ꞌásĩ.
Má âꞌdô îgĩꞌá lâ rĩlí gólĩyî drị̃ị̂, tãlâ gólĩyî õꞌê ró bê.”

Yẽrẽmíyã 31.33
17Gõꞌdá Líndrí Tãndí Ôvârí kâ âtâ úlị́ kpá kĩ nĩ rî,
“Tã õnjí gólĩyíkâ rî ꞌbá yî gõꞌdá tã gólĩyî drí ꞌẽlé trá tã ꞌbãꞌbã ámákâ rú rî ꞌbá yí bê âgá kô ãzãkã lâ má drị̃ị̂.”

Yẽrẽmíyã 31.34
18 Ĩtí tãlâ Ôvârí âyê tã õnjí ꞌdĩ ꞌbá yî trá ndrĩ ĩtí rî, îcá gõꞌdá kô kõrõnyã lị̃zó ĩꞌdî kpá óꞌdí Ôvârí drí tãlâ tã õnjí tãsĩ!

Tã gólĩyî tã Ôvârí kâ rũzó njírí-njírí ró rî
19Gõꞌdá âꞌdô bê trá ĩtí rî, ámâ ậdrúpị̃ yî ámâ îzó yí bê, mã nị̃ trá pạ̃tị́-pạ̃tị̃ ró kĩ, mã îcâ trá fĩlí drị̃-bạ́lạ́yị̂ ró ũrị̃ ãkó võ

rî gógó gólâ Ôvârí drí âꞌdózó rî ꞌá, tãlâ õdrã Yésũ kâ ãmâ pãzó rî tãsĩ. 20 ꞌDĩî gólâ rî õdrã njị̃ lạ́tị̂ óꞌdí trá ãmâ drí fĩzó
drị̃-bạ́lạ́yị̂ ró kôrô ꞌá lâ sĩ âdrélé gá Ôvârí ândrá õzõ fĩfĩ ítá12 tị̂ ꞌĩlí gũgũ ꞌálâ rî ũgú ꞌálâ rî kâtí. Lạ́tị̂ óꞌdí ꞌdĩ rĩꞌá hûwậ zãâ
gbạ́dú ạ̃dũkũ ãkó ãmâ drí fĩzó Ôvârí ngálâ. 21 Ĩtí rî, Yésũ rĩꞌá tã êdé ꞌbá ạ́ngị́ ãmákâ Ôvârí bê gólâ rĩ ꞌbá ãmâ õjílã Ôvârí
kâ rî ꞌbá yî vó lâ yî ndrẽlé ndrĩ rî ĩꞌdî. 22 ꞌDõvó mã nĩ Ôvârí ngálâ tã lẽlẽ gólâ ꞌá zãâ bạ̃dị̃ pị̃pị̂sị́lị́ ãlô rî sĩ. Ĩtí rî, tã ị̂sũ
ãmákâ rî ãâꞌdô kô rị̃ rị̃, tãlâ Yésũ jĩ ãmâ pị̃pị̂sị́lị́ trá ngbángbá ngá lậnjị̃-lậnjị̃ tã õnjí ãmákâ rî kâ rî ꞌbá yî ꞌásĩ. Gõꞌdá gólâ
jĩ ãmâ rúꞌbạ́ trá ndrĩ âꞌdólé ngbángbá tã õnjí ꞌásĩ lị̃mvû tãndí sĩ.

23 ꞌDõvó mã njû kílíkpâ ró tã gólĩyî ãmâ drí tã lẽzó trá ꞌá lâ Yésũ rî tãsĩ rî rú pị̃pị̂sị́lị́ ãlô sĩ tã ị̂sũ ãmákâ jã ãkó, ꞌdõvó
mã rî lị̃fị́ ꞌbãꞌbã sĩ Yésũ drị̃ị̂, nyé õzõ ãmâ drí âtálé rĩꞌá ꞌẽlâ rî kâtí, tãlâ mã nị̃ trá kĩ, Ôvârí ãâꞌdô pạ̃tị́ị̃ kárá tã gólĩyî gólâ
drí tã lâ ꞌbãlé trá ꞌẽlé rî ꞌẽꞌá. 24 Ĩtí rî, ꞌdõvó mã ậmû ãmâ ãmâ vó ꞌásĩ lõvõ ãmákâ âꞌdálé ãmâ ãzí-ãzí yî drí gõꞌdá kpá tã
tãndí ꞌẽlé ĩꞌdî ãmâ ãzí-ãzí yî drí. 25 ꞌDõvó ĩtí rî, mã rî rĩꞌá zãâ rû êꞌbélé kpãkã ãlô võ ãlô ꞌá Ôvârí rî lûyị́lị́. ꞌDõvó ãlô ãmâ
ꞌásĩ rî õrî kô pêtrê ró cú ĩtí rû êꞌbé ãkó võ ãlô ꞌá, õzõ õjílã ũrûkậ ꞌbá yî drí rĩꞌá ꞌẽlâ rî kâtí. ꞌDõvó mã rî bê-rî mbârâkã
sõsõ sĩ ãmâ ꞌá ãmâ vó ꞌásĩ lậvũlị́ kôrô tã tãndí gólĩyî ãmâ drí ꞌẽlé ngbãângbânõ rî ꞌbá yî drị̃ị̂ sĩ, tãlâ kậyị̂ gólâ Kúmú
Yésũ drí âgõzó rî trá ꞌẽꞌá âcálé.

1210.20 Fĩfĩ Ôvârí ngálâ ꞌdĩ rĩꞌá õzõ drị̃-ꞌbá ạ́ngị́ drị̃-ꞌbá ngá lị̃ kâ rî ꞌbá yí kâ drí fĩrĩ ítá gólâ ꞌĩlí gũgũ Ôvârí kâ ꞌá rî ũgú ꞌálâ rû ûsúlị́ Ôvârí bê rî
kâtí.

26Ãnî gólĩyî tã pạ̃tị́ị̃ Ôvârí kâ nị̃ ꞌbá ró rî, õzõ nî ãzâ ãâdĩ drị̃ trá vólé rĩrĩ Ôvârí drí lẽlé rî rú sĩ rĩlí tã õnjí ꞌẽlé gólâ rú

rî, gõꞌdá tã ãzãkã yû ní drí ꞌẽlé Ôvârí drí tã õnjí áníkâ rî ꞌbá yî âyézó. 27 Ĩtí rî, ngá ãzâ yû ánî pãlé, ní îcâ trá cé tã tẽlé
ũrị̃ sĩ Ôvârí õkî ró tã ní rú. Gólâ âꞌdô lâŋõ ạ́ngị́ fẽꞌá õjílã gólĩyî rû pĩ ꞌbá trá yí rú rî drí ngbá lạ̃sị́ õnjí rạ̃ꞌdạ̃ rî sĩ. 28Õzõ
õjílã ãzâ õꞌê tã õnjí trá âꞌdô tã ꞌbãꞌbã gólĩyî Ôvârí kâ âfẽlé kôrô Músạ̃ sĩ rî vó ró rî, ĩtí rî, õzõ lị̃fị́ drị̃ ꞌbá ãꞌdô trá cé rị̃
ngãtá nâ tã âꞌdálé kĩ, pạ̃tị́ị̃ õjílã ꞌdî õꞌê tã õnjí ꞌdĩ trá rî, ꞌdĩî îcâ trá tã kĩ ꞌbá drí tã kĩzó gólâ rú. Ĩtí rî, úfû gólâ trá ĩtí lâ ꞌdĩ
kâtí cú ĩtí lạ́tị̂ drílâ íyî pãzó lâŋõ ꞌdî ꞌásĩ rî ãkó.13 29Âꞌdô bê trá ĩtí rî, ãꞌdô âꞌdô rû ꞌẽꞌá nĩ õjílã gólâ rĩ ꞌbá íyíkâ kó Ôvârí
rî mvá rî ị̂njị̃lị́ kôꞌdáwá rî tãsĩ yã? Lâŋõ gólâ ꞌẽ ꞌbá ꞌdẽlé gólâ drị̃ị̂ rî âꞌdô âꞌdóꞌá ạ́ngị́ lậvũlị́ gạ̃rạ̃. Yésũ âyê íyî ãrí lâdãlé
õjílã rî ꞌdĩ jĩlí tã õnjí íyíkâ ꞌásĩ âꞌdô tã tã-drị̃ lẽlẽ kâ rî vó ró, gõꞌdá õjílã rî ꞌdĩ ndrê ãrí rî ꞌdĩ âꞌdólé tã ífí ãkó ró mbârâkã
ãkó, ókĩzõ gólâ drí Yésũ rî lôtórẽ pá sĩ kpãdí-kpãdí rî kâtí. Ĩtí rî, õjílã rî ꞌdĩ ꞌdâ Líndrí Tãndí Ôvârí kâ gólâ pị̃pị̂sị́lị́ tãndí
âꞌdá ꞌbá ĩꞌdî gólâ drí drị̃-bạ́lạ́yị̂ ró rî trá. Nĩ ị̂sũ tã lâŋõ ạ́ngị́ ꞌẽ ꞌbá âꞌdélé gólâ drị̃ị̂ rî tãsĩ. Lâŋõ rî ꞌdĩ âꞌdô lậvũꞌá kôrô lâŋõ
õjílã gólâ gã ꞌbá trá dó tã ꞌbãꞌbã gólĩyî Músạ̃ kâ rî ꞌbá yî ị̂njị̃lị́ rî kâ drị̃ị̂ sĩ.

30Nĩ ndrê drẽ, mã nị̃ trá kĩ, Ôvârí ĩꞌdî gólâ tã âtá ꞌbá kĩ nĩ rî,
“Mâ ĩꞌdî rĩꞌá lâŋõ fẽ ꞌbá ꞌî õjílã gólâ tã õnjí ꞌẽ ꞌbá rî drí rî.
Má âꞌdô tã ꞌẽꞌá gólâ rú, âꞌdô tã õnjí gólâkâ ꞌẽlé trá rî ꞌbá yî vó ró.
Mâ Ôvârí Yãkóvã âꞌdô tã õjílã ámákâ rî ꞌbá yí kâ kĩꞌá nĩ.”

Tã ꞌBãꞌbã Ândâ 32.35-36
31Lâŋõ Ôvârí gólâ rĩ ꞌbá zãâ gbạ́dú rî drí âfẽlé rî, rĩꞌá tã gólâ ũrị̃ ró rõô rî lôfílí ĩꞌdî.

32 ꞌDõvó ãnî nyãányâ, tã ãníkâ sị́sị́ nã ãâgâ ãnî drị̃ị̂. Kậyị̂ ãnî drí rû jãzó âꞌdólé krístõ ꞌbá ró rî sĩ, Ôvârí îcî ãnî lị̃fị́ trá tã
íyíkâ nị̃lị́. Vó lâ sĩ rî, õzõ lâŋõ õtírĩ ãnî ûsú rõô rî, lâŋõ rî gógó ꞌdĩ pẽé ãnî kô. 33Kậyị̂ ũrûkậ ꞌbá yî sĩ rî, ólôꞌdâ ãnî gõꞌdá
kpá tã ãnyĩ ró rî ꞌbá yî ꞌẽzó ãnî drí õꞌbí ꞌá. Gõꞌdá kậyị̂ ãzâ ꞌbá yî sĩ rî, nĩ îcâ trá âdrélé ãnî ãzí-ãzí gólĩyî rĩꞌá lôꞌdálâ rî ꞌbá
yî gãrã drị̃ ꞌá, tãlâ âꞌdólé mbârâkã sõlé gólĩyî ꞌásĩ. 34Gõꞌdá kpá kậyị̂ ãzâ ꞌbá yî sĩ rî, nĩ nị̃ ĩzã krístõ ꞌbá gólĩyî ômbélé trá
gạ̃nị́mạ̃ ꞌá rî ꞌbá yí kâ trá, gõꞌdá ĩtí rî, ĩzã lâ yî drí kpá gãzó ãnî lị̃fị́. Gõꞌdá õjílã ôpâ ngá ãníkâ bê ndrĩ ãnî drị́gạ́ sĩ tã
ányâ ró rî sĩ rî, nĩ rî trá ãyĩkõ sĩ, tãlâ nĩ nị̃ trá kĩ, Ôvârí fẽ tã tãndí gólĩyî rĩ ꞌbá ãníkâ ró zãâ gbạ́dú rî ꞌbá yî trá ãnî drí.

35Âꞌdô bê trá ĩtí rî, ꞌdõvó nĩ ậtũ fĩî gạ́gạ́ ãyĩkõ sĩ rĩzó tã lẽlé Ôvârí ꞌá pị̃pị̂sị́lị́ ãlô sĩ. Ĩtí rî, Ôvârí âꞌdô tã tãndí ꞌẽꞌá ãnî
drí ị̃zạ́tú drị́-ꞌâ ró. 36 ꞌDõvó nĩ rî zãâ fĩî ậtũ-ậtũ sĩ tã lẽlé Ôvârí ꞌá ĩtí, ãꞌdô ró bê ãnî drí rĩzó kárá, rĩꞌá tã gólĩyî Ôvârí drí
lẽlé ãnî drí ꞌẽlé rî ꞌbá yî ꞌẽlé ĩꞌdî. Õzõ nĩ õꞌê trá ĩtí rî, ꞌdĩî gõꞌdá ãnî drí fí tã tãndí ndrĩ gólĩyî Ôvârí drí tã lâ yî ꞌbãlé trá
âfẽlé ãnî drí rî ꞌbá yî ûsúzó. 37Tã rî ꞌdĩ âꞌdô âꞌdóꞌá õzõ Ôvârí drí rĩꞌá âtálâ tã ậngũ ꞌbá Hãbákã tị́ rî kâtí kĩ,
“Rĩꞌá cé kậyị̂ fínyáwá vólé drị̃ ꞌásĩ,

õjílã gólâ mâ Ôvârí drí tã lâ ꞌbãlé trá âjólé rî drí âcázó. Gólâ njãá kô.
38Õjílã tã mbị̂mbị̂ ꞌbá ró rî ꞌbá yî âꞌdô rĩꞌá ĩyî tã ndrĩ ꞌẽlé tã lẽlẽ sĩ má ꞌá.
Gõꞌdá õzõ õjílã ámákâ ãzâ õdĩ drị̃ trá gõzó vólé rî,

tã gólâkâ sú gõꞌdá má rú kô.”
Hãbákã 2.3-4

39Ãmâ nyãányâ âꞌdó kô rĩꞌá õjílã gólĩyî drị̃ dĩ ꞌbá gõlé vólé Ôvârí rú sĩ gõꞌdá gólĩyî Ôvârí drí ꞌbãꞌá ûfúꞌá lâ rî ꞌbá yî ĩꞌdî.
Gõꞌdá ãmâ ãmângá rĩꞌá õjílã gólĩyî rĩ ꞌbá rĩlí tã lẽlẽ sĩ Ôvârí ꞌá gólĩyî Ôvârí drí pãlé ĩyîngá trá rî yî ĩꞌdî.

Tã tã lẽlẽ Ôvârí ꞌá rî tãsĩ

11 1Tã ífí tã lẽlẽ kâ Ôvârí ꞌá rî ĩꞌdî rĩꞌá nõtí. Mã nị̃ trá kĩ, tã gólĩyî ãmâ drí lị̃fị́ ꞌbãzó vó lâ Ôvârí rî tãsĩ rî ꞌbá yî âꞌdô
pạ̃tị́ị̃ âꞌdóꞌá té ĩtí, õzõ kpálé mã õndrê tã rî ꞌdĩ ꞌbá yî kô ngbãângbânõ ãmâ lị̃fị́ nyãányâ sĩ rî. 2Nĩ ndrê drẽ, ạ̃kû ró

nã ꞌbá yî sĩ rî, tã ãmâ ạ́ꞌbị́yạ́ yî drí ĩyî vó ꞌbãzó tã lẽlé Ôvârí ꞌá pị̃pị̂sị́lị́ ãlô sĩ rî, sû trá Ôvârí rú tákányĩ. Gõꞌdá nõô yî rĩꞌá
tã gólĩyî âꞌdó ꞌbá trá tã tã lẽlẽ kâ tãsĩ ạ̃kû ró nã ꞌbá yî sĩ rî ĩꞌdî.

3Tã lẽlẽ Ôvârí ꞌá rî rĩꞌá tã gólâ ãmâ ꞌbã ꞌbá tã nị̃lị́ kĩ nĩ rî, tã ómvó ngá ꞌásĩ rî, Ôvârí lôꞌbã ngá gólĩyî ndrĩ ãngó nõ kâ
rî ꞌbá yî trá gbõ cé úlị́ âtâ-âtâ sĩ. Ĩtí rî, Ôvârí lôꞌbã ngá gólĩyî ãmâ drí ndrẽlé rî ꞌbá yî nĩ gõꞌdá ngá ãmâ drí ndrẽlé ãmâ
lị̃fị́ sĩ kôꞌdáwá rî ꞌbá yí bê.

4Ạ̃kû ró nã sĩ, tãlâ Ábẽlẽ lẽ tã trá Ôvârí ꞌá rî drí sĩ, gólâ drí îcázó ngá fẽfẽ tãndí íyíkâ fẽlé Ôvârí drí lậvũlị́ kôrô
ậdrúpị̃ lâ Káyĩnã kâ fẽlé Ôvârí drí rî drị̃ị̂ sĩ. Ábẽlẽ rî tã sû trá Ôvârí rú rõô ĩꞌdî. Gõꞌdá Ôvârí drí gólâ rî ndrẽzó õjílã tã
mbị̂ ꞌbá ró, gõꞌdá drílâ tã tãndí âtázó ngá fẽfẽ gólâkâ rî tãsĩ ꞌdî. Gõꞌdá nĩngá sĩ, Ábẽlẽ îcâ trá zãâ tã tãndí âꞌdálé ãmâ drí
ãndrõ nô tã lẽlẽ gólâkâ Ôvârí ꞌá rî sĩ, õzõ kpálé gólâ õdrã kpá trá ãkpãkãꞌdã ạ̃kû ró nã sĩ rî.

5 ꞌDĩî vósĩ rî, tãlâ Ẽnókã lẽ tã kpá Ôvârí ꞌá pị̃pị̂sị́lị́ ãlô sĩ rî drí sĩ rî, ĩꞌdî îcá kô gólâ drí drãzó drãdrã. Ôvârí trõ gólâ rî
nyãányâ cú ĩtí kûlûndúndû ró ꞌbũû ꞌálâ, gõꞌdá úûsú gólâ kô ị̃nyạ́kú drị̃ị̂ nõngá. Gõꞌdá tã îgĩ-îgĩ Ôvârí kâ âtâ trá kĩ, sị́sị́
ãkpãkãꞌdã únjị̃ị́ Ẽnókã drẽ kô ûrú ꞌálâ rî, gólâ rî tã sû trá Ôvârí rú rõô. 6Gõꞌdá bê ĩtí rî, îcá kô õjílã ãzãkã drí Ôvârí rî
ꞌbãzó ãyĩkõ ró cú ĩtí tã lẽ ãkó gólâ ꞌá. Nĩ ndrê drẽ, õzõ õjílã ãzâ õlẽ trá ânĩlí Ôvârí ngálâ rî, îcâ trá gólâ drí tã lẽzó kĩ,
pạ̃tị́ị̃ Ôvârí bê, rĩꞌá zãâ lédrẽ-lédrẽ ró, gõꞌdá Ôvârí âꞌdô pạ̃tị́ị̃ tã tãndí ꞌẽꞌá õjílã gólĩyî ânĩ ꞌbá gólâ ngálâ pị̃pị̂sị́lị́ ãlô sĩ rî
ꞌbá yî drí.

7 ꞌDĩî vósĩ rî, tãlâ Nówã lẽ tã trá Ôvârí ꞌá pị̃pị̂sị́lị́ ãlô sĩ rî drí sĩ rî, gólâ drí îcázó tã gólâ Ôvârí kâ drị́-mbílí sõzó gólâ
lị̃fị́ tã gólĩyî ꞌẽ ꞌbá âꞌdólé ị̃zạ́tú drẽ gólâ ndré kô rî tãsĩ rî ârízó ꞌẽlé. Gólâ drí Ôvârí rî ị̂njị̃zó tã ꞌdî tãsĩ. Gõꞌdá drílâ ngãzó
kõlóngbõ ândrê pãlé, té õzõ Ôvârí drí tã lâ ꞌbãlé drílâ rî tí. Ĩtí rî, Ôvârí drí gólĩyî pãzó õjílã gólâkâ rî ꞌbá yí bê ndrĩ
kõlóngbõ rî ꞌdĩ sĩ. Gõꞌdá tã gólâ Nówã drí ꞌẽlé tã lẽlẽ sĩ rî âꞌdâ tã kĩ, õjílã ãzâ ꞌbá yî ndrĩ ãngó drị̃ kâ rĩꞌá ĩyî tã õnjí ꞌbá

gólĩyî gã ꞌbá trá dó tã Ôvârí kâ ârílí rî ꞌbá yî ĩꞌdî. Ĩtí rî, Nówã drí âꞌdózó õjílã ãlô gólâ Ôvârí drí trõlé ꞌbãlé tã mbị̂ ꞌbá ró
rî ĩꞌdî tãlâ tã lẽlẽ gólâkâ sĩ.

8 ꞌDĩî vósĩ rî, Ãbãrãyámã lẽ tã kpá trá Ôvârí ꞌá. Tã rî ꞌdĩ tãsĩ rî, Ôvârí zị́lị́ bê gólâ nĩꞌá rĩlí ꞌbạ̃drị̃ ãtrâ ãzâ gólâ Ôvârí
drí tã lâ ꞌbãlé fẽlé gólâ drí rî ꞌálâ rî, gólâ ârî Ôvârí rî tị̂-võ ꞌdî té ĩtí. Ĩꞌdî drílâ ngãzó ꞌbạ̃drị̃ íyíkâ rî âyélé nĩzó, kpálé gólâ
nị̃ị́ drẽ ꞌbạ̃drị̃ rî gógó Ôvârí drí gólâ rî lẽzó nĩlí ꞌálâ ꞌdĩ sị́sị́ lâ sĩ kôꞌdáwá rî. 9Tãlâ tã lẽlẽ gólâkâ tãsĩ rî, gólâ rî trá rĩlí
õzõ õjílã ãtrã kâtí ꞌbạ̃drị̃ gólâ Ôvârí drí tã lâ ꞌbãlé trá ꞌẽꞌá fẽlâ gólâ drí ị̃zạ́tú ꞌdĩ ꞌá. Ĩtí rî, Ãbãrãyámã rî trá gũgũ ꞌá, gõꞌdá
Ĩsákã yî Yãkóbã bê rî ĩyî kpá trá õzõ Ãbãrãyámã kâtí gũgũ ꞌásĩ ndrô dũû sĩ. Ĩsákã yî Yãkóbã bê ꞌdĩ ꞌbá yî, Ôvârí ꞌbã tã
kpá vólé lésĩ ꞌbạ̃drị̃ ãlôlâ ꞌdĩ fẽzó gólĩyî drí. 10Ãbãrãyámã lẽ tã-drị̃ rĩzó õzõ õjílã ãtrã kâtí ꞌdĩ, tãlâ gólâ rî ꞌdĩ rĩꞌá jạ̃rị́bạ̃
ândrê gólâ Ôvârí drí ꞌẽꞌá tã lâ ꞌbãlé gõꞌdá ꞌẽꞌá fẽlâ yí drí rĩzó ꞌá lâ rî tẽlé. Gõꞌdá Ôvârí ꞌdị̂ jạ̃rị́bạ̃ rî ꞌdĩ âꞌdólé ndạ́ndạ́ zãâ
gbạ́dú ûfú ãkó lâ.

11Õzõ Ãbãrãyámã ãꞌdô kpálé õjílã gólâ dẽ ꞌbá trá kpãrãdĩ rî ĩꞌdî rî, gõꞌdá õzõ kpálé õkó lâ Sárã ãꞌdô íyíkâ óndó ꞌî rî,
Ãbãrãyámã îcâ trá âꞌdólé mvá átá ró, tãlâ gólâ lẽ tã trá tã Ôvârí kâ ꞌá pị̃pị̂sị́lị́ ãlô rî sĩ. Gólâ lẽ tã trá kĩ, Ôvârí âꞌdô pạ̃tị́ị̃
tã gólâ drí ꞌbãlé ꞌẽlé rî ꞌẽꞌá. 12Gõꞌdá õzõ kpálé Ãbãrãyámã drí âꞌdózó trá ãrãkã ró kpãrãdĩ ãnyî ꞌẽꞌá drãlé rî, Ôvârí ꞌbã
gólâ trá âꞌdólé ạ́ꞌbị́yạ́ ró ózõwá bê dũûdû. Gõꞌdá gólâ rî ózõwá yî lûtị̂ trá âcálé õzõ ị̃ꞌbị̂ꞌbị̂wạ́ gólĩyî ꞌbũû ꞌálâ ngãtá õzõ
sínyítã gólâ îcálé lãlâ kô lị̃mvû ândrê tị́ sĩ rî kâtí.

13 Ĩtí rî, õjílã tã lẽ ꞌbá trá Ôvârí ꞌá pị̃pị̂sị́lị́ ãlô sĩ ꞌdî ꞌbá yî ôdrã ĩyî trá cú ĩtí sị́sị́ drẽ gólĩyî ûsú tã gólĩyî ndrĩ Ôvârí drí
tã lâ yî ꞌbãlé ꞌẽlé gólĩyî drí rî kô. Gõꞌdá rî, gólĩyî nị̃ trá kĩ, Ôvârí âꞌdô tã rî ꞌdĩ ꞌbá yî ꞌẽꞌá ị̃zạ́tú sị́sị́ ꞌá tólâ. Tãlâ tã ꞌdî tãsĩ
rî, gólĩyî rî trá ãyĩkõ sĩ. Gólĩyî kĩ, ĩyî ãꞌdô õjílã ãtrâ kâtí gõꞌdá lậmú ꞌbá ró õzõ ĩyî ãꞌdô drẽ bê rĩꞌá nõngá ị̃nyạ́kú nõ drị̃ị̂
rî. 14Nĩ ndrê drẽ, õjílã gólĩyî tã âtá ꞌbá ĩtí ꞌdĩ ꞌbá yî rî, âꞌdâ tã kĩ, gólĩyî rĩꞌá lị̃fị́ ꞌbãꞌá âꞌdózó cú ꞌbạ̃drị̃ ĩyî nyãányâ kâ
gólĩyî drí lẽlé rî bê ạ̃tị́ ꞌá tólâ rî drị̃ị̂ zãâ gbạ́dú ró. 15Gólĩyî rí kô tã ị̂sũlị́ ꞌbạ̃drị̃ ĩyî átá yí kâ ĩyî drí âyélé trá vólé rî tãsĩ.
Õzõ tí gólĩyî ị̃ị̂sũ tã trá ꞌbạ̃drị̃ rî ꞌdĩ tãsĩ rî, tí gólĩyî gõ nô trá vólé tólâ. 16 ꞌDĩî võ lâ ꞌá rî, gólĩyî ꞌbã ĩyî lị̃fị́ ꞌbạ̃drị̃ gólâ
ꞌbũû ꞌálâ gólâ ꞌbãꞌá âꞌdólé tãndí ró rõô lậvũlị́ ꞌbạ̃drị̃ átá lâ yí kâ rî drị̃ị̂ sĩ rî drị̃ị̂. Tãlâ ꞌdĩî tãsĩ rî, Ôvârí êdê jạ̃rị́bạ̃ ândrê
trá ꞌbũû ꞌálâ gólĩyî drí rĩzó ꞌá lâ, ãꞌdô ró bê yî Ôvârí drí tã âꞌdázó kĩ, yí ãâꞌdô rĩꞌá cú ĩtí ãnyĩ ãkó gólĩyî tãsĩ. Gõꞌdá gólâ
rĩꞌá ãyĩkõ ró, tãlâ gólĩyî drí íyî zị̃zó Ôvârí ĩyíkâ ró rî sĩ.

17–18Gõꞌdá Ôvârí âtâ tã trá Ãbãrãyámã drí Ĩsákã rî tãsĩ kĩ nĩ rî, “Ĩsákã âꞌdô lûtị́ꞌá nĩ âꞌdólé ní drí ózõwá bê dũû,
õzõ má drí tã lâ ꞌbãlé trá ní drí rî kâtí.” Ôvârí ꞌbã tã kpálé tã ꞌdî ꞌẽlé Ãbãrãyámã drí Ĩsákã sĩ rî, Ôvârí õtírĩ tã ị̂njị̃-ị̂njị̃
Ãbãrãyámã kâ ûjũû rî, Ãbãrãyámã âꞌdô trá njãâ íyî mvá Ĩsákã rî ômbê lị̃lị́ âꞌdólé ngá fẽfẽ ró Ôvârí drí, tãlâ gólâ lẽ tã
trá Ôvârí ꞌá pị̃pị̂sị́lị́ ãlô sĩ. Gõꞌdá tã lẽlẽ gólâkâ sĩ, gólâ âꞌdô trá njãâ mvá rî gógó gólâ Ôvârí drí tã ꞌbãzó trá ózõwá dũû
fẽzó ĩꞌdî sĩ lâ rî ꞌdĩ fũlị́. 19Gõꞌdá ãꞌdô bê trá tã Ôvârí drí ꞌbãlé trá rî ĩꞌdî rî, Ãbãrãyámã ị̂sũ tã kĩ, Ôvârí îcâ trá Ĩsákã rî
lîdrílí õdrã ꞌásĩ, ãꞌdô ró bê tã yí drí ꞌbãlé trá ꞌdĩ ꞌẽzó. Gõꞌdá tã rî ꞌdĩ âꞌdô trá ókĩzõ Ôvârí lîdrî Ĩsákã trá âtrõlé lôgõlé
Ãbãrãyámã drí.

20 ꞌDĩî vósĩ rî, tãlâ Ĩsákã lẽ tã kpá trá Ôvârí ꞌá rî drí sĩ rî, gólâ drí õrẽ fẽzó mvá lâ yî Yãkóbã drí gõꞌdá Ẽsáwõ bê âꞌdô
tã gólĩyî ꞌẽ ꞌbá âꞌdólé ị̃zạ́tú rî tãsĩ, âꞌdô tã gólĩyî Ôvârí drí ꞌbãlé trá rî vó ró.

21 ꞌDĩî vósĩ rî, tãlâ Yãkóbã lẽ tã kpá trá Ôvârí ꞌá rî drí sĩ rî, gõꞌdá gólâ õtírĩ ꞌẽê drãlé rî, gólâ drí ngãzó õrẽ fẽlé
ꞌdĩyímvá Yõsépã kâ rî ꞌbá yî drí âꞌdô tã Ôvârí kâ rî vó ró. Gõꞌdá gólâ fẽlé bê õrẽ ꞌdî trá rî, gólâ drí rĩzó âdrélé drị̃ ậtị̃-ậtị̃
ró pị̃drị́gú íyíkâ rú íyî ậtị̃lị́ gạ́, gõꞌdá gólâ drí rãtáã ꞌẽzó Ôvârí drí ꞌdĩyímvá ꞌdĩ ꞌbá yî tãsĩ.

22Gõꞌdá ꞌdĩî vósĩ rî, Yõsépã lẽ tã kpá trá Ôvârí ꞌá pị̃pị̂sị́lị́ ãlô sĩ. Tãlâ tã rî ꞌdĩ tãsĩ rî, gólâ âꞌdólé bê ꞌẽꞌá drãlé rî, gólâ
âtâ tã kĩ, Ôvârí ũnjị̃ lạ́tị̂ trậ õjílã íyíkâ rî ꞌbá yî drí fõzó vólé Mạ́sị̃rị̃ ꞌásĩ ị̃zạ́tú, õzõ drílâ tã lâ ꞌbãlé trá rî kâtí. Gõꞌdá gólâ
drí tã âtázó kpá íyî ãvõ tãsĩ.14

23Nĩngá sĩ rî, Músạ̃ rî átá yî Músạ̃ rî ândrê bê lẽ ĩyî tã kpá trá Ôvârí ꞌá. Tã rî ꞌdĩ tãsĩ rî, útị́lị́ bê Músạ̃ rî, gólĩyî drí
gólâ rî lậpị́zó párá nâ sĩ, tãlâ gólâ sû trá rõô. Ĩꞌdî gólĩyî lẽé kô tã gólâ kúmú ạ́ngị́ Mạ́sị̃rị̃ kâ drí ꞌbãlé rî ꞌẽlé, tãlâ kúmú
Mạ́sị̃rị̃ kâ ꞌdĩ ꞌbã tã trá mvá õdé ãgô ró Ĩsĩrãꞌélẽ kâ rî ꞌbá yî ûfúlị́ ndrĩ.15 Gólĩyî rî trá cú ĩtí ũrị̃ tã kúmú ạ́ngị́ ꞌdĩ kâ ꞌbãlé
ꞌdĩ kâ ãkó tãlâ tã lẽlẽ gólĩyíkâ ꞌdĩ tãsĩ.

24Gõꞌdá Músạ̃ rî gógó lẽ tã kpá trá Ôvârí ꞌá pị̃pị̂sị́lị́ ãlô sĩ. Ĩꞌdî gõꞌdá gólâ mbâ bê âcálé ãgô ãmbá ró rî, gólâ gã dó
õjílã drí íyî zị̃lị́ kúmú Mạ́sị̃rị̃ kâ ꞌdĩ mvá lâ õkó ró rî mvá lâ ró. 25Gólâ ꞌbã bê-rî íyî nyãányâ ĩꞌdî âꞌdólé õjílã Ôvârí kâ ró
õjílã Ĩsĩrãꞌélẽ kâ rî ꞌbá yî lãfálé, ãꞌdô ró bê lâŋõ drí ĩyî ûsúzó bê kpãkã ãlô. Gólâ lẽé tã kô rĩzó ãyĩkõ tã õnjí ꞌbá16 Mạ́sị̃rị̃
kâ rî kâ ꞌá, õzõ ãꞌdô bê kpálé kậyị̂ fínyáwá sĩ rî. 26Tã ị̂sũ gólâkâ trá rĩꞌá nõô rî tí. Rĩꞌá tãndí ró íyî lôꞌdázó õjílã Ôvârí
pạ̃tị́ị̃ kâ rî ꞌbá yí bê, ꞌdíyî pã ꞌbá gólâ Ôvârí drí ꞌẽꞌá âjólâ ị̃zạ́tú rî tãsĩ. Tã rî ꞌdĩ lậvũ kôrô drị́-ngá gólĩyî dũû Mạ́sị̃rị̃ kâ
gólĩyî yí drí ꞌbãꞌá ûsúꞌá lâ ózõwá kúmú ạ́ngị́ kâ ró rî drị̃ị̂ sĩ, tãlâ gólâ rî íyî lị̃fị́ ꞌbãlé tã lânjã ndrĩ gólĩyî Ôvârí drí ꞌbãlé
trá ꞌẽlé õjílã íyíkâ drí rî ꞌbá yî drị̃ị̂.

27Tãlâ Músạ̃ lẽ tã trá Ôvârí ꞌá rî drí sĩ rî, ĩꞌdî gólâ drí îcázó âfõlé Mạ́sị̃rị̃ ꞌásĩ cú ĩtí ạ̃wạ̃ kúmú ạ́ngị́ kâ rî ũrị̃ lâ ãkó,
gólâ rî trá zãâ tã lẽlé Ôvârí ꞌá, tãlâ ókĩzõ gólâ îcâ trá Ôvârí gólâ õjílã drí îcálé ndrẽlâ kô ĩyî lị̃fị́ sĩ rî ndrẽlé. 28Tãlâ
tã lẽlẽ Músạ̃ kâ Ôvârí ꞌá rî sĩ rî, gólâ drí tã Ôvârí kâ kậyị̂ drị̃-káká lậvũ-lậvũ kôrô rî kâ ꞌẽzó. Gólâ ꞌbã tã õjílã íyíkâ
Ĩsĩrãꞌélẽ kâ drí kạ́bị̃lị́kị̃ ãrí lûvị́zó ạ́tị̃ tị̂ ĩyíkâ rî ꞌbá yî tị́lị́ sĩ cé tị̂tị̂, ãꞌdô ró bê mãlãyíkã gólâ âjólé õjílã ûfúlị́ rî drí lậvũzó
bê kôrô jó gólĩyíkâ rî ꞌbá yî rú sĩ cú ĩtí gólĩyî mvá drị̃-káká mvá ágó ró rî ꞌbá yî ûfú ãkó.

1411.22 Yõsépã lẽ õjílã Ĩsĩrãꞌélẽ kâ rî ꞌbá yî drí íyî ãvõ fã trõlé vólé nĩꞌá ꞌbãlâ ꞌbạ̃drị̃ Ôvârí drí tã lâ ꞌbãlé fẽlé gólĩyî drí rî ꞌá. Tã Ómvó Ngá 50.25
1511.23 Âfõ-âfõ 1.16
1611.25 Tã õnjí ꞌbá Mạ́sị̃rị̃ kâ ꞌdĩ ꞌbá yî rî trá ôvârí ãbãrãdãgõ ị̂njị̃lị́ ĩꞌdî.

29Gõꞌdá tãlâ õjílã Ĩsĩrãꞌélẽ kâ rî ꞌbá yî lẽ tã kpá trá Ôvârí ꞌá rî drí sĩ rî, ĩꞌdî gólĩyî drí îcázó lị̃mvû ândrê zị̃lị́ Lị̃mvû

Kãâkâ rî mbãlé ꞌáꞌá lé drị̃ ãzâ rî lésĩ tãndí ró. Gõꞌdá õjílã Mạ́sị̃rị̃ kâ ûjũ ĩyî bê kpá ꞌẽꞌá lômbãlé võ rî gógó ãlôlâ õjílã
Ĩsĩrãꞌélẽ kâ drí lômbãzó ꞌdĩ ꞌásĩ tãlâ gólĩyî ûrúlị́ rî, lị̃mvû ândrê lãfâ cã ꞌbá trậ ꞌdĩ drí lãfâ âꞌbãzó íyî võ ꞌá õjílã Mạ́sị̃rị̃ kâ
ꞌdĩ ꞌbá yî rú kạ̃ngbû, gõꞌdá gólĩyî ûfúlị́ tílílí ngbá.

30Gõꞌdá tãlâ õjílã Ĩsĩrãꞌélẽ kâ lẽ tã trá Ôvârí ꞌá rî drí sĩ rî, gólĩyî drí ngãzó ndrĩ rĩꞌá lậmúlị́ mẽꞌdẽ mẽꞌdẽ mẽꞌdẽ jạ̃rị́bạ̃
ạ́ngị́ zị̃lị́ Yérĩkõ rî rú sĩ kậyị̂ njị̂-drị̃-lâ-rị̃ sĩ ị̃tú vósĩ zãâ cé, nyé õzõ Ôvârí drí tã lâ ꞌbãlé trá rî tí. Gõꞌdá tãlâ tã ꞌdî tãsĩ rî,
ãbẽ gólâ ndõgõ ró bẽlé trá ngạ́rạ́-ngạ́rạ́ dîrî gbãâ jạ̃rị́bạ̃ ândrê ꞌdĩ rú sĩ rî drí ûtúzó rũꞌbũ vũdrị́.

31Nĩngá sĩ, Rãhábã âꞌdô kpálé ãgô kpã ꞌbá ró sị́sị́ jạ̃rị́bạ̃ ândrê rî ꞌdĩ ꞌá rî, gólâ drí rû jãzó tã lẽlé Ôvârí pạ̃tị́ị̃ rî ꞌá.
Gõꞌdá gólâ drí tã lẽzó kĩ, Ôvârí cú rĩꞌá mbârâkã bê ãmbá. Gõꞌdá tãlâ tã rî ꞌdĩ tãsĩ rî, gólâ lậgû tã ngõ ꞌbá Ĩsĩrãꞌélẽ kâ rî
ꞌbá yî trá.17 Ĩtí rî, Rãhábã drí ngá pãzó kậyị̂ gólâ õjílã Ĩsĩrãꞌélẽ kâ rî ꞌbá yî drí fĩzó jạ̃rị́bạ̃ rî ꞌdĩ îzãlé rî sĩ, gõꞌdá õjílã
gólĩyî tã lẽ ꞌbá kô Ôvârí ꞌá rî ꞌbá yî ûfúzó ndrĩ.

32Tí rĩꞌá tãndí ró má drí tã âtázó tã lẽlẽ õjílã ãzâ ꞌbá yí kâ tãsĩ rî, gõꞌdá ị̃tú-pá îcá kô má drí ꞌẽzó lâ ngbãângbânõ. Má
âtá tã drẽ kô tã gólĩyî Gĩdẽyónã kâ rî ꞌbá yî tãsĩ, ngãtá Bãrákã kâ Sãmõsónã kâ, ngãtá Yépẽtã18 kâ, ngã Dạ̃wúdị̃19 kâ,
ngã Sãmõwélẽ20 kâ gõꞌdá tã ậngũ ꞌbá ãzâ ꞌbá yí kâ bê ndrĩ.

33Gõꞌdá tãlâ tã lẽlẽ õjílã ãzâ ꞌbá yí kâ Ôvârí ꞌá pị̃pị̂sị́lị́ ãlô sĩ rî tãsĩ rî, Ôvârí ậmû gólĩyî õzõ gólâ drí tã lâ ꞌbãlé trá rî
kâtí. Ôvârí ậmû gólĩyî õzõ nõô ꞌbá yí kâtí. Tã kĩ ꞌbá ãzâ ꞌbá yî rî ĩyî trá tã kĩlí mbị̂mbị̂ lâ ró Ôvârí rî lị̃fị́ drị̃ ꞌá. Õjílã ãzâ
ꞌbá yî ꞌbû ạ̃jú trá ꞌbạ̃drị̃ ãzâ ꞌbá yí bê gõꞌdá tã trõzó ạ̃jú-ꞌbá-ãzí lâ yî ꞌbạ̃drị̃ ꞌdî ꞌbá yí kâ drị́gạ́ sĩ. Gõꞌdá ãzâ ꞌbá yî tã lẽ ꞌbá
trá Ôvârí ꞌá rî, Ôvârí ꞌê kạ̃mị̃ rĩlí cú ĩtí gólĩyî ôcí ãkó fũlị́ nyãlé vólé. 34Gõꞌdá õjílã ãzâ ꞌbá yî õlẽ tã trá Ôvârí ꞌá rî, Ôvârí
ꞌé lạ̃sị́ ândrê rạ̃ꞌdạ̃ rî ꞌdĩ kô gólĩyî zãlé vẽlé. Gõꞌdá õjílã ãzâ ꞌbá yî lẽ tã trá Ôvârí ꞌá bê rî, Ôvârí njị̃ lạ́tị̂ trá gólĩyî drí ngá
pãzó vólé ạ̃jú-ꞌbá-ãzí ꞌẽ ꞌbá gólĩyî ûfúlị́ drị́-lãfâ sĩ rî ꞌbá yî drị́gạ́ sĩ. Gõꞌdá õjílã ãzâ ꞌbá yî gólĩyî mbârâkã ãkó rî ꞌbá yî,
ûsû ĩyî mbârâkã kpá Ôvârí drị́gạ́ sĩ tãlâ tã lẽlẽ gólĩyíkâ Ôvârí ꞌá rî tãsĩ. Ôvârí fẽ mbârâkã kpá õjílã ãzâ ꞌbá yî drí ạ̃wạ̃
ꞌẽzó, tãlâ gólĩyî õtrõ ró tã bê ạ̃jú-ꞌbá-ãzí ãtrâ ró rî ꞌbá yî drị́gạ́ sĩ gólĩyî ûfû-ûfû sĩ dínyí-dínyí. 35Gõꞌdá kpá õkó ũrûkậ
ꞌbá yî lẽ tã bê trá Ôvârí ꞌá rî, Ôvârí ꞌê gólĩyî áró ôdrã ꞌbá trá rî ꞌbá yî lîdrílí õdrã ꞌásĩ.
Gõꞌdá õzõ õjílã õnjí ũûrû õjílã Ôvârí kâ ũrûkậ lâ trá lôꞌélé fũlị́ rî, tã lẽ ꞌbá rî ꞌdĩ ꞌbá yî gã ĩyî dó tã lẽlẽ ĩyíkâ Ôvârí ꞌá rî

âyélé. ꞌDĩî rî, gólĩyî rû ĩyî tã Ôvârí kâ gạ́gạ́ njírí-njírí, tãlâ yĩ õrî ró bê Ôvârí bê zãâ gbạ́dú. Tã ꞌdî sû nĩ lậvũlị́ gạ̃rạ̃ tã
gólâ õjílã drí lîdrízó õdrã ꞌásĩ gõꞌdá drílĩyî îcázó drãlé kpá óꞌdí rî drị̃ị̂ sĩ. 36Õjílã õnjí rî trá tã lẽ ꞌbá ũrûkậ ꞌbá yî gũlị́
gõꞌdá kpá cãlâ ĩyî ônjóróꞌbí sĩ. Gólĩyî ômbê õjílã ãzâ ꞌbá yî nyãrĩ sĩ trõlé ꞌbãlé gạ̃nị́mạ̃ ꞌá tãlâ tã lẽlẽ gólĩyíkâ Ôvârí ꞌá rî
tãsĩ. 37Nĩngá sĩ rî, úûfû õjílã Ôvârí kâ ũrûkậ ꞌbá yî lûvũ-lûvũ lâ yî kúnị́ mvá sĩ rî sĩ. Ãzâ ꞌbá yî óômvã ꞌâ lâ ĩyî mõsérẽ
sĩ tú tú, gõꞌdá úûfû ãzâ ꞌbá yî ĩyíkâ lị́gú ạ́ngị́ mbẽlẽsó-mbélésô rî ꞌbá yî sĩ. Õjílã Ôvârí kâ ãzâ ꞌbá yî bê rĩꞌá ngá ãkó lé
ꞌbá ró, gólĩyî rî lậmú bê cé kạ́bị̃lị́kị̃ ínyíríkó ngãtá ị̃ndrị̂ ínyíríkó sõsõ ítá ró rî sĩ. Ĩtí rî, õjílã ꞌê tã ãnyĩ kâ trá gólĩyî drí
gõꞌdá kpá gólĩyî lârâkô ꞌẽꞌẽ bê. 38 Ĩtí rî, õjílã rî ꞌdĩ ꞌbá yî ndrĩ âꞌdô trá tãndí ró lậvũlị́ kôrô õjílã gólĩyî ãngó nõ kâ rî ꞌbá yî
drị̃ị̂ sĩ. Õjílã ãngó nõ kâ îcá kô âꞌdólé ãmbã gólĩyíkâ nị̃lị́ tãndí ró. Gõꞌdá ũrûkậ ꞌbá yî kpã võ trá ãgângbêlẽ ꞌásĩ nĩꞌá rĩ bê
únị́ lãfálé sĩ, ũgị́ ꞌásĩ, gõꞌdá kpá ꞌbú ꞌásĩ.

39Tã õjílã rî ꞌdĩ ꞌbá yí kâ sû trá Ôvârí rú rõô, tãlâ tã lẽlẽ gólĩyíkâ tãsĩ. Gõꞌdá õzõ ãꞌdô trá kpálé ĩtí rî, gólĩyî ûsú drẽ tã
lânjã ndrĩ gólĩyî Ôvârí drí lẽlé fẽlé õjílã íyíkâ drí rî kô. 40Ôvârí lẽ trá tẽlâ bũúũ ị̃tú-pá ngbãângbânõ kâ sĩ tã lânjã ãzâ
ꞌdĩ ꞌbá yî ꞌẽzó ãmâ drí. Îcâ trá õjílã ndrĩ ꞌdî ꞌbá yî drí âꞌdólé ꞌdũwạ̃ ãmá bê, gõꞌdá gólĩyî drí tã lânjã gólĩyî Ôvârí drí êdélé
õjílã íyíkâ drí Yésũ sĩ rî ûsúzó bê ndrĩ.

Tã lị̃fị́ ꞌbãzó Yésũ drị̃ị̂ rî

12 1 ꞌDõvó mã ị̂sũ drẽ tã õjílã dũû tã lẽ ꞌbá trá sị́sị́ ꞌdĩ ꞌbá yî tãsĩ. Gólĩyî îcâ trá tã tãndí âꞌdálé ãmâ drí tã lẽlẽ Ôvârí ꞌá
pị̃pị̂sị́lị́ ãlô sĩ rî tãsĩ. Âꞌdô bê trá ĩtí rî, ꞌdõvó mã âyê tã gólĩyî ndrĩ ãmâ ꞌá rĩ ꞌbá ãmâ lôgálé dó njũlị́ gạ́gạ́ tã Ôvârí

kâ rî ꞌbá yî rú rî vólé, ngîngî lâ tã õnjí gólĩyî ãmâ rũ ꞌbá trá ạ̃ngbũ gõꞌdá ânjólé vólé tã Ôvârí kâ rî rũrị̃ ꞌásĩ njírí-njírí rî
ꞌbá yî vólé. Gõꞌdá ĩtí rî, mã ꞌdê mã râ zãâ bạ̃dị̃ ạ̃tị́lị́ ạ̃tị́lị́ ró fĩî ậtũ-ậtũ sĩ tã gólĩyî Ôvârí drí ꞌbãlé trá ãmâ drí ꞌẽlé rî ꞌbá yî
ꞌẽlé ĩꞌdî. 2 ꞌDõvó ãmâ lị̃fị́ ãâdrê cé Yésũ drị̃ị̂, gólâ ãmâ ꞌẽ ꞌbá âꞌdólé tã lẽlẽ bê sị́sị́ Ôvârí ꞌá, gõꞌdá kpá gólâ ãmâ ꞌẽ ꞌbá tã
lẽlẽ ãmákâ drí mbãzó âꞌdólé cú mbârâkã bê gạ̃rạ̃ ãmâ drí rĩzó zãâ rĩꞌá ꞌdẽlé gólâ vó ĩꞌdî rî, tãlâ Yésũ ậtũ fĩî trá drãzó fê
lậlị̂-lậlị̂ drị̃ị̂. Gõꞌdá gólâ ndrê ãnyĩ õdrã lârâkô rî gógó ꞌdĩ kâ rî yí lị̃fị́ ngá fínyáwá ró, tãlâ gólâ rî lị̃fị́ ꞌbãlé ãyĩkõ gólâ
Ôvârí drí ꞌbãlé gólâ drí ị̃zạ́tú rî drị̃ị̂ ĩꞌdî. Gõꞌdá ngbãângbânõ rî, gólâ trá rĩꞌá Ôvârí rî drị́-ágó drị̃ lésĩ ró võ gólâkâ âꞌdózó
cú drị́-ãcê bê ãngó nõ drị̃lị́ rî ꞌá. 3Bê trá ĩtí rî, ꞌdõvó nĩ ị̂sũ tã tã gólâkâ tãsĩ. Gólâ ậtũ ạ̃wạ̃ tã ndrĩ gólĩyî õjílã õnjí gólĩyî
gólâ rî lôvó ꞌbã ꞌbá kô ãlôwálâ rî ꞌbá yî drí ꞌẽlé gólâ rú rî ꞌbá yí kâ trá. Õzõ nĩ ị̃ị̂sũ tã trá tã gólâkâ tãsĩ rî, nĩ âꞌdô kpá
îcáꞌá cú fĩî ậtũlị́ kậyị̂ gólâ lâŋõ kâ rî sĩ, cú ĩtí tã rõrõ gólâ ꞌẽ ꞌbá ãnî ꞌbãlé tã lẽlé tã Ôvârí kâ ꞌá rî âyê-âyê lâ ãkó. 4Nĩ
ndrê drẽ, õzõ nĩ õtírĩ rĩî rû cẽlé tã ûjũ-ûjũ tã õnjí ꞌbá yî drí ꞌẽlé ãnî rú rî rú rî, âcálé bũúũ ãndrõ nô rî, ꞌdĩî úûfú ãnî drẽ
kô tã ꞌdî tãsĩ. Bê trá ĩtí rî, nĩ âdrê gạ́gạ́ tã lẽlé Yésũ ꞌá.

1711.31 Rãhábã lậpị̂ tã ngõ ꞌbá Ĩsĩrãꞌélẽ kâ ꞌdĩ ꞌbá yî trá gõꞌdá kpá gólĩyî pãlé ꞌbẽlé vólé jạ̃rị́bạ̃ ꞌdî ꞌásĩ. Yásõwã 2.1-14
1811.32 Úûsû tã Gĩdẽyónã yí kâ, Bãrákã yí kâ, Sãmõsónã yí kâ gõꞌdá kpá Yépẽtã kâ búkũ Tã Kĩ ꞌBá yí kâ ꞌá kápĩtã lâ yî 4–12.
1911.32 Úûsû tã Dạ̃wúdị̃ kâ búkũ drị̃-káká Sãmõwélẽ kâ ꞌá kápĩtã lâ yî 16–31 gõꞌdá kpá búkũ Sãmõwélẽ kâ rị̃ lâ ꞌá kápĩtã lâ yî 1–24.
2011.32 Úûsû tã Sãmõwélẽ kâ búkũ drị̃-káká Sãmõwélẽ kâ ꞌá kápĩtã lâ yî 1–16.

Tã Ôvârí drí íyî mvá yî âtízó ĩꞌdî sĩ lâ rî
5Úlị́ gólĩyî Ôvârí kâ âtálé mbârâkã sõlé ãnî ꞌá kậyị̂ ódrí ãnî zị̃zó ꞌdĩyímvá gólâkâ ró rî ꞌbá yî jâ trá ãnî drị̃ị̂ sĩ yã? Nõô

yî rĩꞌá úlị́ gólĩyî Ôvârí drí rĩꞌá âtálâ ãnî drí Sólõmõ tị́ rî ꞌbá yî ĩꞌdî.
“Ámâ mvá yî, õzõ Ôvârí Yãkóvã õtírĩ ãnî âtí rî,

ꞌdõvó nĩ ị̂sũ tã mãnísĩ dódó tã tíbê gólâ drí lẽlé îmbálé ãnî drí.
Õzõ gólâ ãâtî ãnî rî, tã rî ꞌdĩ õꞌbã ãnî kô âꞌdólé tã ị̂sũ ró rõô tã gólâ tã mbị̂ ꞌẽzó rî âyélé.
6Nĩ ndrê drẽ, Ôvârí âꞌdô õjílã gólĩyî yí drí lôvó lâ ĩyî ꞌbãlé rî ꞌbá yî âtíꞌá ndrĩ lâŋõ fẽfẽ sĩ,

tãlâ gólĩyî õrî ró bê rĩꞌá tã mbị̂mbị̂ rî ꞌẽlé ĩꞌdî.
Gólâ âꞌdô õjílã ndrĩ gólĩyî gólâ drí trõlé íyî mvá yî ró rî ꞌbá yî âtíꞌá.”

Úlị́ Mãnĩgõ 3.11
7 ꞌDõvó nĩ ậtũ ꞌálé lâŋõ rĩ ꞌbá ãnî ꞌẽlé rî ꞌbá yî drí sĩ. Nĩ trõ lâŋõ rî ꞌdĩ âꞌdólé ꞌdíyî âtî-âtî ró ãnî átá ûrú ꞌálâ rî drị́gạ́ sĩ.

Ôvârí rî tã ꞌẽlé ãnî drí, õzõ íyî mvá nyãányâ ró rî ꞌbá yí kâtí. Gõꞌdá mvá ãzâ fí bê átá lâ drí âtílí kôꞌdáwá drílâ âꞌdózó tã
mbị̂ ꞌbá ró yã? 8Órî bê ãmâ âtílí ndrĩ cé tị̂tị̂. Õzõ gõꞌdá ꞌdíyî âtî-âtî ãꞌdô trá yû ãmâ drí rî, tí ꞌdĩî gõꞌdá Ôvârí rí ꞌdĩ kô tã
ꞌẽꞌá ãmâ drí õzõ íyî mvá pạ̃tị́ị̃ rî ꞌbá yí kâtí. Gõꞌdá ĩtí rî, ãmâ rĩꞌá õzõ ꞌdĩyímvá gólĩyî tị̃lị́ cú ĩtí átá lâ yî nị̃lị́ kôꞌdáwá rî
ꞌbá yí kâtí. 9Gõꞌdá ãmâ átá nyãányâ gólĩyî ãmâ tị̃ ꞌbá trá ị̃nyạ́kú drị̃ị̂ nõngá rî ꞌbá yî tãsĩ rî, gólĩyî rî ãmâ âtílí ꞌdĩ kpá
ꞌdĩyímvá ĩyíkâ rî ꞌbá yî ró. Tãlâ tã rî ꞌdĩ ꞌbá yî tãsĩ rî, mã ị̂njị̃ gólĩyî. Gõꞌdá tã lâŋõ ꞌdíyî âtî-âtî kâ gólâ Ôvârí drí âfẽlé
ãmâ drí rî trõzó rî lậvũ trá gạ̃rạ̃ ꞌdíyî âtî-âtî gólâ ãmâ átá ị̃nyạ́kú nõ kâ rî ꞌbá yí kâ drị̃ị̂ sĩ. Ĩtí rî, rĩꞌá tã lậnjị̃-lậnjị̃ ꞌî rõô
ãmâ nyãányâ ꞌbãzó tã ị̂njị̃ sĩ ãmâ átá ꞌbũû ꞌálâ rî zẽlé, ãmâ drí rĩzó rĩrĩ tãndí sĩ gólâ rî mvá yî ró.

10Gõꞌdá ãmâ átá gólĩyî ị̃nyạ́kú drị̃ nõngá nõ ꞌbá yî rî ãmâ âtílí lâŋõ fẽfẽ sĩ cé kậyị̂ kútúwạ́ sĩ ãmâ ꞌdĩmvã drị̃ị̂ ãmâ
pãlé, âꞌdô tã ị̂sũ gólĩyíkâ rî vó ró. Gõꞌdá Ôvârí nị̃ tã gólĩyî ndrĩ ãmâ drí tãndí ró rî ꞌbá yî trá. Gólâ rî lâŋõ fẽlé ãmâ drí
tãlâ ãmâ pãzó, ãꞌdô ró bê ãmâ drí âꞌdózó bê járáꞌbítí tãndí ró õzõ íyí kâtí. 11Õzõ óõfẽ lâŋõ trá ãmâ drí rî, lâŋõ rî ꞌdĩ ꞌbã
ãmâ âꞌdólé ĩzã ró ãmbá. Mã âꞌdó kô ãyĩkõ ró tã lâ tãsĩ. Gõꞌdá vó lâ sĩ rî, õzõ lâŋõ rî ꞌdĩ ĩîcâ trá ãmâ ꞌbãlé tã mbị̂ rî ꞌbá yî
ꞌẽlé tã mbị̂ ꞌbá Yésũ kâ rî ꞌbá yî ró rî, ĩtí rî, ꞌdĩî ãmâ pị̃pị̂sị́lị́ âꞌdô ậꞌdị́ꞌá ndrúndrú, tãlâ mã âꞌdô îcáꞌá cú rĩlí rĩꞌá tã mbị̂mbị̂
rî ꞌbá yî ꞌẽlé Ôvârí rî lị̃fị́ drị̃ ꞌá.

12Nĩngá sĩ, bê trá ĩtí rî, ꞌdõvó ãnî gólĩyî ndrĩ ôkõ ꞌbá trá kõlõfó-kólófô ró lâŋõ ãmbá ꞌdĩ ꞌbá yî drí sĩ rî, ũûsû ĩyî
mbârâkã kpá óꞌdí âdrézó bê rákã fê kâtí tã Yésũ kâ ậtị̃lị́ gạ́gạ́ kậyị̂ lâŋõ kâ ꞌdĩ ꞌbá yî sĩ. 13Nĩ êdê lạ́tị̂ tã Ôvârí kâ ꞌẽ kâ rî
tãndí ró mbị̂, tãlâ lĩsí ꞌbá pá õzó ûfúdạ̃ậ kô. Gõꞌdá võ lâ ꞌdĩ ꞌá rî, éêdê ró pá lâ ꞌdĩ bê.

Drị́-mbílí sõsõ tã Ôvârí kâ gãgã dó rî tãsĩ
14 ꞌDõvó nĩ ꞌê tã tãndí ró pị̃pị̂sị́lị́ ãlô sĩ, ãꞌdô ró bê ãnî drí rĩzó pị̃pị̂sị́lị́ ạ̃ꞌdị́ sĩ õjílã bê ndrĩ. ꞌDõvó nĩ ûjũ kpá zãâ rĩꞌá tã

gólĩyî Ôvârí kâ mbị̂mbị̂ rî ꞌbá yî ꞌẽlé ĩꞌdî ngbá. Gõꞌdá õzõ õjílã ãzãkã õrî kô rĩlí cé tã gólĩyî Ôvârí kâ mbị̂mbị̂ rî ꞌbá yî
ꞌẽlé ĩꞌdî rî, gólâ îcá kô cãlé Kúmú Ôvârí ngálâ. 15Bê trá ĩtí rî, ꞌdõvó nĩ ndrê ãnî vó dódó, tãlâ nĩ õzó kô kũû vólé lạ́tị̂
Ôvârí gólâ lẽ ꞌbá tã gólĩyî lânjã ró rî ꞌbá yî ꞌẽlé ĩꞌdî ãnî drí pị̃pị̂sị́lị́ tãndĩ sĩ rî kâ rú sĩ. ꞌDõvó kpá ĩtí rî, ãnî lị̃fị́ õmbâ ãnî
rú, tãlâ tã õnjí ãzãkã õzó ãnî ꞌbãâ kô âꞌdólé pị̃pị̂sị́lị́ gĩgĩ bê lậvũlị́ kôrô õjílã dũû rî ꞌbá yî drị̃ lâ îzãlé. 16 ꞌDõvó ĩtí rî, õjílã
ãzãkã ãnî lãfálé sĩ rî õꞌê tã gólĩyî ãnyĩ kâ õzõ ãvẽ kâtí ꞌdãzí rî õkó drị̃ rũzó ậyị́zó ĩꞌdí bê lâ rî kô. Gõꞌdá kpá rî, nĩ âꞌdô kô
cú ĩtí tã Ôvârí kâ rî ꞌbá yî ị̂njị̃ ãkó. ꞌDĩî rĩꞌá tã õnjí Ẽsáwõ kâ rî ĩꞌdî. Gólâ fẽ võ íyíkâ âꞌdózó mvá sị́sị́ ró rî ậdrúpị̃ lâ drí
tãlâ nyãsá fínyáwá ûsúzó nyãlé. 17 Ĩtí rî, mĩ nị̃ Ẽsáwõ rî tã trá. Gõꞌdá gólâ drí võ íyíkâ âꞌdózó mvá sị́sị́ ró rî fẽzó vólé rî
vósĩ rî, gólâ lẽ gõꞌdá íyî átá õfẽ ró õrẽ yí drí, gõꞌdá îcá kô âꞌdólé ĩtí. Lạ́tị̂ ãzâ yûꞌdạ́wạ́ átá lâ drí tã gólâ rû ꞌẽ ꞌbá trá ꞌdĩ
jãzó, õzõ kpálé Ẽsáwõ rî gógó õlôndã lạ́tị̂ kpị̃ị̂ ị̃lị́ndrị̂ sĩ rõô tã íyíkâ jãzó rî.

Tã gólâ tã-drị̃ lẽlẽ óꞌdí Ôvârí kâ Yésũ sĩ rî drí lậvũzó kôrô
sị́sị́ rî drị̃ị̂ sĩ rî

18Gõꞌdá rî, ãnî tã trá rĩꞌá ngĩî tã õjílã Ĩsĩrãꞌélẽ kâ sị́sị́ ꞌdĩ ꞌbá yí kâ rú sĩ. Gólĩyî câ trá únị́ ạ́ngị́ rĩꞌá dõlâ cú dõdõ drị́ sĩ
ãngó nõ kâ rî ꞌálâ. Gólĩyî câ trá únị́ ạ́ngị́ zị̃lị́ Sĩnáyĩ gólâ âꞌdó ꞌbá cú lạ̃sị́ kõkõ Ôvârí kâ bê rî ꞌdĩ ꞌálâ. Gõꞌdá únị́ rî ꞌdĩ ꞌá
tólâ rî, õjílã rî ꞌdĩ ꞌbá yî drí ị́nị́rị́kúwạ́ ndrẽzó gõꞌdá ĩzã kõkõ ûsúzó gõꞌdá kpá kạ̃gũmạ́ạ̃ kpị̃ kpị̃ rî bê. 19Gõꞌdá õjílã rî ꞌdĩ
ꞌbá yî ârî kpá ngá võvõ õzõ tílíꞌbá yí kâtí gûnị́yạ́ yí bê rî ꞌbá yî gõꞌdá kpá gbórókõ ꞌbũû lésĩ gólâ gólĩyî ꞌẽ ꞌbá âꞌdólé ũrị̃
ró rõô rî, ĩtí rî, gólĩyî lôꞌbã rúꞌbạ́ trá, tãlâ yĩ õzó kô úlị́ ârí gbórókõ ꞌdî ꞌásĩ ãlôlâ. 20Tãlâ gbórókõ rî ꞌdĩ ꞌbã tã trá kĩ nĩ rî,
“Õzõ ãꞌdô cé kõrõnyã ꞌî únị́ ạ́ngị́ ꞌdĩ dõ ꞌbá trá yã rî, áâꞌdô gólĩyî ûfúꞌá lûvũ-lûvũ lâ yî sĩ kúnị́ mvá sĩ.”21 Âꞌdô âꞌdóꞌá
ángô tí ró õzõ õjílã mvá õdõ únị́ ạ́ngị́ rî ꞌdĩ trá rî yã? Ĩtí rî, tã ꞌbãlé ꞌdĩ rĩꞌá lậnjị̃-lậnjị̃ ró kôrô õjílã ꞌdî ꞌbá yî drí trõlé ꞌbãlé
ĩyî drị̃ị̂. 21Gõꞌdá Músạ̃ rî nyãányâ tãsĩ rî, gólâ ndrê bê tã ũrị̃-gâ-dẽ ró ꞌdĩ ꞌbá yî rî, ũrị̃ drí gãzó gólâ rú, gõꞌdá drílâ tã
âtázó kĩ, “Mâ rĩꞌá lẽꞌá tákányĩ ũrị̃ drí.”22

22Gõꞌdá ãnî nyãányâ tãsĩ rî, ãnî tã âꞌdó kô õzõ tã ꞌdî rî kâtí, tãlâ nĩ ânĩ trá âcálé jạ̃rị́bạ̃ ândrê Ôvârí gólâ lédrẽ-lédrẽ ró
rî kâ ꞌá, ꞌbũû ꞌálâ zị̃lị́ Yẽrõsãlémã óꞌdí23 rî ĩꞌdî. Gõꞌdá tólâ rî, mãlãyíkã bê rĩꞌá ĩyî dũûdû lậvũlị́ kútũ drị̃ị̂ sĩ, gõꞌdá gólĩyî

2112.20 Âfõ-âfõ 19.12-13
2212.21 Tã ꞌBãꞌbã Ândâ 9.19
2312.22 Úzị̂ Yẽrõsãlémã óꞌdí ꞌdĩ kpá Únị́ Zĩyónã ĩꞌdî. ꞌDĩî rĩꞌá úlị́ mãnĩgõ tã ífí bê kĩ, võ gólâ õjílã drí îcázó rû ûsúlị́ Ôvârí bê rî ꞌálâ rî ĩꞌdî. Õjílã
îcâ trá cãlé võ ꞌdî ꞌálâ tã lẽlẽ gólĩyíkâ Yésũ ꞌá rî sĩ.

êꞌbê rû trá Ôvârí rî lûyị́lị́. 23Nĩ ânĩ trá Ôvârí rî lûyị́lị́ võ ãlô ꞌá kpãkã ãlô õjílã gólâkâ ndrĩ rú lâ yî îgĩlí trá búkũ gólâkâ
ꞌá ꞌbũû ꞌálâ rî ꞌbá yí bê. Nĩ ânĩ trá Ôvârí rî nyãányâ ngálâ. Gólâ ĩꞌdî tã kĩ ꞌbá õjílã ndrĩ ãngó nõ ꞌá rî ꞌbá yí kâ. Ôvârí ndrê
õjílã íyíkâ rî ꞌbá yî ndrĩ íyî mvá sị́sị́ tã lâ yî drí lậnjị̃lị́ lậnjị̃ rî ꞌbá yî ró. Nĩ ânĩ trá võ gólâ õjílã Ôvârí kâ ndrĩ gólĩyî ôdrã
ꞌbá trá ạ̃kû ró rî ꞌbá yî drí rû êꞌbézó trá rî ꞌá. Ôvârí ꞌbã gólĩyî trá âꞌdólé járáꞌbítí tãndí ró tã õnjí ãzãkã ãkó ãlôwálâ.
24Gõꞌdá ꞌdĩî, nĩ ânĩ kpá trá Yésũ ngáá tólâ. Gõꞌdá gólâ rî gógó ĩꞌdî rĩꞌá tã-drị̃ lẽlẽ óꞌdí Ôvârí yî lãfálé ꞌá õjílã íyíkâ bê rî
êdé ꞌbá lâ ꞌî. Ĩtí rî, Yésũ rî ãrí lâdã trá ãmâ pãlé, ãꞌdô ró bê Ôvârí drí ãmâ âyézó tã õnjí ãmákâ ꞌásĩ. Ĩtí rî, tã Yésũ rî ãrí
kâ rî lậvũ kôrô tã Ábẽlẽ rî ãrí kâ rî drị̃ị̂ sĩ.

25Gõꞌdá nĩngá sĩ rî, ãnî lị̃fị́ õmbâ ãnî rú, âꞌdó kô gãlé dó tã Ôvârí rî nyãányâ drí rĩꞌá âtálâ ãnî drí rî ꞌbá yî ârílí. Gõꞌdá
õjílã gólĩyî gã ꞌbá trá dó tã Ôvârí kâ ârízó ꞌẽlé ị̃nyạ́kú drị̃ị̂ nõngá Músạ̃ sĩ rî îcá ĩyî kô ꞌbẽlé lâŋõ ândrê ꞌẽ ꞌbá gólĩyî ûsúlị́
rî ꞌásĩ. Âꞌdô bê trá ĩtí lâ ꞌdĩ ró rî, ngã âꞌdô âꞌdóꞌá ángô tí ró ãmâ drí õzõ mã õjâ ũgúlị́ trá Ôvârí gólâ rĩ ꞌbá úlị́ âtálé ꞌbũû
lésĩ Yésũ sĩ rî drí rî yã? Mã îcá kô tã pạ̃tị́ị̃ ró ꞌbẽlé dị̃ lâŋõ Ôvârí kâ rî ꞌásĩ. 26 Sị́sị́ Ôvârí drí tã âtázó Músạ̃ drí rî sĩ rî,
gólâ rî gbórókõ ꞌũ ꞌbá rî ꞌbã ị̃nyạ́kú rû îyálé kĩnyĩ-kĩnyĩ. Gõꞌdá ngbãângbânõ rî, Ôvârí ꞌbã tã trá kĩ nĩ rî,
“Má âꞌdô ị̃nyạ́kú ꞌbãꞌá rû îyálé rõô cé ândâlâ ãlô sị́sị́ ꞌálâ.
Gõꞌdá ꞌbũû âꞌdô kpá rû îyáꞌá gbị̃ gbị̃ ámâ gbórókõ sĩ.”

Hãgáyẽ 2.6
27Ôvârí âtâ tã bê kĩ nĩ rî, yí âꞌdô ị̃nyạ́kú îyáꞌá cé ândâlâ ãlô sị́sị́ ꞌálâ rî, úlị́ rî ꞌdĩ ꞌbá yî âꞌdâ tã trá ãmâ drí kĩ, gólâ âꞌdô
ngá gólĩyî ndrĩ gólâ drí lôꞌbãlé ãngó nõ ꞌá rî ꞌbá yî îyáꞌá ûfúlị́ ngbá, ãꞌdô ró bê ngá gólĩyî ꞌẽ ꞌbá lâkílí rî ꞌbá yî drí âꞌdózó
cé ngá rî gógó gólĩyî îcá ꞌbá kô rû îyálé rî ꞌbá yî ĩꞌdî.

28Ngá gólĩyî ndrĩ tãndí ró gólĩyî Ôvârí drí âꞌdózó ĩꞌdí bê lâ yî ãmâ gólĩyî rĩ ꞌbá kũmũ gólâkâ zẽlé rî ꞌbá yî drí rî rĩꞌá
ngá gólĩyî îcá ꞌbá kô rû îyálé rî ꞌbá yî ĩꞌdî. Ĩtí rî, mã âꞌdô rĩꞌá trá zãâ õjílã Ôvârí kâ ró. Ĩtí rî, mã ꞌê ãwô-ĩtí ãmbá Ôvârí
drí, gõꞌdá mã ị̂njị̃ ró gólâ kpá tã rõrõ sĩ. ꞌDĩî rĩꞌá tã sũ ꞌbá gólâ rú rî ꞌbá yî ĩꞌdî. 29 Ĩtí rî, ꞌdõvó ãmâ lị̃fị́ õmbâ ãmâ rú dódó
tã Ôvârí kâ ꞌẽlé tãndí ró, tãlâ ꞌálé âdrã Ôvârí kâ rî rĩꞌá õzõ lạ̃sị́ gólâ îcá ꞌbá ngá kậkậrậ ndrĩ zãlé ngbá vólé rî kâtí.

Tã gólĩyî sũ ꞌbá Ôvârí rú rî ꞌbá yî

13 1 ꞌDõvó nĩ ꞌdê nĩ rî ãnî lôvó ꞌbãꞌbã sĩ ãnî ãzí-ãzí yí bê krístõ ꞌbá yî ró. 2 ꞌDõvó nĩ ꞌdê rĩꞌá õjílã gólĩyî ãnî drí nị̃lị́
kô rî ꞌbá yî lậgúlị́ ãnî drí ꞌbã ꞌásĩ drị́ tãndí rî sĩ. Gõꞌdá õzõ õjílã ũrûkậ ꞌbá yî õꞌê tã ꞌdî trá ĩtí rî, ꞌdĩî gólĩyî lậgû

mãlãyíkã Ôvârí kâ rî ꞌbá yî trá cú ĩtí nị̃ ãkó lâ kĩ, ꞌdĩ ꞌbá yî ãâꞌdô mãlãyíkã yî ĩꞌdî. 3 ꞌDõvó kpá tã õjílã gólĩyî ômbélé trá
gạ̃nị́mạ̃ ꞌá rî ꞌbá yí kâ ãâgâ ãnî drị̃ị̂. Nĩ ậmû gólĩyî õzõ ãnî drí lẽlé õjílã ãzâ ꞌbá yî drí ꞌẽlé ãnî drí rî kâtí, õzõ óõômbê ãnî
trá gạ̃nị́mạ̃ ꞌá rî. ꞌDõvó nĩ nị̃ kpá ĩzã õjílã gólĩyî lâŋõ bê rî ꞌbá yí kâ kpá õzõ õjílã gólĩyî lâŋõ rî ãlôlâ ꞌdĩ bê rî ꞌbá yí kâtí.

4Nĩngá sĩ, ꞌdõvó nĩ ị̂njị̃ tã gólĩyî lãgĩ kâ rî ꞌbá yî. Ãgô gõꞌdá õkó lâ bê õrî ngá ãlô ró ĩyî vó ꞌásĩ ạ̃tị́lị́ ạ̃tị́lị́ cú ĩtí lị̃fị́ ꞌbã
ãkó õkó ãzâ ꞌbá yî drị̃ị̂, gõꞌdá kpá ĩtí, õkó drí rĩlí lị̃fị́ ꞌbã ãkó ãgô ãzâ ꞌbá yî drị̃ị̂. Rĩꞌá ĩtí tã pạ̃tị́ị̃ ró õzõ nî ãzákôlâ lị̃fị́ ꞌbã
ꞌbá trá õkó ãzâ ꞌbá yî vó ậyị́zó ĩꞌdí bê lâ ĩꞌdî, gõꞌdá ngãtá õkó lị̃fị́ ꞌbã ꞌbá ãgô ãzâ ꞌbá yî vó ậyị́zó ĩꞌdí bê lâ ĩꞌdî rî, ꞌdĩî ạ̃kû
ró, õjílã rî ꞌdĩ drị̃ lâ âꞌdê trá. Ôvârí âꞌdô lâŋõ fẽꞌá gólĩyî drí.

5 ꞌDõvó nĩ rî cú ĩtí lãfâ lôvó ãkó ãnî ꞌá. Nĩ âꞌdô ãyĩkõ ró ngá gólĩyî ãnî drí âꞌdózó ĩꞌdí bê lâ drị́ ꞌá rî ꞌbá yî tãsĩ, tãlâ
Ôvârí ꞌbã tã trá ãnî drí kĩ nĩ rî,
“Má îcá kô ãlôwálâ ũgúlị́ dĩlí ãnî drí. Má âyé ãnî kó kô.”

Tã ꞌBãꞌbã Ândâ 31.6
6Gõꞌdá âꞌdô bê trá ĩtí rî, ꞌdõvó mã sõ ãmâ pá âdrézó ndrándrá úlị́ Dạ̃wúdị̃ kâ âtázó trậ cú ĩtí ũrị̃ ãkó kĩ nĩ rî,
“Ôvârí Yãkóvã ĩꞌdî rĩꞌá gólâ ãmâ pã ꞌbá ró rî.
Gõꞌdá ĩtí rî, mã îcá kô âꞌdólé ũrị̃ ró.
Õjílã mvá îcá kô tã ꞌẽlé ãmâ drí tã gólâ Ôvârí drí lẽlé ꞌẽlé ãmâ drí rî îzãlé ãlôwálâ.”

Lôngó 118.6
7Nĩ ị̂sũ drẽ drị̃-ꞌbá ãníkâ gólĩyî tã âtî-âtî tãndí Ôvârí kâ îmbá ꞌbá trá ãnî drí ạ̃kû ró sị́sị́ rî ꞌbá yî tã lâ. Nĩ ị̂sũ tã dódó

rĩrĩ gólĩyíkâ mbị̂mbị̂ kậyị̂ ndrĩ drílĩyî rĩzó ãngó nõ ꞌá rî sĩ rî tãsĩ, ãꞌdô ró bê ãnî drí tã lẽzó Ôvârí ꞌá pị̃pị̂sị́lị́ ãlô sĩ, õzõ
drị̃-ꞌbá rî ꞌdĩ ꞌbá yî drí ꞌẽlé rî tí. 8Yésũ Krístõ rî íyíkâ kó zãâ yí ró ạ̃tị́lị́ ạ̃tị́lị́ zãâ gbạ́dú. Âꞌdô-âꞌdô gólâkâ rî ôjá rû kô. Tã
ꞌẽꞌẽ gólâkâ ạ̃kû rî kpá nyé rĩꞌá õzõ ãndrõ nô rî kâtí, gõꞌdá kpá ị̃zạ́tú rî kâtí.

9 Ĩtí rî, nĩ âyê tã îmbâ-îmbâ ányâ lârâkô dũû rî ꞌbá yî ãzãkã lâ kô ãnî âdólé ãnî bị̃lị́ ányâ ró tã îmbâ-îmbâ gólâ mbị̂mbị̂
rî ꞌásĩ. Rĩꞌá tã tãndí ꞌî Ôvârí drí mbârâkã sõzó ãmâ ꞌá pị̃pị̂sị́lị́ tãndĩ íyíkâ rî sĩ, tãlâ ãmâ drí âmbázó ĩꞌdî sĩ lâ. Îcá kô
mbârâkã lâ ꞌdĩ lârâkô lâ ûsúlị́ lãꞌbí gólĩyî ngá nyãnyã ãzâ ꞌbá yí kâ rî ꞌẽꞌẽ lâ yî sĩ. Õjílã gólĩyî drị́ âmó ꞌbá trá njírí-njírí
lãꞌbí rî ꞌdĩ ꞌbá yî rú rî, îcá ĩyî gõꞌdá kô ĩyî nyãányâ pãlé tã rî ꞌdĩ sĩ. 10Gõꞌdá drị̃-ꞌbá ngá fẽfẽ kâ gólĩyî rĩ ꞌbá lôsĩ ꞌẽlé võ
gólâ õjílã Yúdạ̃ yí kâ drí rĩzó Ôvârí rî ị̂njị̃lị́ ngá fẽfẽ ĩyíkâ sĩ ꞌdî ꞌá rî îcá ĩyî kô ngá pãpã gólâ ãmâ drí ûsúlị́ Yésũ rî õdrã
sĩ rî ûsúlị́ gbõ cú ĩtí tãlâ gólĩyî drí âꞌdózó drị̃-ꞌbá ngá fẽfẽ kâ ró rî tãsĩ.

11 Ĩtí rî, rĩꞌá drị̃-ꞌbá ạ́ngị́ drị̃-ꞌbá ngá lị̃ kâ rî ꞌbá yí kâ rî ĩꞌdî kõrõnyã ãrí lị̃lị́ trá rî trõlé fĩzó ĩꞌdí bê lâ ítá ạ́tị̃ tị̂ rî ũgú ꞌálâ
võ ngîngî Ôvârí drí rĩzó rî ꞌá, tãlâ gólâ õfẽ ró ãrí ꞌdĩ Ôvârí drí tãlâ tã õnjí õjílã kâ tãsĩ. Gõꞌdá únjị̃ kõrõnyã rî ꞌdĩ ãvõ lâ
lôfõlé vólé táyã ꞌásĩ nĩꞌá zãlâ. 12Kpá ĩtí, Yésũ ûsû lâŋõ gõꞌdá drãzó ĩví ꞌálâ Yẽrõsãlémã ꞌásĩ,24 tãlâ õjílã ꞌbãlé âꞌdólé
ngbángbá tã mbị̂ ꞌbá ró Ôvârí rî lị̃fị́ drị̃ ꞌá ãrí íyî nyãányâ kâ rî sĩ. 13Bê trá ĩtí rî, ꞌdõvó mã ngâ, mã nĩ Yésũ rî ûsúlị́ ĩví
ꞌálâ ró lãꞌbí ãmâ nyãányâ kâ rî âyélé vólé, tãlâ mã ãꞌdô ró bê njãâ ãnyĩ tíbê gólâ rî ꞌẽ ꞌbá rî drí kpá ãmâ õjílã gólâkâ ró rî

2413.12 Õdrã Yésũ kâ ĩví ꞌálâ Yẽrõsãlémã ꞌásĩ rî âꞌdâ tã kĩ, gólâ trõ tã õnjí õjílã kâ trá vólé õzõ kpá kõrõnyã ãvõ lôfõlé táyã ꞌásĩ rî drí tã âꞌdálé
tã õnjí tãsĩ rî kâtí.

ꞌbá yî ꞌẽzó. 14Nĩ ndrê drẽ, nõngá ị̃nyạ́kú drị̃ị̂ rî, jạ̃rị́bạ̃ yûꞌdạ́wạ́ ãmâ drí rĩzó ꞌá lâ zãâ gbạ́dú tã ạ̃ꞌdị́ sĩ. Bê ĩtí rî, ãmâ trá
rĩꞌá lị̃fị́ ꞌbãꞌbã sĩ jạ̃rị́bạ̃ ꞌbũû ꞌálâ tíbê Ôvârí drí rĩꞌá tã lâ ꞌbãlé ãmâ drí rĩzó ꞌá lâ yí bê rî drị̃ị̂.

15 Ĩtí rî, ꞌdõvó mã rî Ôvârí rî lûyị̂-lûyị̂ sĩ rõô kậyị̂ vósĩ cé ngá fẽfẽ ãmákâ gólâ ãmâ drí fẽlé Ôvârí drí rî ró. Mã fẽ ngá
fẽfẽ rî ꞌdĩ ãmâ tị̂ sĩ Yésũ sĩ, õzõ mã õtírĩ tã âtá kĩ Ôvârí ãâꞌdô ĩꞌdî rĩꞌá drị́-ãcê bê ãmâ drị̃lị́ rî. 16Tã õjâ ãnî drị̃ị̂ sĩ kô tã
tãndí ꞌẽzó ĩꞌdî ãnî ãzí-ãzí yî drí. ꞌDõvó nĩ ậmû ãnî ãnî vó ꞌásĩ ngá fẽfẽ gólâ ãnî drí îcáꞌá fẽlâ Ôvârí drí rî ró. ꞌDĩî rĩꞌá tã
gólâ sũ ꞌbá Ôvârí rú rî ĩꞌdî.

17 ꞌDõvó nĩ sõ drị̃ drị̃-ꞌbá ãníkâ krístõ ꞌbá ró rî ꞌbá yî zẽlé tã ꞌbãꞌbã ndrĩ gólĩyíkâ rî ꞌbá yî ị̂njị̃-ị̂njị̃ lâ ĩyî sĩ. Nĩ ꞌê tã rî ꞌdĩ
ĩtí, tãlâ drị̃-ꞌbá ãníkâ ꞌdĩ ꞌbá yî rî ĩyî nĩ ãnî vó ndrẽlé tãlâ tã gólĩyî ãnî lîdrí-lîdrí kâ rî ꞌbá yî tãsĩ sị́sị́-lésĩ ró Ôvârí ândrá.
Õzõ nĩ ị̃ị̂njị̃ gólĩyî trá rî, gólĩyî âꞌdô tã ĩyíkâ rî ꞌẽꞌá ãnî drí ãyĩkõ sĩ. Gõꞌdá õzõ nĩ ị̃ị̂njị̃ gólĩyî kô rî, gólĩyî âꞌdô tã ꞌẽꞌá tã
ị̂sũ sĩ. Õzõ nĩ õꞌbã tã ꞌẽꞌẽ gólĩyíkâ âꞌdólé âmbâ-âmbâ ró rî, ꞌdĩî âꞌdô îcáꞌá ãnî pãlé ángô tí ró yã?

18 ꞌDõvó nĩ rî Ôvârí rî îrátã-îrátã sĩ ãmâ tãsĩ ámâ ãzí-ãzí yí bê. Mã nị̃ trá kĩ, mã ꞌé tã ányâ ãzãkã kô ãnî tãsĩ, gõꞌdá
ãmâ trá nĩꞌá ạ̃tị́ ꞌálâ, nĩꞌá rĩlí tã mbị̂mbị̂ rî ꞌẽlé ĩꞌdî kôrô. 19Mâ rî gógó, má lôꞌbã rúꞌbạ́ ãnî drí rõô, tãlâ nĩ ꞌê ró bê rãtáã
Ôvârí drí lạ́tị̂ njị̃zó trậ má drí gõzó bê ãnî ngáá tólâ ꞌwãâ.

Tã ạ̃dũkũ gólĩyî îgĩlí õjílã Ị́bũrũ kâ rî ꞌbá yî drí rî
20–21 ꞌDõvó Ôvârí gólâ âꞌdó ꞌbá tã ạ̃ꞌdị́ âfẽ ꞌbá ró ãmâ pị̃pị̂sị́lị́ ꞌásĩ rî ãâfẽ mbârâkã ãnî drí âꞌdózó ĩzã ró tã lâ sĩ rî ꞌbá yî

ãnî drí ndrĩ Yésũ sĩ, ãꞌdô ró bê ãnî drí îcázó tã tãndí gólĩyî gólâ drí lẽlé ãnî drí ꞌẽlé rî ꞌẽzó. Gõꞌdá Kúmú Yésũ ĩꞌdî rĩꞌá
lôkí ꞌbá ạ́ngị́ ãmákâ kạ́bị̃lị́kị̃ íyíkâ ró rî, tãlâ gólâ drã trá ngá fẽfẽ ró Ôvârí drí tã õnjí ãmákâ rî ꞌbá yî tãsĩ. Gõꞌdá gólâ rî
ãrí lâdã ꞌbá fê lậlị̂-lậlị̂ drị̃ị̂ rî âꞌdâ tã kĩ nĩ rî, tã rî ꞌdĩ ũnjị̃ ạ́tị̃ tị̂ trá tã-drị̃ lẽlẽ óꞌdí Ôvârí kâ õjílã íyíkâ rî ꞌbá yí bê drí rĩzó
zãâ gbạ́dú zãâ. Gõꞌdá Ôvârí lîdrî gólâ trá õdrã ꞌásĩ tã âꞌdálé kĩ, tã-drị̃ lẽlẽ óꞌdí ꞌdĩ sû trá gólâ rú. Má ꞌê rãtáã kĩ, Ôvârí
ãâꞌdô tã tãndí ꞌẽꞌá ãnî drí dódó Yésũ Krístõ sĩ, tãlâ rĩrĩ ãníkâ ãꞌdô ró bê sũsũ ró gólâ Ôvârí rú. ꞌDõvó Krístõ õrî rĩꞌá
lûyị́lâ zãâ gbạ́dú ạ̃dũkũ ãkó. Ãâꞌdô ĩtí.

22Ámâ ậdrúpị̃ yî ámâ îzó yí bê, má lôꞌbã rúꞌbạ́ ãnî drí bị́ îgázó mãnísĩ tã âtî-âtî gólâ má drí îgĩlí trá mbârâkã sõlé ãnî
ꞌá nõ ârízó drẽ. Gõꞌdá tã îgĩ-îgĩ ámákâ nõ rĩꞌá cé kútúwạ́ ĩtí. 23Má âtâ ãnî drí nị̃lị́ kĩ, íînjî ãmâ ậdrúpị̃ Tĩmátĩyã trá
gạ̃nị́mạ̃ ꞌásĩ. Õzõ gólâ ĩîcâ trá ânĩlí má ngálâ ꞌwãâ rî, má âꞌdô gólâ rî drị̃ꞌá kpãâ má bê, õzõ má õtírĩ nĩî ãnî ndrẽlé tólâ rî.

24Má ꞌê nî-bê-yã ãnî gólĩyî õjílã Ôvârí kâ ró rî ꞌbá yî drí ndrĩ kpãkã ãlô drị̃-ꞌbá ãníkâ rî ꞌbá yí bê. Gõꞌdá krístõ ꞌbá yî
gólĩyî ânĩ ꞌbá Ĩtálĩyã lésĩ rî ꞌbá yî ꞌê ĩyî nî-bê-yã kpá ãmbá ãnî drí.

25Ôvârí ãâꞌdô ãní bê ndrĩ tã tãndí ꞌẽlé ãnî drí íyî pị̃pị̂sị́lị́ tãndĩ rî sĩ. Ĩꞌdî ꞌdĩ.

